
ԽՄԲԱԳՐԱԿԱՆ 

ՄԵՆՔ ԿԱՆՔ ՈՒ ՊԻՏԻ ՄՆԱՆՔ 

Սեպտեմբեր 19, 2023 թուականը հայոց նորագոյն 

պատմութեան մէջ պիտի մնայ որպէս 

ողբերգականօրէն աղէտալի թուական, երբ ինը 

երկար ամիսներ, Լաչինի  միջանցքի ապօրինի 

շրջափակումով, սովահարութեան սեմին կանգնած 

արցախահայութիւնը բռնի կը զինաթափուէր, 

մնալով անզէն, անպաշտպան ու միս մինակ 

արիւնարբու թշնամի վոհմակին դիմաց, նոր 

ցեղասպանութեան մը ստոյգ իրականութեան դէմ 

յանդիման: Այդ ինը ամիսներու ընթացքին, 

միջազգային ատեաններու բողոքի ու 

դատապարտման բոլոր յայտարարութիւններն ու 

կոչերը մնացին ձայն բառբառոյ յանապատի եւ 

անպտուղ: Պատերազմի, ջարդերու, սովի 

ճիրաններուն մէջ, արցախահայութիւնը, 

այլընտրանք չունենալով, զանգուածաբար բռնեց 

բռնի տեղահանման ճամբան դէպի Հայաստանի 

Հանրապետութիւն, թշնամիին  թողելով իր 

պապենական հազարամեակներու օրրանը, տուն-

տեղ, հայրենի օճախ, ազգային-մշակութային անթիւ, անհամար կոթողներ, արժէքներ ու 

սրբութիւններ:  Այսպիսով, 21-րդ քաղաքակիրթ դարուն, ան հայրենազրկուեցաւ, Արցախը 

հայաթափուեցաւ եւ  տապալեցաւ մեր երկրորդ Հայկական Հանրապետութիւնը:  Սա 

Ցեղասպանութիւն եւ Հայրենազրկում էր, 1915 թուականի նորօրեայ շարունակութիւնը: 

Հետեւաբար, մենք չեն կրնանք Արցախի էջը փակուած համարել, ինչպէս չենք կրնար 

փակուած համարել բռնազաւթուած Արեւմտահայաստանի էջը ու կը մնանք ՊԱՀԱՆՋԱՏԷՐ:  

 

Ի՞նչ ըրինք մենք, Արցախեան փառահեղ յաղթանակէն վերջ, երեսուն տարիներու 

ընթացքին: 

 

Մենք մսխեցինք Արցախեան մեր պանծալի յաղթանակին արդիւնքը:  Մենք չկրցանք կերտել 

կուռ, արդիւնաւէտ դիւանագիտութիւն, չկրցանք կառուցել արդիական սպառազինութիւն ու 

բանակ, մենք պարտուեցանք նաեւ տեղեկատուական կամ խօսոյթներու (narratives) 

պատերազմին մէջ, չկարենալով ճիշդ ներկայացնել արցախեան խնդիրը միջազգային 

հանրութեան:  Նմանապէս, մենք ի վիճակի չեղանք փոքր զիջումներով լուծումներ գտնել 

հարցի կարգաւորման ուղղութեամբ եւ միշտ մնացինք մեր ոչ մի թիզական կամ 

առաւելապաշտական դիրքերուն վրայ: Փաստերը շատ են, բայց ես թուարկեմ անոնցմէ 

ամէնէն ուշագրաւները.- 

 

Ըստ յայտնի լրագրող Թաթուլ Յակոբեանի նշած՝  Արցախի հարցի կարգաւորման գծով 

հնարաւոր տարբերակներուն, «1988-ին մենք կարող էինք ԼՂԻՄ-ի համար ստանալ 

հանրապետութեան կարգավիճակ: Ասացինք՝ քիչ է: 

1997-ին մենք կարող էինք Արցախը և Լաչինը՝ միասին՝ 6.2 հազար քառակուսի կիլոմետր 

տարածքով պահել որպես ՀՀ-ի շարունակութիւն և կ'ունենայինք ՀՀ, որտեղով կ'անցնէին 

խողովակաշարեր, երկաթուղիներ, բայց ռազմապետական յեղաշրջման խմբակին՝ Սերժ, 

Քոչարեան, Վազգեն... պէտք էր իշխանութիւն, փող ու փառք.... այլ ոչ անվտանգ Արցախ եւ 

ՀՀ: 

1998-2018թթ Քոչարեանի ու Սերժի վարչակարգը բարգաւաճեց, նրանց համար չկար 

Արցախի հարց, ասում էին՝ Արցախի հարցը լուծուած է: 

2018-ից յետոյ, Փաշինեանը, ունենալով լեգիտիմութեան մեծ պաշար, փոխանակ 

վերադառնալու ցաւալի ու արժանապատիւ կարգաւորման, գնաց արկածախնդրութեան եւ 

մեզ բերեց 44-օրեայ աղէտ:... 

2020թ նոյեմբերի 9-ի թղթի հետ կարող էինք աւելի հոգատար լինել, բայց անուանեցինք 

կապիտուլացիա ու կապիտուլանտ, նպատակը Նիկոլին հեռացնելն էր: 

2023թ օգոստոսին դեռ կարող էինք, թէկուզ առանց կարգավիճակի, հայերին պահել իրենց 

բնօրրանում, բայց Քոչարյան-Սերժ-Արկադի-Բակօ խմբակը յեղաշրջում իրականացրեց 

Արցախում:  

Այսօր (28 Սեպտեբեր, 2023-ին), այդ խմբակի ներկայացուցիչ Շահրամանեանը ստորագրել է 

Արցախը լուծարելու հրամանագիր:...»:   

 

Պարզորոշ է որ Արցախի նոր իշխանութիւնը, ՀՀ ընդդդիմութեան կամ հինգերորդ 

շարասեան հետ գործակցաբար, ծրագրուած կերպով եկաւ իշխանութեան յանձնելու համար 

Արցախը, օրհնութեամբը անշուշտ Ռուսաստանի Դաշնութեան: Սա է մեծագոյն 

ՅԱՆՁՆՈՒՈՂԱԿԱՆ կամ «Կապիտիւլացիա» աքթը մեր նորագոյն պատմութեան:  

 

Իսկ ներսփիւռքեան կեանքի պարունակին մէջ, մենք միշտ յոխորտացինք մեր յաղթանակով, 

պոռոտախօս գոռոզացանք բեմերէն եւ այլ հարթակներէն, ճոռո՛մ-ճոռո՛մ ճառեր 

արտասանեցինք եւ շահարկեցինք Արցախեան հարցը տարբեր ուղղութիւններով, 

մասնաւորապէս մսխելով հայութեան  նիւթական ու բարոյական բոլոր 

հնարաւորութիւնները երեսուն տարի շարունակ...Մե՛նք կ'ըսեմ եւ չեմ ուզեր հասցէագրել եւ 

մեղադրանքներ հնչեցնել աջ ու ձախ, քանզի իւրաքանչիւրս իւրովի ունի իր մեղքի բաժինը 

առաւել կամ նուազ չափով: 

 

Հիմա կանգնած այս նսեմացուցիչ, սիրտ պայթեցնող, աղէտալի կորուստին առջեւ, կարելի է 

յիշատակել Յովհաննէս Թումանեանի տողերը ուղղուած Աւետիք Իսահակեանին:  Տողեր՝ 

որոնք այնքան դիպուկ կը հնչեն ներկայիս եւս. «…Ես չեմ ուզում և չեմ կարող երկար ու 

բարակ գրել մեր երկրից, թէեւ դու հարցնում ես: Կարճ ասեմ՝ մենք թէ դրսից, թէ ներսից 

քանդեցինք մեր երկիրը: Գլխաւորապէս մենք: Մենք եմ ասում, եւ սրա մէջն է 

ճշմարտութիւնը: Մի մասը խանգարող սրիկաներ, մի մասը գողեր ու աւազակներ, մի մասը 

ապիկար թշուառականներ, և չերեւաց մի բազմութիւն, գոնէ մի խմբակ, որ վերածնուող 

շունչն ու բարոյական կարողութիւնը յայտնաբերէր: Էսքան աղէտների ու պարտութիւնների 

մէջ ոչ մի մեղաւոր չերեւաց, ոչ ոք ոչ պատասխանատւութեան կանչուեց, ոչ ոք պատասխան 

տուեց: Եւ շարունակւում է. այժմ էլ նոյն մարդիկը նույն ճանապարհներով… Եւ ոչ մէկը գոնէ 

ԱՆՁՆԱՍՊԱՆ չեղաւ, որ ապացուցէր, որ գոնէ ամօթ ու խղճմտանք կայ այս մարդկանց մէջ: 

Բայց ես ինչ եմ ասում-չկարողացան գոնէ վշտանալ կամ վշտացած երեւալ»: (09․12․1921 

Կ․Պոլիս-Վենետիկ): 

 

Լրջանալու եւ զգաստանալու գուցէ վերջին, ճակատագրական պահն է մեր առջեւ:  Մենք 

հիմա մեր ատամներով պիտի պահենք ՀԱՅԱՍՏԱՆԻ ՀԱՆՐԱՊԵՏՈՒԹԻՒՆԸ:  Անոր 

հողային ամբողջականութիւնը, անոր ինքնիշխանութիւնը: Մեր պետութիւնն ու 

պետականութիւնը: ՄԵՐ ՎԵՐՋԻՆ ՈՒ ՄԻԱԿ ԿՌՈՒԱՆԸ, ՄԵՐ ՅՈՅՍՆ ՈՒ ԱՊԱՒԷՆԸ:  

Իւրաքանչիւր հայ, ո՛ւր որ ալ գտնուի ան, իր բաժին պարտաւորութիւնը պիտի ստանձնէ 

այս գերնպատակի իրագործման ճամբուն վրայ: Քանզի թուրքազերի զոյգը դեռ ախորժակ 

ունի իւրացնելու մեր սրտաչափ հայրենիքն ալ, շարունակելով իր յաղթարշաւը դէպի 

Սիւնիք, Գեղարքունիք ու Երեւան, այդ բոլորը համարելով ԱՐԵՒՄՏԵԱՆ ԱՏՐՊԷՅՃԱՆ, 

որուն մասին ազերական հռետորաբանութիւնը չափ ու սահման չունի:   

 

Պիտի կարենա՞նք գէթ այս անգամ ՀԱՄԱԽՄԲՈՒԻԼ մեր պետականութեան շուրջ, մեր 

Հանրապետութեան տարածքային ամբողջականութեան եւ ինքնիշխանութեան շուրջ, մեր 

պետական անվտանգութեան շուրջ, իւրաքանչիւրս մեր լուման ներդնելով բանակի 

արդիականացման եւ ուժեղացման գործին, մեր ինքնապաշտպանութեան հզօրացման 

սուրբ գործին, վերջ տալ բոլոր տեսակի սին ու ապարդիւն գզուըռտոցներուն ու 

պառակտումներուն, որոնք ներքին ցեցի նման մեր հաւաքական մարմինը կը մաշեն 

յումպէտս:  

 

Այսօր մենք պիտի մոռնանք, թէ ի՛նչ խմբակի, ի՛նչ կուսակցութեան կը պատկանինք կամ 

որո՞ւն համակիր ենք: Պիտի գիտակցինք որ մենք ՀԱՅ ենք, անկախ բոլոր 

տարբերութիւններէ եւ մեր դէմ կանգնած է թուրքը: Մենք ուրիշ ճանապարհ չունինք: Մեր 

գլխուն դամոկլեան սուրն է կախուած, թուրքին եաթաղանը:  Պիտի ճանչնանք մենք զմեզ եւ 

մեր թշնամին: Պիտի յիշենք որ մենք ՍԱՐԴԱՐԱՊԱՏԻ ժողովուրդ ենք, որ մէ՛կ սիրտ, մէ՛կ 

հոգի կանգնեցաւ անողոք թշնամիին առջեւ եւ յաղթեց, յետ-Եղեռնեան ամէնէն արիւնաքամ 

եւ ուժասպառ վիճակին մէջ:   

 

Հիմա ալ նոյնն է: Ազգային մեր առողջ բնազդով, գիտակցութեամբ, դարերու 

իմաստութեամբ, ապրելու եւ տեւելու վճռակամութեամբ, մենք պիտի համախմբուինք մէ՛կ 

մարդու պէս մեր գոյատեւման միակ երաշխիք՝  ՀԱՅՈՑ ՊԵՏԱԿԱՆՈՒԹԵԱՆ շուրջ եւ պիտի 

յաղթե՛նք մեր հաւաքական ոգիով, մեր միասնական կամքով ի յիշատակ մեր բոլոր 

նահատակներուն եւ յանուն նոր ծագելիք արշալոյսներուն: 

 

ԱՍՏՈՒԱԾ ՄԵԶ ՊԱՀԱՊԱՆ: 

 

ԵՐԱՆ  ԳՈՒՅՈՒՄՃԵԱՆ 

 

ՀԱՐՑԱԶՐՈՅՑ 

ՀԱՐՑԱԶՐՈՅՑ ՆԱՐԻՆԷ ԳՐԻԳՈՐԵԱՆԻ ՀԵՏ 

  

Սօս Սարգսեանի անուան համազգային թատրոնի գեղարուեստական ղեկավար, 
դերասանուհի եւ բեմադրիչ Նարինէ Գրիգորեանը չափազանց ծանր է տանում Արցախի 
կորուստը: BRAVO.am-ը նրա հետ զրուցել է մեր սխալների, շատ արագ սթափուելու եւ 
գործի անցնելու անհրաժեշտութեան, արցախցիների ուժի ու նորից հայրենիք 
վերադառնալու յոյսի մասին: 

- Նարինէ, ինչի՞ մասին են Ձեր մտորումները: 

- Երջանկութիւն էր ազատ ու անկախ Հայաստան 

ժառանգութիւն ստանալը, որը կարող էինք 

աշխարհի լաւագոյն երկրներից մէկը դարձնել, բայց 

ի՞նչ ենք արել ու ի՞նչ ենք անում: Վերջերս ինձ 

հարցնում էին, թէ ով է մեր երկրի միջին 

վիճակագրական քաղաքացին ու ինչպէս կը 

բնութագրեմ նրան, անկեղծ՝ չգիտեմ, թէ ով է նա: Երբ 

սկսեցինք անկեղծ գրառումներ անել, յանկարծ շատ տգեղ երեւոյթներ ու անդաստիարակ 

արտայայտուողների բացայայտեցինք։ Այդ գռեհիկ մեկնաբանութիւնների արդիւնքում 

երեւաց, թէ կրթութիւնը որքան է պակասել, մարդու մէջ քչացել դաստիարակութիւնն ու 

մշակոյթը։ Դա այնքան մեծ բացթողում է, որ այսօր ամէն ինչ պէտք է զրոյից սկսել։ 

- Ինչպէ՞ս փորձել Ձեր նշած թերութիւնները շտկել:   

- Պետք է սկսել կրթութիւնից: Իրար հետ շփուելու մշակոյթը, էթիկետը, թւում է՝ փոքր բաներ 

են, բայց հայրենիք սիրելը հենց դրանցից է սկսւում՝ իրար բարեւելուց, աղբը չնետելուց։ 

Անգամ բանակցելու մշակոյթին է պէտք տիրապետել. հիմա մարդիկ միմեանց հետ 

չհամաձայնելու դէպքում քիչ է մնում իրար սպանեն: Համարում եմ, որ այս ամէնին 

հայրենիքի ու իրար նկատմամբ սիրոյ պակասն է յանգեցրել. սպառողի հոգեբանութեամբ 

ենք ապրում, ոչ թէ տուողի, իսկ հայրենիքը ստանալ է ուզում ու անմնացորդ սէր: 

- Սէ՞ր էլ է հնարաւոր սովորեցնել տալ, եւ ինչպէ՞ս սիրոյ պակասը լրացնել: 

- Պէտք է գիտակցենք, թէ որքան ենք բոլորս կապուած իրար, կապ չունի՝ Հայաստանում ենք 

ապրում, թէ արտերկրում: Ցաւը նոյն կերպ ենք զգում ու խելագարւում, բայց եւ հասկանում, 

որ պէտք է հաւաքուել ու ելքեր փնտռել: Իրականում դեռ ցաւից ու անզօրութիւնից տեղս չեմ 

կարողանում գտնել, յաճախ ոչինչ չեմ կարողանում անել, թէեւ գիտեմ, որ շատ արագ է 

պէտք սկսել գործել: Մարսելն ու ուշքի գալը բարդ է, բայց մարտահրաւէրներն անընդհատ 

գալիս են, ու պարտաւոր ենք դրանց պատրաստ լինել: 

- Բոլորս հիմնականում խօսում ենք, բայց քիչ գործում: Ինչի՞ց ենք պարտաւոր սկսել, 

օրինակ, Դուք՝ որպէս դերասան ու ռեժիսոր, ի՞նչ էք մտադիր անել:   

- «Սոդոմ եւ Գոմոր»-ում Աստուած խոստանում է 100 հաւատաւոր մարդ լինելու դէպքում 

փրկել կործանուող քաղաքը, յետոյ անգամ 10 հոգուն է համաձայնում: Այսինքն՝ պարզւում 

է, որ անգամ 10 իրապէս հաւատով մարդիկ կարող են ամբողջ քաղաքը փրկել: Դրա համար 

մտածում եմ՝ ոտքի կանգնենք ու սկսենք իրար առողջութեամբ վարակել։ 

Փարիզում Շառլ Ազնաւուրի մասին ֆիլմի նկարահանումների էի ու այնտեղից յետոյ շատ 

ժամանակակից պիեսներ եմ բերել, որոնք նոր մօտեցում ու ձեւ ունեն: Կէսն արդէն նոյնիսկ 

թարգմանել ենք, բայց որոշեցի, որ ծրագրերը, ելնելով իրավիճակից, պէտք է փոխել: 

Ժամանակ անցաւ, ու հասկացայ՝ ամենամեծ վտանգը չզարգանալն է, հակառակը՝ պէտք է 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (139) Հոկտեմբեր 2023 

 

6/55 

սկսենք նրանից, ինչը մեզ առաջ է տանում ու նոր միտք բերում, թոյլ է տալիս քո 

սահմաններից դուրս գալ։ Չի կարելի առաջընթացին խանգարել, անհրաժեշտ է ինչքան 

հնարաւոր է գործել ու նորին ձեռք մեկնել, բայց նաեւ ազգայինի մասին չմոռանալ։ 

Երէկ էլ այդ մասին ուսանողներիս հետ էինք խօսում. նրանց հետ Կոմիտաս ու Թումանեան 

ենք բեմադրում: Յանձնարարել եմ «Կիկոսի մահը» տարբեր ժանրերով անել ու տեսնել, թէ 

նոյն ստեղծագործութիւնը միւզիքըլի կամ ողբերգութեան դէպքում ինչպէս կը փոխուի: 

Համարում են, որ միւզիքըլը չի ստացւում՝ շատ հայկական է լինում: Իսկ ինչո՞ւ 

կարծրատիպ ունենք, որ հայկականն անպայման գիւղականն է՝ տրեխներով, ինչո՞ւ ենք 

այդքան սահմանափակել մեզ։ Եթէ մտքով ու սրտով բացենք մեր հորիզոնը, ապագան էլ այլ 

կերպ կը լինի: 

- Իսկ Համազգային թատրոնում հայ հեղինակներից կամ ազգային թեմաներով ի՞նչ 

բեմադրութիւններ էք պատրաստւում անել։- «Սասնայ ծռեր» էպոսն ենք ուզում բեմադրել: 

Դերասանները զգում են, որ շատ կոտրուած եմ ու ոչինչ չեմ կարողանում անել, երկար 

նստում ենք ու զրուցում: Գիտակցում եմ, որ պիտի փորձեմ ոգին վերադարձնել, բայց դա 

անելու համար նախ ինքս եմ պարտաւոր առողջ լինել, որպէսզի միւսներին էլ փոխանցեմ: 

Միասին կարդում ենք ու տեսնում, որ էպոսում մեր ազգի կոդն է դրուած, յանկարծ 

հասկանում ենք, որ մեր մեջ քնած Դաւիթ ու Սանասար կան, հենց որ արթնացրինք, հեյ-

հե՜յ... Այնքան մարդասիրական ու հումորով էպոս է, ամբողջը մեր ազգի մասին է: Այդ 

մարդասիրութիւնն է, որ մեզ միամտութիւն է տալիս, գուցէ, Արցախի հետ կապուած էլ 

միամիտ էինք ու բաւական դիւանագէտ չգտնուեցինք: Պիտի արթնացնենք մեր լեզուի ու 

մշակոյթի ուժը, այդ դէպքում հնարաւոր է՝ մեր Մհերն ու Դաւիթն էլ արթնանան:  

- Նարինէ, Արցախից էք ու Ձեր մանկութիւնն այնտեղ է անցել, անձամբ Ձեզ համար այդ 

կորուստն ինչպիսի՞ ցաւ էր: 

- Բոլորս նոյն զգացողութիւնն ունենք: Շատ-շատ ցաւոտ է, հիմա էլ չեմ կարողանում խօսել 

այդ մասին. ասես քո ունեցած ամենաքաղցր բանը կորցնես: Մի բան եմ մտածել, որ 

անպայման բեմադրելու եմ՝ իմ երազանքի աշխարհում ճամբորդում եմ դէպի իմ Արցախ: 

Միտքը դեռ մէջս եփւում է, բայց ուզում եմ այն իրական աշխարհ դառնայ: 

- Ձեր բարեկամներն էլ բռնի տեղահանուել են իրենց տներից ու հայրենիքից: Ինչպէ՞ս են 

այստեղ յարմարւում նոր իրականութեանը: 

- Այո, ստիպուած եկել են: Զգացողութիւններն ամէն օր տարբեր են լինում, բայց միանգամից 

գործի լծուեցին: Ասում են՝ ինչ ուժեղ են արցախցիները, չեն նստում ու լացում: Արցախցու 

ուժի մասին, դէ, միշտ էլ խօսուել է: Օրեր առաջ Գիւմրիում «Հրաշագործը» ներկայացում 

էինք խաղում, մի մարդ հարցրեց. «Նարինէ Գրիգորեա՞նն էր բեմում», զարմացել էր՝ ոնց եմ 

այս ծանր շրջանում ուժ գտել ու խաղացել։ Հենց դա է առաջնային, որ դարդին չպիտի 

տրուես, այլապէս քեզ շատ կը խանգարի։ Մի լաւ պատմութիւն կայ, թէ ովքեր են վերապրել 

գերմանացիների համակենտրոնացման ճամբարները: Առաջինը մահացել են նրանք, ովքեր 

մտածում էին՝ «ամէն ինչ աւելի վատ է լինելու», ապա նրանք, ովքեր կարծում էին՝ «շուտով 

լաւ է լինելու», որովհետեւ ժամանակի ընթացքում յուսախաբ էին լինում, ու ողջ են մնացել 

միայն նրանք, ովքեր գործել են։ Պիտի թոյլ չտանք մեզ մատների վրայ խաղացնել: 

Մերոնց մի մասն էլ տուն է վերանորոգում ու ասում՝ ոնց որ բանաստեղծութեան ծիծեռնակը 

լինեն. 

«Ծիծեռնակը բոյն է շինում, 

Ե՛ւ շինում է, ե՛ւ երգում, 

Ամէն մի շիւղ կպցնելիս՝ 

Առաջուայ բոյնն է յիշում»: 

Յաճախ նաեւ թեւաթափ են լինում, բայց շարունակում են գործել: Քեռիս ու եղբայրս 

համոզուած են, որ միեւնոյն է՝ վերադառնալու են Արցախ: 

- Իսկ ինչպէ՞ս են պատկերացնում վերադարձն ու դրա համար ի՞նչ հիմքեր են տեսնում: 

- Ես էլ չգիտեմ, բայց իրենց հասկանում ու հաւատում եմ: Պապս 90 տարեկանում ասում էր՝ 

երբ բահը վերցնում է, էլի 18 տարեկան է դառնում։ Ու այդ տարիքում այգուց որքա՜ն 

կարտոֆիլ, դդում, լոբի, գինի էր ստանում։ Իմ ամբողջ գենն այդ հողի հետ է աշխատել, 

առանց դրա չեն կարողանում ապրել: Նորագիւղում են մեր պապենական տները, ծնողներս 

էլ մեր տունն այնտեղ են կառուցել, հող ու այգի ունեցել, բոլոր բարեկամներս հողի հետ են 

աշխատել, հիմա չեն դիմանում, ուզում են գնալ ու այն նորից մշակել: 

- Մշակոյթն ու արուեստը կարո՞ղ են այս իրավիճակում մարդկանց մի քիչ օգնել ու կեանք 

վերադարձնել, եւ արդեօք դրանք որոշակի փոփոխութիւնների չպիտի՞ ենթարկուեն ու նոր 

ուղղութիւն որդեգրեն։ 

- Նախ պիտի յիշենք՝ ով ենք որպէս ազգ, ու մեր հարստութիւնը զգանք: Հիմա անգամ մեր 

պատմութիւնն են աղճատում. տեսէք, թէ դպրոցական դասագրքերում ինչեր են 

ներկայացնում: Այդ դասագրքերը վերանայել է պէտք, կրթութիւնը ամուր հիմքերի վրա 

դնել, անպայման մշակոյթը պիտի հային յիշեցնի իր ինքնութիւնը, ախր մենք ապուշ 

սերիալներում եղած մարդիկ չենք, որոնք նման կենցաղով ու մտքերով են ապրում: Այդ 

սերիալները պիտի պետական մակարդակով վերացնել ու ամէն ինչ հայրենիքի շուրջը 

ստեղծել: Դա չի նշանակում փակուել մեր մէջ, նաեւ պարտաւոր ենք տեղեակ լինել 

ժամանակակից աշխարհում տեղի ունեցող ողջ հոսքին։ 

 

Իրար հետ ունեցած ընդհանրութիւնն ենք կորցրել, չենք գիտակցում, որ նոյն կաթսայում ենք 

եփւում: Ինքներս մեզնից հիասթափուած ենք, ինչը շատ վտանգաւոր է, ու մշակոյթը պիտի 

մեզ յիշեցնի սեփական արմատների մասին, թէ ինչպիսի արժէք ու գիտութիւն ենք ունեցել: 

Մեր հողի վրայ որտեղ ոտք ես դնում, մեծ պատմութիւն, խոր ու շատ անուշ արժէքներ կան, 

որոնց մասին ինքներս էլ չգիտենք: Դրանց մասին յիշեցնել է պէտք, ոչ թէ ապուշ սերիալներ 

նկարել: Ինչո՞ւ Քարահունջի, կարեւոր պատմական իրադարձութեան կամ իմաստուն 

թագաւորի մասին սերիալներ չեն նկարահանում: 

- Նարինէ, ի՞նչ կուզէք ասել մարդկանց ու փորձել նրանց մի քիչ լաւատեսութիւն փոխանցել:   

- Էլի Արցախի մասին եմ ասելու. եկէք այնպէս անենք, որ այն էլ Կարսի, Նախիջեւանի ու այլ 

վայրերի պէս երգերում մնացած հայրենիք չդառնայ: Այսօր տէր կանգնենք մեր 

ճակատագրին ու Արցախը նորից իրականութիւն դարձնենք, ոչ թէ խամաճիկ լինենք: Ցաւը 

դեռ շատ մեծ է, դժուար է որեւէ բան ասել, բայց պիտի մեզ թափ տանք ու տէր կանգնենք մեր 

հայրենիքին եւ իրար, որովհետեւ վաղը կարող է շատ ուշ լինել։ 

Զրոյցը ՝ Յասմիկ Բաբայեանի 

BRAVO.am 

17/10/2023 

ԿԻՊՐԱՀԱՅ 

ՔԱՅԼԱՐՇԱՒ-ՑՈՅՑ ՅԱՆՈՒՆ ԱՐՑԱԽԻ 

 Հոկտեմբեր 1-ի երեկոյեան, հակառակ 

տեղատարափ անձրեւին, Կիպրահայութիւնը 

միասնաբար Արցախահայութեան համար կատարեց 

համագաղութային քայլարշաւ-ցոյց մը, որուն բուն 

նպատակն էր դատապարտել Ազրպէյճանի կողմէ 

Արցախի հայաթափումն ու ցեղային զտումը: 

Քայլարշաւը տեղի ունեցաւ Կիպրոսի մայրաքաղաք 

Նիկոսիոյ մէջ, իսկ բողոքի ցոյցը՝  «Եւրոպական 

միութեան տան» առջեւ։ Ելոյթ ունեցան կիպրոսի 

խորհրդարանին մէջ ներկայացուող բոլոր 

կուսակցութիւններու ներկայացուցիչները, ինչպէս 

նաեւ Եւրոխորհրդարանականներ։ Խօսքեր 

արտասանեցին հայ եւ կիպրացի հոգեւոր եւ 

քաղաքական պաշտօնական անձնաւորութիւններ, 

դատապարտելով Ազրպէյճանի կողմէ գործադրուող անմարդկային եւ ցեղասպանական 

քաղաքականութիւնը եւ պետութիւններու անտարբերութիւնն ու լուռ կեցուածքը: 

Կիպրահայութեան անունով, խօսք առաւ ԹԵմիս Կաթողիկոսական փոխանորդ Տ.Տ. Խորէն 

Արք. Տողրամաճեան, որ յատկապէս արձանագրեց.  

«Միջազգային հանրութիւնը գոհացաւ միայն կոչերով ու յայտարարութիւններով:...Ոչ ոք 

փորձեց կանխել ցեղասպանութիւնը, վերջ տալ պաշարումին եւ պատժել Ազրպէյճանը:  

Ռուսիան չուզեց կիրարկել իր խաղաղապահ առաքելութիւնը, լուռ հետեւեցաւ կայացած 

համաձայնութիւններու ոտնահարումին, Ազրպէյճանը շրջափակեց Արցախը, անցակէտեր 

տեղադրեց Բերձորի-Լաչինի միջանցքին եւ արեւանգեց շատ մը արցախահայեր...խախտեց 

զինադուլը եւ սպաննեց Արցախի խաղաղ բնակիչներ...Պաքուն կազմակերպեց 

սովամահութիւն Արցախի ժողովուրդին դէմ, կանխամտածուած մարդասիրական ճգնաժամ 

ստեղծեց եւ արգիլեց մարդոց ազատ տեղաշարժը...Ցեղասպան քաղաքականութեան 

կազմակերպումով, հիմա ամբողջ Արցախը հայաթափուած է, ինչպէս 

Արեւմտահայաստանը, Նախիջեւանը: Բայց մենք իրաւունք չունինք յուսահատելու, մենք 

պիտի հաւատանք ու դարձեալ պիտի փրկենք Արցախը, կառչած պիտի մնանք մեր 

իրաւունքներուն:...Մեր հոգիները կը մնան ազատատենչ ու անկախատենչ:  Կարեւորը մեր 

միասնականութիւնն է: Ատրպէյճանի գործադրած 

ցեղասպանութիւնը դատապարտող Յուշագիր մը 

յանձնուեցաւ, որ փոխանցուի ԵՄ խորհուրդի 

նախագահ Շարլ Միշելին։   

Աւարտին, Ս. Աստուածածին 

մանկապատանեկան երգչախումբը, անձրեւին 

տակ երգեց փունջ մը ազգային երգեր: Ցոյցը 

աւարտեցաւ «Մեր Հայրենիք» քայլերգով: 

ՅՕԴՈՒԱԾՆԵՐ 

ԱՐՑԱԽԸ՝ ՄԻՋՊԵՏԱԿԱՆ, ՄԻՋՏԱՐԱԾՔԱՅԻՆ 

ՈՒ ՆԵՐՀԱՅԿԱԿԱՆ ԼՈՅՍԻՆ ՏԱԿ 

 

Պարոյր Յ. Աղպաշեան 

 

Այն ինչ որ տեղի ունեցաւ (ու կ’ունենայ) Արցախի 

մէջ, ո՞վ ըսաւ որ նորութիւն էր կամ անակնկալ, երբ 

քանի մը տարիէ ի վեր անոր նախանշանները այս 

կամ այն ձեւով, կը յուշէին անխուսափելին, իր 

աննախընթաց ահագնութեամբ ու 

բարբարոսութեամբ: 

Մենք յաճախ անդրադարձած էինք այդ դժոխային, 

հակամարդկային ու բռնութեան աղէտին, որ 

կամաց-կամաց կը հիւսուէր Արցախի դէմ, ոչ թէ 

անպայման ունենալով «հաւաստի» տեղեկութիւններ, բայց, որոշապէս, հետեւելով 

տարածքային ու միջազգային խորհրդաւոր շարժերուն, այլեւ՝ խորաչափելով քաղաքական 

արեւելումներու ու ռազմական կուտակումներու տեղաշարժերը, արդէն ինքնին զգացնելով 

վտանգի մը մօտալութիւնը, բազմաթիւ երեւոյթներու եւ իրողութիւններու 

թափանցիկութեամբ: 

Պարզ էր, թէ երկբեւեռ, նոյնիսկ բազմաբեւեռ ճակատներու կազմաւորումը, մեծապետական 

երկիրներու միջեւ՝ խժդժութիւններու ճամբով, այլեւ՝ խնդրոյ առարկայ «ենթակայական» 

իշխանութիւններու շահագործումով, ուղղութիւնը պայթիւնավտանգ դառնալու բազմաթիւ 

տուեալներով ողողուած էր, իսկ ատիկա մէկ օրէն միւսը բռնկեցնելը կամ բախումնային 

դարձնելը մատի շարժումով արդէն կարելի էր իրականացնել, այնքան ատեն որ «մեծ»երը 

նախապատրաստուած էին, իրենց դիւանագիտական, քաղաքական, զինուորական, 

տնտեսական հզօրութիւններով ու լարախաղացութիւններով, յեղաշրջելու ու տապալելու 

ամէն ինչ, մինչ «փոքր»երը՝ գիտակցաբար թէ ոչ, հլու-հնազանդական կարգով կը գործէին, 

մերթ հաւատալով որ իրենց ընտրած ուղին ճիշդ է ու… շահաբեր, մերթ ալ մխրճուելու 

անհեթեթ արկածախնդրութիւններու մէջ: 

Այս վերիվայրումներուն ու տակնուվրայութեան մէջ, ո՞վ կրնար ամենէն աւելի գործունեան 

ու շահամէտը դառնալ, եթէ ոչ սիոնական հրեան, որուն բջիջներն ու մասնիկները ծուարած 

էին այն պետութիւններուն մօտ, ուրկէ կու գան հրահանգներն ու հրամանները, 

ցուցմունքներն ու դրդումները, միջամտելու հոս ու հոն, սուր ճօճելու ասոր կամ անոր դէմ, 

միշտ գիտակցութեամբ ու հաւանութեամբ իր կնքահօր՝ Ուաշինկթընին: 

Երէկ Խորհրդային Միութիւնը քայքայուեցաւ կամ տարանջատուեցաւ, արդեօ՞ք միայն 

ներքին փտածութեան ու սնանկութեան պատճառներով, բայց, միջազգային սիոնիզմը, որ 

արմատներ ունէր նաեւ Մոսկովեան ղեկավարութենէն ներս, ուաշինկթընեան գործակից-

արիւնակիցներու հետ համախորհուրդ չէի՞ն, որ փլուզումը տեղի ունենայ, երկկողմանի 

լռելեայն, բայց, գործնադաշտ ուղիներով: 

Այսօր, այն ինչ որ կը պատահի աշխարհի մէջ, քիչ մը ամէն տեղ, պատերազմական, 

աշխարհագրական, սահմանագծական, էթնիկական, տնտեսական պատճառներով ու 

պատրուակներով, բոլորն ալ կը միտին իրենց «հող»երը պարարտացնել, «շահ»երը 

ամրագրել, «դիրք»երը զօրացնել, թէկուզ ի գին մարդկութեան արժանապատուութեան եւ 

արդարութեան յարգելիութեան ոտնակոխումներուն: 

Նոյնիսկ ամենուրէք, կան թէ՞ չկան այս այլանդակութիւնները կամ ո՞ւր կարելի չէ տեսնել 

այս հակամարտութիւնները, երբ ամէն կողմ իր դիմացինը լլկելու մասին կը մտածէ, 

մրցակիցը՝ ոչնչացնելու, հակառակորդը՝ խեղդելու, ի գին ինչի՞, եթէ ոչ… 

մարդատեացութեան, մարդակերութեան ու մարդաոչնչացութեան: 

Ալ ինչի՞ մասին կը խօսուի ու կը բարբառուի գերագոյն բեմերէն ու միջազգային 

հարթակներէն, երբ դուք՝ «մեծ»երդ, ամբողջ աշխարհը մրոտեցիք ու խաւարեցիք, 

թունաւորեցիք ու ապականեցիք: 

Այս քստմնելիութիւնը ո՞ւր կրնայ առաջնորդել (կամ առաջնորդեց) աշխարհը, վերջին 

հաշուով, դուք ինչո՞վ կրնաք հպարտանալ, որ արժանապատուութեան եւ արդարութեան, 

համերաշխութեան ու խաղաղութեան… ասպետներ էք: 

*** 

Եթէ այս թռուցիկ, բայց պարտադիր ակնարկը կատարեցինք, պարզապէս կեդրոնանալու 

համար հայրենի Արցախին վիճակուած օրհասականութեան վրայ, որ՝ տարիներէ ի վեր, 

յատկապէս վերջին շրջանին կ’ապրի աննկարագրելի գեհէնային կեանք մը, իր 

հարազատներով եւ երեխաներով: 

Պիտի չխօսիմ միջազգային ընտանիքին ու հասարակութեան մասին, որոնց մեծ մասը, 

միայն «մոմիա»կան դերակատարութեան մէջ գտնուեցաւ (ու կը գտնուի), բայց, ի՜նչ ըսել այն 

հայկական կողմերուն, որոնք ՀԱՄԱԽՈՒՄԲ ու ՄԻԱՍՆԱԿԱՆ չեղան, ի վիճակի չդարձան 

ԲՌՆՑՔՈՒԵԼՈՒ ու ՄԻԱՒՈՐՈՒԵԼՈՒ, որպէսզի բարւօք կամ ընդունելի ելք մը գտնուի 

Արցախին եւ Արցախահայութեան ի նպաստ: 

Լա՛ւ, հանրահաւաքները, բողոքացոյցերը, ճանապարհափակումները, 

ստորագրահաւաքները, երկիրը անդամալուծելը ի՜նչ տուին, երբ այդ քայլ-արշաւներն ու 

ցուցադրականութիւնները, յստակ չէ՞, բան չեն տար, ասկէ առաջ չտուին, յետայսու ալ 

պիտի չտան: 

Դո՛ւք, խորհրդարանի անդամներ, որոնք փաստօրէն ընտրուած էք ժողովուրդին կողմէ, 

չունի՞ք այլ ընտրանքներ կամ դաշտեր, ձեր տեսակէտները ներկայացնելու ու 

պաշտպանելու, Ազգային Ժողովն ու փողոցը շփոթելով իրարու հետ: 

Հայ ժողովուրդը միթէ՞ չէր գիտեր, թէ Արցախը հիմնապէս վտանգուած է, մանաւանդ վերջին 

երկու տարուան տագնապեցնող իրադարձութիւններով, այսօր յայտնուելով անլուծելի 

փապուղիի մէջ: 

Փոխանակ լծուէիք, իշխանութիւն-ընդդիմութիւն եւ առհասարակ հայ ժողովուրդ, գտնելու 

այնպիսի տարբերակներ, որոնցմով հայրենիք ու հող կը պահուին, պետութիւն ու 

պետականութիւն կը զօրացուին, ողջմիտ քաղաքականութիւն եւ արդիւնաւէտ 

դիւանագիտութիւն կ’որդեգրուին, դուք բոլորդ կառչեցաք ձեր ներքին քարկոծումներուն, 

ամբաստանութիւններուն, վայրագութիւններուն, այլամերժութիւններուն եւ, յանկարծ, ձեր 

սլաքները ուղղեցիք ձեր երէկուան դաշնակիցներուն, առաւել՝ Արեւմուտքէն «մուրալ»ով 

զօրակցութիւն եւ օժանդակութիւն: 

Անկասկած, հիմնովին շրջած գործելաձեւերու հետեւեցաք, «ձին կառքին ետեւ» դնելով, ի՞նչ 

շահերու համար, մէկէն հրաժարելու ու միւսը սիրաշահելու ցնդաբանուող փո՞րձ, բայց, չէ՞ 

որ դուք ունէիք աւելի սրբազան պարտականութիւններ, պարտաւորութիւններ եւ 

յանձնառութիւններ: 

Մինչդեռ դուք վեր պիտի մնայիք նման խամաճիկութիւններէ եւ հեռու՝ քանդողական 

արկածախնդրութիւններէ, այնքան ատեն որ կային ԵՐԿՈՒ հիմնական հարցեր. 

- Արցախի անվտանգութիւնը եւ Արցախահայութեան փրկութիւնը 

- Հայաստանի սահմաններուն պաշտպանութիւնը եւ գոյակեցութիւնը 

Սակայն, մէկ կողմէն՝ հակաիշխանութիւն բարդոյթը, միւս կողմէն՝ ընդդիմութեան 

անշնորհք պահուածքը, արդէն ուժաթափած էին հասարակութիւնը, որ ամէն տեսակէտով 

յուսախաբուած ու հիասթափուած էր թատերական-տիկնիկային խաղաոճերէն: 

Իսկ երբ Արցախը ենթարկուեցաւ իր վերջին պատուհասին, նախ՝ ընդդիմութեան «հացին 

իւղ քսուեցաւ», ապա, ժողովուրդը զգաց գալիք այն հարուածը, որ կրնայ վերջնական 

փլուզումի առաջնորդել Հայաստանը: 

Տակաւին երէկ, անոնք որոնք, միամտօրէն թէ բթամտօրէն, Արցախը կը նկատէին իրենց 

համար փորձանաւոր հրապարակ մը, հիմա, բոլորն ալ, ի նպաստ Արցախին սկսած են 

արտայայտուիլ, զանազան միջոցառումներով, հանրահաւաքներով ու լոզունգներով, տիրող 

լարուածութիւններուն գլխաւոր մեղաւորը նկատելով… Նիկոլ Փաշինեանը: 

Այս մօտեցումը ու վերաբերմունքը, ըստ էութեան ու տրամաբանութեան, այնքան ալ ճիշդ 

չէ, որովհետեւ բոլոր մասնակիցները, ներս թէ դուրս, ունին իրենց յանցապարտութեան 

բաժինները: 

Տարիներ, խորհրդարանը կազմալուծողներ, զայն վերածելով «ամօթ»ի ռազմադաշտի մը, 

մերժելով երկխօսութեան ճամբով հարցերը քննելու կարելիութեանց, ճամբաներ ու 

պողոտաներ փակելով, նստացոյցեր կազմակերպելով, ստորագրահաւաքներու դիմելով, 

բռնութիւն ցուցաբերելով եւ ընդհանրապէս ապակայունացնելով եւ անշարժացնելով 

երկիրը, ասոնք բոլորը պատճառներ չէի՞ն, որ երկիրը անդամալուծուի, ազգային 

արեւելումները անշքացուին, պետութեան հիմքերը խարխափին, իսկ Ազգային բանակը՝ 

անզօրանայ: 

Այո՛, եթէ Նիկոլի իշխանութիւնը իրաւունք չունէր սխալագործելու, բայց ո՞վ ըսաւ որ 

ընդդիմութիւնն ալ իր սանձարձակութեան մէջ պիտի լողար, ապականելով եւ ստուերելով 

ամէն ինչ որ նուիրական է եւ անբեկանելի: 

Չմոռնա՛լ նաեւ հետեւեալ երկու պարագաները. 

1) «Նախկին»ները, տիրող քաոսին մէջ, հսկայական աւերիչ բաժին ունեցան, թէկուզ օրին ոչ 

այնքան տեսանելի, բայց, յետագային, արեւու նման յստակ, յիշելու համար ամենէն 

ահաւորը՝ արտահոսքը, երբ շուրջ աւելի քան երկու միլիոն հայ, պարտադրաբար գաղթեց 

կամ ապաստանեցաւ այլուր, առանց որ պատասխանատուներէն մէկը առաջնորդուի իր 

խուցը, իր բազմամիլիար աւարներով ու դրամակոյտերով: 

2) Նիկոլ Փաշինեանի օրօք, հակառակ նշմարուող ժխտականութիւններուն, 

սայթաքումներուն ու ցնցումներուն, բայց, բազմաթիւ մարզերէ ներս, յատկապէս արտաքին 

աշխարհին հետ յարաբերելու եւ արդիւնաւորուելու տեսակէտէն, միջպետական թէ 

առեւտրական առումներով, արձանագրելի ու նշելի եղան գործնական ներդրումներ: 

Ինչ կը վերաբերի մեր բուն նիւթին, Արցախեան բարդ ու հանգուցաւոր թղթածրարին, 

անորմով զբաղիլը, զայն հետապնդելը կամ պաշտպանելը, չի՛ կրնար ըլլալ այն 

ընթացամոլական կարգով, որուն լծուած է հայ ժողովուրդը, ի Հայաստան թէ ի սփիւռս, 

որովհետեւ, ամէն մարդ հասկցաւ (պէտք է հասկնայ), թէ ՆՈՐ, ԹԱՐՄ, ՃԿՈՒՆ եւ ՅԱՐԱՏԵՒ 

ռազմաքաղաքականութիւն մը անհրաժեշտ է: 

Թէ ի՞նչ կրնայ ըլլալ ատիկա, հրամայական է. համախմբել ու կեդրոնացնել ԶՕՐԱՒՈՐ 

կորիզ մը, ՀԱՅԱՍՏԱՆԵԱՆ ու ՍՓԻՒՌՔԵԱՆ ՀԱՄԱՆՈՒՆ հեղինակութիւններով, որոնք 

այս առընչութեամբ ունին հմտութիւն ու փորձառութիւն, կարողութիւն ու հեղինակութիւն, 

դիւանագիտութիւն ու միջազգայնագիտութիւն, միջպետականագիտութիւն ու 

ռազմագիտութիւն: 

Այս նախաձեռնութիւնը ու գործագիտութիւնը չի կրնար դրսեւորուիլ սիրողականութեամբ, 

ատիկա բացառած ըլլալու է: 

Վերջապէս, մինչեւ երբ մնալ խորհրդարանական ցլամարտութեան, փողոցային 

առճակատութեան, ներհայկական անհանդուրժողութեան ու ներքաղաքական 

մրցակցութեան ճիրաններուն մէջ: 

Եթէ կա՛յ Արցախը վերականգնելու ու Հայաստանը անառիկ պահելու վճռակամութիւն, 

պահն է գիտակցելու անոնց, այլապէս, քիչ է ըսելը ուշացած ենք…: 

(Պէյրութ, 23 Սեպտեմբեր 2023) 

ՔՈՍՈՎՈՆ  ԱԼ  ԿԱԶ  ՉՈՒՆԻ 

10/10/2023  

ԱՒՕ ՊՕՂՈՍԵԱՆ 

Թէեւ ոչ մէկ տեղ արձանագրուած է, սակայն կ՛ըսուի, 

թէ Ուինսթըն Չըրչըլ ըսած է հետեւեալ խօսքը. «The 

Balkans produce more history than they can consume». 

ըսել կ՛ուզէր, որ պալքանեան երկիրներուն մէջ կայծ 

մը կրնայ պատճառ դառնալ անվերջանալի 

պատերազմներու շղթայի մը: Եթէ այդ ճիշդ էր, 

պալքանեան երկիրներուն պատկանող Քոսովոյի պարագային, նոյնքան ճիշդ է նաեւ 

Կովկասի լեռներուն մէջ ծուարած դրախտային գեղեցկութեամբ օժտուած, Հայկական 

լեռնաշխարհին մաս կազմող Արցախին: 

Մինչ Քոսովոն, որուն բնակչութիւնը մեծամասնութեամբ կը բաղկանար ալպանացիներէ 

ունեցաւ Միացեալ Նահանգներուն եւ Եւրոպական Միութեան աջակցութիւնը եւ յանգեցաւ 

ՆԱԹՕի ռազմական միջամտութեան՝ շնորհիւ Քոսովոյի հանրապետութեան հռչակման եւ 

անոր միջազգային ճանաչման, Արցախի պարագային, որ նոյնպէս կը գտնուէր 

Ատրպէյճանի հանրապետութեան մէջ եւ բաղկացած էր մեծամասնութեամբ հայերէ եւ որուն 

համար տասնեակ հազարաւորներ զոհ գացած էին արցախեան հարցի բռնկումէն մինչեւ 

այսօր, Քոսովոյի ճակատագիրին չարժանացաւ ան: 

Արցախը՝ իր գոյութեան սկիզբէն ի վեր, հազարամեակներ իր հայեցի գոյութիւնը 

պահպանած էր եւ ունեցած իր որոշ չափով ինքնիշխանութիւնը, նոյնիսկ երբ Հայաստանի 

մնացեալ մասը կը գտնուէր օտար կայսրութիւններու տիրապետութեան տակ։ Այսօր, 

դժբախտաբար, իր պատմութեան մէջ առաջին անգամ ըլլալով ցեղային զտման 

ենթարկուելով՝ հայաթափուած է եւ ժողովուրդը բռնի տեղահանուած: 

Արեւմուտքը միջամտած էր ի նպաստ Քոսովոյին, որովհետեւ անիկա 

աշխարհագրականօրէն կը գտնուի Եւրոպայի մէջ եւ նկատի ունենալով պալքանեան 

երկիրներու ժողովրդագրական պատկերը, ուր բոլոր երկիրները իրար միջեւ հիմա 

անթեղուած վիճելի տարածքներ ունին, Քոսովոյի մէջ սերպերու կողմէ ցեղային զտման 

յաջողութիւնը պիտի պատճառէր տարածաշրջանի բոլոր երկիրներուն ազգային 

փոքրամասնութիւններուն մօտ ազգային զարթօնքի եւ ազատագրական շարժումներու 

յառաջացման, որոնք, պիտի առաջնորդէին պալքանեան այդ երկիրներուն միջեւ 

պատերազմներու: Այդպիսի իրավիճակի մը հաւանականութիւնը բնականաբար չէր բխեր 

Եւրոպական Միութեան շահերէն, ոչ ալ Ամերիկայի, մանաւանդ որ Ամերիկա եւ 

արեւմուտքը Պաղ պատերազմէն յաղթական դուրս եկած էին: 

Հայութեան՝ ազատութեան համար մղած պայքարը եւ Արցախի ազատագրութեան եւ Մայր 

Հայաստանին միանալու պատերազմը Քոսովոյի պատերազմին նման էր։ Հոն ալ հրդեհը 

կրնար տարածուիլ ամբողջ Կովկասի մէջ, հասնելով բոլոր նախկին Սովետական 

երկիրները: Փաստօրէն, այդպէս ալ եղաւ առնուազն Չեչենիոյ մէջ, ուր տեսանք Ռուսիոյ 

բիրտ հակազդեցութիւնը, որ վերջապէս յանգեցաւ առաջինին անձնատուութեան: Սակայն 

կային առնուազն երկու տարբերութիւններ: 

 1.- Աշխարհագրական դիրքը. Արցախը հեռու էր Եւրոպական ցամաքամասէն եւ 

կը  գտնուէր տակաւին ռուսական զօրաւոր ազդեցութեան գօտիին մէջ: 

 2.- Արցախի հանրապետութեան ճանաչումը առնուազն ճեղքեր պիտի բանար նոյն՝ ՆԱԹՕի 

անդամ երկիրներէն կարեւորագոյնին՝ Թուրքիոյ եւ միւսներուն միջեւ: 

 3.- Արցախի՝ Հայաստանի հետ միացման կամ հանրապետութեան ճանաչումը ճանապարհ 

պիտի բանար աշխարհի շատ մը երկիրներու եւ մանաւանդ Եւրոպական կարգ մը 

երկիրներու մէջ նման պահանջներու, ինչպէս՝ Սպանիոյ եւ Մեծն Բրիտանիոյ: 

 4.- Աշխարհաքաղաքական դիրքը. Արցախը, գտնուելով արեւմուտք-արեւելք խաչմերուկին 

վրայ՝ սահմանային որեւէ փոփոխութիւն ուղղակիօրէն կը շահագրգռէ շրջանային բոլոր 

երկիրները՝ ներառեալ Թուրքիան, Իրանը, Ռուսիան եւ նոյնիսկ աւելի հեռու գտնուող 

երկիրներ եւ կը վտանգէ տարածաշրջանի աշխարհաքաղաքական հաւասարակշռութիւնը: 

 5.- Ուժանիւթային գործօնը. Ատրպէյճանի կազի եւ քարիւղի պաշարները, որոնք 

հիմնական պատճառներէն են Արցախի տագնապին հայանպաստ հանգուցալուծման 

մերժումին: 

 6.- Ճանապարհային գործօնը. Հայաստանը կը գտնուի հիւսիս-հարաւ, արեւելք-արեւմուտք 

խաչմերուկին վրայ, հետեւաբար անոր քաղաքականօրէն տիրանալը, տարածաշրջանին 

տիրապետող երկրին պիտի տար ուժի յաւելեալ լծակ: 

Վերոնշեալ գործօնները հիմնական պատճառներէն են, որոնք տարածաշրջանային եւ 

արեւմտեան երկիրները մղեցին համաձայնելու՝ Արցախի հարցը դիտելու Ատրպէյճանի 

տարածքային ամբողջականութեան դիտանկիւնէն: 

Դժբախտաբար, աշխարհի մեծ պետութիւններուն այս քաղաքականութեան 

պատճառով,  այսօր Արցախ աշխարհը կորսնցուցած ենք, մեր երկրի գեղեցիկ, բարեբեր, 

բարեխառն եւ ամէնէն կարեւորը՝ Հայաստանի համար ռազմավարական բացառիկ եւ 

անգնահատելի աշխարհագրութեամբ ամրակուռ այդ ամրոցը անցած է թշնամիին ձեռքը՝ 

անոր տալով մեր դէմ դիրքաւորուելու եւ մեզ վերահսկելու լաւագոյն դիրքերը: 

Արցախի կորուստով եւ ժողովուրդին տեղահանումով, առանց այդ ալ թոյլ եւ աղքատ մեր 

պետութիւնը կը գտնուի արցախցի մեր հայրենակիցներուն ամէն ինչով ապահովելու 

հրամայականին առջեւ, որովհետեւ անկասկած հողէն աւելի բարձր արժէք է ՄԱՐԴը՝ հայ 

մարդը: 

Արհաւիրքը պատահած է արդէն. պէտք է մտածենք ապագային մասին: Մեր 

հազարամեակներու պատմութեան մէջ, այս մէկը առաջին աղէտը չէ: Պէտք է կարենանք 

մեր մէջ վերականգնելու ուժ գտնել: Անցեալ դարասկզբին, Արեւմտեան Հայաստանի մեր 

ազգակիցներուն ցեղասպանութենէն վերապրած մասնաւորաբար Վասպուրականի 

ժողովուրդը, ապաստանեցաւ եւ հիւրընկալուեցաւ այս բուռ մը հողին վրայ: Հայաստանի 

առաջին անկախութեան հիմնադրութեան մէջ անոնք անգնահատելի դերակատարութիւն 

ունեցան թէ՛ Սարդարապատի հերոսամարտին եւ թէ պետութեան կազմաւորման մէջ: 

Անոնք նաեւ ժողովրդագրական իրավիճակի բարելաւման մէջ իրենց համեստ լուման 

բերին, վերաբնակեցուելով անհրաժեշտ ռազմավարական կարեւորութեամբ տարածքներու 

վրայ: 

Մեր յաջորդ մարտահրաւէրը մեր պետութեան ամրացումը եւ հանրապետութեան 

սահմանները ապահովելն է: Արցախի մեր եղբայրները եւ քոյրերը անգնահատելի 

հարստութիւն են, որուն համար մեր իշխանութիւնները եւ հանրութիւնը առաւելագոյն 

ուշադրութիւն դարձնելու հրամայականին առջեւ կը գտնուին: Առաջին հերթին 

բացարձակապէս վերջ պէտք է տանք տանք հատուածականութեան վտանգաւոր եւ 

ազգակործան դրսեւորումներուն եւ արտայայտութիւններուն: Շուտով պէտք է մշակուի 

պետական աջակցութեան համապարփակ ծրագիր մը, հետեւելով նման իրավիճակներու 

բովէն անցած այլ ժողովուրդներու օրինակին: Թերեւս այդ ծրագիրին համեմատաբար 

ամէնէն դիւրին մասը, Արցախի գիւղական համայնքներէն տեղահանուածները ապահովելն 

է: 

Իսրայէլացիները երբ դեռ պետութիւն չունէին, եկան Պաղեստին եւ քիպուցներ 

հաստատեցին, երբ դեռ գիւղատնտեսական աշխատանքներու մէջ նուազագոյն 

փորձառութիւնը ունէին: Հայաստանի մէջ շատ կան խոպան եւ լքուած հողատարածքներ, 

զորս կարելի է օգտագործել՝ զանոնք յանձնելով արցախցի գիւղացի բնակչութեան, 

մնացեալը՝ քաղաքներու բնակչութեան, ըստ իրենց մասնագիտութիւններուն, 

տրամադրելի  աշխատավայրերու մէջ կարելի եղածին չափ արագ ընդգրկել: Շատ կարեւոր 

է նաեւ բոլոր փափաքողները ընդգրկել պայմանագրային զինուորական ծառայութեան մէջ, 

ուր արդէն կայ մեծ պահանջ, մանաւանդ փորձառու երիտասարդներու, ինչպէս՝ 

արցախցիները: Վերջապէս կարեւորագոյնը եւ դժուարագոյնը՝ բնակարաններու 

ապահովումն է, որուն լուծում գտնելը պետութեան պարտականութիւնն է:  Նոյնիսկ կարելի 

է մտածել նոր աւաններու կամ քաղաքի մը կառուցման մասին, որուն համար պահանջել 

համաշխարհային՝ ներառեալ հայաշխարհի նիւթական աջակցութիւն: 

Վերջապէս, հայութիւնը պէտք չէ ընկճուի եւ կարենայ յաղթահարել այս աղէտը: Միայն 

Հայաստանը չէ որ պատերազմներու բովէն անցած է, այլ ամբողջ մարդկութեան 

պատմութիւնը այդպիսին է: Անհրաժեշտ է այս պարտութիւնը եւ աղէտը 

վերածել  հզօրացման առիթի, ինչպէս հրեաները իրենց ողջակիզումը վերածեցին հզօր 

երկիր ստեղծելու իրենց դարաւոր երազի իրականացման: 

Պէտք է գիտակցինք, որ Արցախի պատերազմը իր աւարտին չէ հասած: Թշնամին 

Հայաստանի սահմաններուն վրայ սպառնական կերով դիրքաւորուած է եւ ազգովին պէտք է 

գիտակցինք վտանգին եւ պատրաստուինք որեւէ բեմագրութեան: Ուժերու առաւելագոյն 

լարումով պէտք է երկիրի ամբողջ տարածքին ապաստանարաններ կառուցել, զորս 

պարտաւոր էինք կանխատեսել եւ իրականացնել այս երեսուն երկար տարիներուն: 

Չպատրաստուեցանք այս օրուան։ Մեր յաջորդական ապիկար, անհեռատես եւ սեփական 

բարօրութեամբ զբաղած վերնախաւին պատճառով: Այդ բացը ստիպուած ենք լրացնելու 

այսօ՛ր: Պէտք է կառուցենք թէ՛ ապաստանարաններ եւ թէ՛ պաշտպանական զինուորական 

թաքստոցներ ու ամրութիւններ (bunkers): Զուիցերիան, հակառակ աշխարհի ամէնէն 

ապահով երկիրներէն մէկը ըլլալուն, իր ինը միլիոն բնակչութեան համար երկրի 

տարածքին, 2022ի դրութեամբ, ունէր 370,000 պատսպարաններ, երբ մեր պատսպարանները 

պարզապէս նիւթական շահ ապահովելու նկատառումներով վարձակալութեամբ 

գործարարներու տրուած են: Անհրաժեշտ է շատ խօսուած ազգ-բանակ համակարգի 

որդեգրումը: 

Հակառակ անոր որ արդէն ուշ ենք բոլոր առումներով, այսուհանդերձ պէտք է 

պատրաստուինք հիմա՛, իսկ անոր համար պարտադիր է աջակցիլ պետութեան եւ 

դատարկել «հրապարակները»։ 

 ՀԻՄԱ՛: 

ՍԵՊՏԵՄԲԵՐԻ 27  ԵՒ  ՀԱՄԱԶԳԱՅԻՆ  ՈՂԲԵՐԳՈՒԹԻՒՆ 

(Նուիրում եմ եղբօրս` 44-օրեայ պատերազմի հերոս Պարոյր Սարգսեանի անմահ 

յիշատակին) 

Այսօր Սեպտեմբերի 27-ն է, 44-օրեայ 

ողբերգութեան, աղէտի տարելիցը։ Գրեթէ մեկ 

շաբաթ է մտքիս մէջ իրար են խառնւում ցասում, 

խռովք, տագնապ, կռւում եմ ինքս ինձ հետ, 

պայքարում ներքին անհանգստութեանս ու 

տագնապի դէմ, սակայն ապարդիւն:  Արցախը 

կորցրեցինք, կորցրեցինք յաւիտենապէս:  

Ընթերցողներից ոմանք, իհարկէ, եթէ դեռ մնացել են մարդիկ, որոնք կարդում  են հայերէն 

յօդուածներ, թերթեր, յատկապէս սփիւռքում, ինձ կը մեղադրեն անյոյս վատատեսութեանս 

մէջ, բայց հարկաւոր է մի կողմ նետել ռոմանտիկական շղարշը եւ նայել մեր ժողովրդի 

աչքերի մէջ եւ ասել, որ Վանի, Անիի, Սիսի, Էրզրումի կողքին աւելացաւ եւս մեկը՝ Արցախ 

աշխարհը։ 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (139) Հոկտեմբեր 2023 

 

17/55 

 Հայոց  ցեղասպանութեան տարիներին, ողջակիզուեց մի ամբողջ ժողովուրդ՝ 

դառնալով թուրքական եաթաղանի զոհ։ Փրկուեցին միայն արեւմտահայութեան բեկորները։ 

Հարկ է նշել, որ անգամ այդ տժգոյն ժամանակներում կար մի փոքր յոյսի նշոյլ։ 

Գաղթականները բնակւում էին այսօրուայ Թուրքիային սահմանակից երկրներում՝ 

հաւատալով, որ ուր որ է պիտի վերադառնան Երկիր։ Ցաւով ենք արձանագրում, որ այժմ 

արցախահայերը գիտեն, որ վերադարձի ճանապարհ այլեւս չկայ, որ տեղի է ունենում 

ցեղային զտում, այն էլ  քաղաքակիրթ աշխարհի  աչքի առաջ։ Իսկ անտարբերութիւնը, ոչինչ 

չասող կոչերը դարձնում են նրանց մեղսակից, բայց ինչպէ՞ս մեղադրենք ուրիշներին, երբ որ 

մենք ենք նաեւ յանցաւոր։ 

 Արցախը լինելով լեռնային շրջան՝ գրեթէ միշտ ունեցել է կիսանկախ կարգավիճակ, 

իսկ այժմ  երեք տասնամեակ պայքարից, յաղթանակից, պարտութիւնից, դաւաճանութիւնից 

յետոյ, այն դատարկւում է։ Մենք անկարող ենք այն փրկել, մեղադրում ենք ուրիշներին, 

նմանուելով այն ուսուցչին, որը դասի ընթացքում աշակերտների աղմուկի  համար 

մեղաւորութիւնը բարդում է վերջիններիս վրայ եւ երբեք չի ընդունում իր մանկավարժական 

անկարողութիւնը։ Այս ամէնով հանդերձ, մոռանում ենք մի պարզ ճշմարտութիւն, որ 

արցախեան սուրբ հողը արեան կաթիլ աւելի է տեսել, քան թէ անձրեւ ու ջուր։ 

 2020 թ-ի Նոյեմբերի 9-ի առաւօտեան, 44 օր «յաղթելուց» յետոյ, երբ բախուեցինք 

դաժան իրականութեանը, երբեք չէի կարող մտածել, որ կը գայ մի ժամանակ, որ անգամ այդ 

չարաբաստիկ օրը կարող է դառնալ երազանք։ Աստուած մի արասցէ, որ այս օրն էլ դառնայ 

երազանք, կորցնենք Սիւնիքը եւ ոչ միայն: Անհեթեթ է մեղադրել ռուսներին եւ այլոց, մենք 

մեզ չօգնեցինք, մենք մեր ձեռքով մեզ դատապարտեցինք։ Փոխանակ հզօրանալու, 

միաւորուելու, պառակտուեցինք, թալանեցինք ու դատարկեցինք երկիրը։ Յստակ է, որ 

այսօրուայ իշխանութիւնները լաւ գիտէին, որ առաջիկայում, Արցախի համար որոշակի 

հարցեր չլուծելու պարագայում, տեղի էր ունենալու ա՛յն ինչ որ եղաւ օրեր առաջ, բայց ո՞վ 

տուժեց: Տուժեցինք ազգովի, սակայն դեռ չենք գիտակցում։ 

 «Ո՞վ էր մեղաւոր»։ Փիլիսոփայական հարցի պատասխանները շատ են։ Մեղաւորը 

բոլորս ենք, յատկապէս այսօրուան ՀՀ ապաշնորհ, անհեռատես, համբակ ղեկավարները, 

ինչպէս նաեւ նրանց մեղսակից ամբոխը, թալանչի ընդդիմադիրները եւ ապաշնորհ 

սփիւռքը։ Սրան աւելանում են նաեւ աշխարհավարական հանգամանքները 

տարածաշրջանում, ինչպէս նաեւ Ռուսաստան-Թուրքիա քաղաքական սիրախաղը եւ ոչ 

միայն։ 

 Թուրքիային անհրաժեշտ էր մի նոր միջոց, որով կը ստիպէր հայ ժողովրդին մի կողմ 

դնել  1915 թ-ի ցեղասպանութեան համաշխարհային բարձրաձայնումը եւ զբաղուել այլ 

խնդիրներով։ Այս առումով կատարեալ յաջողեցին, որովհետեւ այսուհետ ստիպուած ենք 

լինելու ամոքելու մեր նորօրեայ վէրքերը, ի հարկէ, եթէ հնարաւոր է դա անել։ 

 Որպէսզի Ուկրանիայի հարցով Թուրքիան չխոչընդոտի Ռուսաստանին եւ դեռ 

աւելին, օգնի շրջանցել որոշ սահմանափակումներ, Ռուսաստանը համաձայնեց զոհել իր 

դաշնակից հայերին, իսկ այդ ընթացքում ՀՀ ղեկավարութիւնը չունեցաւ  խոհեմութիւն ու 

հեռատեսութիւն, որպէսզի քաղաքական խաղերում դուրս գար անվնաս։ Բացի այդ, 

Ադրբեջանն էլ խոստացաւ ռուսական գազը մատակարարել Եւրոպա՝ սիրաշահելով երկու 

կողմերին, ինչպէս նաեւ օգտուել  բոլոր հակամարտողների տարաձայնութիւններից։ ՀՀ 

նախկին իշխանութիւններն էլ, որ ինչ որ ձեւով պահել էին Արցախը,  վստահ գիտէին, որ 

լինելու է պատերազմ, որի արդիւնքում անհնար է, որ մենք կարողանանք յաղթել, իսկ 

անխուսափելի պարտութեան պարագայում ակնկալում էին, որ ժողովուրդը կը հեռացնի 

ներկաներին եւ իշխանութիւնը կը փոխանցի  իրենց։  

 Մեր տարաբախտ ժողովուրդը, որ բաժանուել էր սեւի ու սպիտակի, այժմ կորցրել է 

անգամ այդ հայրենադաւ գոյների զգացողութիւնը, դարձել անտարբեր, իսկ մի մասն էլ 

սփիւռքահայերի հետ բաւարարւում է դիմատետրի իրենց էջերում բաժակաճառեր ու 

նկարներ տեղադրելուց։ Արդարութեան դէմ չմեղանչելու համար, պէտք է նշել, որ շատ քիչ 

թուով մեր հայրենակիցներն էին միայն, որ փորձեցին բերել իրենց նիւթական ու 

բարոյական աջակցութիւնը, այն էլ հիմնականում սփիւռքից՝ նուիրատուութիւններով, կամ 

էլ հասարակական փոքրաթիւ գործունէութամբ։  

 Հարկ է ընդգծել նաեւ, որ ղարաբաղցի, հայաստանցի վիճաբանութեան մէջ յաղթողը, 

բնականաբար, մեր թշնամիներն էին։ Մեզնից ոչ ոք իրաւունք չունի մեղադրելու այն 

արցախցիներին, որոնք բռնել են գաղթի անտանելի ճամբան, իսկ եթէ այսօր կը լինեն 

մարդիկ, որ կը յանդգնեն ապրել իրենց բնօրրանում՝ Արցախում, իւրաքանչիւրիս 

պարտականութիւնն է խոնարհուել նրանց առջեւ եւ անել ամէն ինչ, որպէսզի  նրանց 

կեանքը լինի ապահով ու անվտանգ, որովհետեւ ապրել Արցախում, նշանակում է 

պաշտպանել բուն Հայաստանը։ 

 Դժբախտաբար, այսօր մեր հասարակութեան մէջ չկան առաքինի, մաքուր, բոլորի 

կողմից ընդունելի հեղինակութիւններ, որոնք կարող են միաբանել ու առաջնորդել մեր 

ժողովրդին այս օրհասական պահին։ Պառակտուած է ընդդիմութիւնը, իշխանութիւնն ամուլ 

է, մենք էլ՝ մեղսակից ու անլուրջ։ Մեղանչել ենք երկրի ու երկնքի առջեւ, սպասում ենք 

հրաշքի, մինչդեռ չտեսանք, չգնահատեցինք իրական հրաշքը, որին կարողացել էինք 

արժանի դառնալ մոտ 700 տարուայ անյաջողութիւններից յետոյ։ Մեղաւոր ենք ինքներս մեր 

ու հերոս արցախցիների առջեւ։ 

Յստակ է, որ չկարողացանք օգտագործել մեր համազգային ներուժը, մեր ժողովրդի 

ողջ հնարաւորութիւնները։ Նախանձեցինք, թալանեցինք ազգովին, հեռացանք Աստծուց եւ 

այժմ կրկին նոյն սխալների պատճառով, կանգնած ենք մեր լինելութեան խնդրի առջեւ։  

 Հարկաւոր է մի կողմ թողնել անմիաբանութիւնը, այլ սիրով ու հաւատով կանգնել 

կողք կողքի, փրկել մեր փոքր ածուն, այլապէս վաղը մեր սերունդները մեզ չեն ներելու, իսկ 

Վերջին Դատաստանն էլ լինելու է անողոք։ 

Յովհաննէս սարկաւագ Գումրուեան 

Լոս Անջելըս 

ՃԱԿԱՏԱԳՐԱԿԻՑՆԵՐ 

ՅԱԿՈԲ ՄԻՔԱՅԷԼԵԱՆ 

13/10/2023 

 

Թերեւս սուրիացի ըլլալնիս պատճառ է, որ երբեմն 

մեր մտապատկերին մէջ Պաղեստինն ու Արցախը 

ճակատագրակիցներ նկատենք,  քանի կը ճանչնանք 

Պաղեստին-Իսրայէլ հակամարտութեան ծնունդն ու 

ընթացքը, որ 75 տարուան պատմութիւն ունի, մինչ 

Արցախ-Ատրպէյճան թշնամութեան իրավիճակը, 

թէեւ հին արմատներ ունի, սակայն Արցախի 

երեսնամեայ ազատագրութեան օրէն սկսեալ, 

յատկապէս  վերջին տարիներուն սկսած էր 

հակամարտութեան վերածուիլ՝  2016, Ապրիլեան քառօրեայ, 2020, 44-օրեայ եւ վերջինը, որ 

աւարտեցաւ Արցախի յանձնումով: Քանի ծանօթ ենք երկու հակամարտութիւններուն ալ, 

ապա նմանութեան եզրեր կը գտնենք իրենց միջեւ եւ անշուշտ՝ տարբերութիւններ ալ: 

Պաղեստինը փոքր է, անկախ պետութեան մը կարգավիճակը չունի, կը ճակատի հսկայ 

Իսրայէլի դէմ, որ աշխարհի ամենաարդիական, ամենաուժեղ  բանակներու շարքին կը 

դասուի: Արցախն ալ պաշտօնապէս ճանչցուած պետութիւն չէ եւ իր համնեստ ուժերով կը 

ճակատի հսկայ հարստութիւններ ու հնարաւորութիւններ ունեցող Ատրպէյճանի դէմ: 

Արցախ եւ Պաղեստին, երկուքն ալ իրենց պատմական հողին վրայ են եւ կը ճակատին 

ընդամէնը անցեալ դարուն հիմնուած թշնամի պետութիւններու դէմ: Իսրայէլի թիկունքին 

կան գլխաւորաբար  համաշխարհային Սիոնիստական կազմակերպութիւնն ու Մ. 

Նահանգները, Պաղեստինի թիկունքին կան արաբական բոլոր պետութիւններները, իրենց 

որոշ  օժանդակութիւններով, առաւել  Իրանն ու Թուրքիան, մին՝ շօշափելի 

օժանդակութեամբ, իսկ միւսը քաղաքական կեցուածքով: Ատրպէյճանի թիկունքին կան 

գլխաւորապէս Թուրքիան  եւ Իսրայէլը,  իրենց անսահման զինական 

կարողութիւններով:  Արցախի թիկունքին կայ (արդէն հիմա կարելի է ըսել՝ կային…) 

Հայաստանն ու ամբողջ հայկական Սփիւռքը, թէեւ անհամեմատելի: 

Կարելի է շատ երկարել համեմատութիւնն ու բաղդատութիւնը, քանի ամէն ինչ բացայայտ 

է: Պաղեստինը, աւելի որոշակի՝ Պաղեստինի ծայրայեղական «Համաս» զինեալ 

կազմակերպութիւնը, որուն բնակավայրն է Կազա երիզ-քաղաքը Միջերկրականի ափին, 

տասնամեակներէ ի վեր փորձանք դարձած է Իսրայէլի գլխուն: Չեմ չափազանցեր, եթէ ըսեմ 

որ Պաղեստին-Իսրայել կռիւները երբեք դադար չեն առած, քանի Իսրայէլ անտանելի 

սեղմումներու կ՛ենթարկէ պաղեստինցիները, որոնք ազատութիւն եւ անկախութիւն 

կ՛ուզեն, առաջ քարերով ու  պարսատիներով կը քարկոծէին իսրայէլեան ներխուժող 

մեքենաները, որուն ի պատասխան, Իսրայէլ ռազմական օդանաւերով կը ռմբակոծէ Կազան, 

կը սպաննէ Համասի ղեկավարներն ու անզէն քաղաքացիները: 

Վերջին տարիներուն Համասի զէնքերը զարգացան եւ պարսատիներու կողքին ինքնաշէն 

հրթիռներով յարձակումներու վերածուեցան, որոնցմէ հազարաւոր հրթիռներ անցեալ 

շաբաթ անձրեւի պէս տեղացին իսրայէլեան վերաբնակեցուած վայրերու վրայ, որոնք 

ապօրէն շինութիւններ են, որոնց գոյութեան դէմ քուէարկած է ՄԱԿ-ը, ԱՄՆ խորհուրդ 

տուած է որ Իսրայէլ դադրեցնէ իր ծաւալապաշտական քաղաքականութիւնը, սակայն 

Իսրայէլը երբեք ականջ չէ կախած ու շարունակած է իր անսանձ քաղաքականութիւնը, 

միշտ վստահելով իր անչափելի ուժին: 

Օրեր առաջ սկսած պաղեստինեան յարձակումը լրիւ վերջ դրաւ իսրայէլեան 

անպարտելիութեան ու անհպելիութեան «առասպելին», երբ սպաննուած բազմահարիւր 

զոհեր ունեցաւ,  հազարաւոր վիրաւորեալներ եւ մեծ թիւով  առեւանգեալներ: Այս հուժկու 

յարձակումին առ ի պատասխան Իսրայէլ իր ռազմական օդանաւերով սկսաւ քանդել 

Կազայի ժողովրդային բնակելի շէնքերը: Պաղեստին շատ մեծ թիւով զոհեր ունեցաւ, 

առաւել՝ ահագին վիրաւորեալներ, ինչպէս միշտ, սակայն եթէ Իսրայէլ ամբողջ Կազան քար 

ու քանդ դարձնէ, դարձեալ պարտուած կը մնայ եւ կասկածելի է որ վերստին հասնի իր 

նախկին առասպելական հռչակին: 

Այստեղ արդէն մարդ կ՛ամչնայ դարձեալ դիմելու բաղդատութեան: Համաս-Իսրայէլ 

պատերազմէն երկու շաբաթ առաջ, Ատրպէյճան յարձակեցաւ Արցախի վրայ. մէկ օրուան 

մէջ կողմերը գրեթէ հաւասար զոհեր ու վիրաւորներ ունեցան, սակայն այդ 24 ժամը 

բաւարար էր, որ Արցախը զէնքերը վար դնէ, յանձնուի թշնամիին, լքէ իր պապենական 

հայրենիքը եւ ապաստանի Հայաստան, մինչ իր նախկին նախագահներն ու երեւելի 

անձնաւորութիւնները ձերբակալուեցան ու Պաքու տարուեցան… 

Ձեռքս կը դողայ այս տողերը արձանագրած ատեն. Պաղեստինցիներէն ոչ պակաս հերոս 

արցախահայութիւնը ի՞նչ պայմաններով անձնատուր եղաւ, ի՞նչ սադայէլական գաղտնի 

ծրագիր սեւով մրոտեց Արցախի պատմութեան ոսկեփայլ վերջին էջը… Չէ, ինչ կ՛ըսեմ, այս 

ձեւով չի փակուիր Արցախի հերոսական տարեգրութիւններուն մատեանը. Այս անկումէն 

ետք, Արցախը կրկին ոտքի կը կանգնի ու կը սկսի նոր էջ բանալ ու նոր յաղթանակներ 

գրանցել: 

Յ.Գ.- Նախկին հալէպահայ արուեստագէտ Վահէ Ֆէթթէլեան, ափսոս որ անդենականի 
բնակիչ դարձած ես, թէ չէ Արցախի վերանկախութենէն ետք, քու նախագծած արցախեան 
դրօշին վրայ սրբագրութիւն մը պիտի ընէիր ու ատամնաւոր փոքր բաժինը  միացնէիր մօրը՝ 
Հայաստանին եւ ունենայինք մէկ եւ մնայուն Հայաստանեան դրօշ մը: 

ՅԱԿՈԲ ՄԻՔԱՅԷԼԵԱՆ 

ՉԵԽ  ԳՐՈՂ  ԿԱՐԷԼ  ՀԱՆՍԱՅԻ  ՅԵՏԵՂԵՌՆԵԱՆ  ՎԱՒԵՐԱԳՐՈՒՄԸ 

Յարութիւն Իսկահատեան- Պէյրութ 

 

 Վերջերս հայերուս համար հետաքրքրական լուր մը տարածուեցաւ, թէ Չեխիոյ 

մայրաքաղաք Փրակայի վեցերորդ շրջանի թաղապետութիւնը մերժած է Աթաթիւրքի 

արձանը տեղադրելու տեղւոյն թրքական դեսպանատան դիմումը։ Մերժման կէտերէն մէկը 

Հայոց Ցեղասպանութեան ճանաչումն է Չեխիոյ Հանրապետութեան կողմէ։ Այս եղելութիւնը 

անգամ մը եւս կը շեշտէ չեխերու հայանպաստ կեցուածքը մանաւանդ այս օրերուն։ Այդ 

հայանպաստ կեցուածքին մէջ մեծ դեր ունեցած է չեխ ճանապարհորդ եւ Հայոց 

Ցեղասպանութեան ականատես վկայ Կարէլ Հանսայի գիրքը հայոց մասին, որ չեխերէն լոյս 

տեսած է անցեալ դարուն եւ վերջերս հայերէնի թարգմանուած լոյս տեսաւ Փրակայի մէջ։ 

Յետեղեռնեան հայոց կացութեան մասին շատ գրուած է, 

սակայն տառապանքի եւ յետցնցումի վերաբերեալ 

սակաւաթիւ են նկարագրութիւնները: 32 տարեկան չեխ 

երիտասարդ ականատես վկայ Կարէլ Հանսա, անձնական 

հարցի մը հետեւանքով՝ ընկճախտի պատճառաւ, 1922-ի 

ամրան դէպի Միջին Արեւելք ճամբորդութեան մը կը 

ձեռնարկէ, որուն հետագայ ազդեցութիւնը իր կեանքին 

վրայ բացառիկ երեւոյթ մը կը հանդիսանայ, որով ան 

Հայոց Ցեղասպանութեան վկայող ու ակաջալուր 

յուշագրող մը կ՛ըլլայ: 

 

Մեծ Եղեռնի հայոց դէմ թրքական եւ քրտական ոճիրներու 

ողբերգական ազդեցութեանց չեխ վկան՝ Կարէլ Հանսա գրի 

կ՛առնէ իր տեսածներն ու լսածները, մանաւանդ Հալէպի եւ 

Լիբանանի մէջ ու կը հրատարակէ գիրք մը, որ կը կրէ 

«Արեւելքի Արհաւիրքները» խորագիրը եւ որուն հայերէն 

թարգմանութիւնը կատարուած է Աննա Կարապետեանի 

կողմէ, իսկ հրատարակութիւնը՝ Չեխիոյ մայրաքաղաք Փրակա լոյս տեսնող «Օրեր» 

ելեկտրոնային կայքի խմբագիր, «Օրեր Մատենաշար.1»-ի տնօրէն, գիրքին խմբագիր ու 

սրբագրիչ՝ Յակոբ Ասատրեանի կողմէ: Գիրքին մեկենասն է Գէորգ Աւետիսեան: 

 

Կարէլ Հանսա ծնած է Վիեննա, 1890-ին: Երկու տարեկանին ընտանեօք կը փոխադրուին 

Չեխիոյ հարաւը՝ Չեսկէ Պուտէյոցիցէ քաղաքը, ուր ան իր կրթութիւնը կը ստանայ եւ կը 

մասնագիտանայ անտառներու բնապահպանութեան գիտութեան մէջ: 

 

Կարէլ Հանսայի ուղեւորութեան առաջին քայլը Փրակայէն Պրաթիսլաւա կ՛ըլլայ, ապա 

Պոլիս, Հալէպ եւ Պէյրութ, անցնելով զանազան եւրոպական եւ արեւմտեան փոքրասիական 

քաղաքներէ եւ գիւղերէ: Ճամբորդութեան սկիզբը ան պարզ հետաքրքրասէր մը եղած է, 

սակայն յետոյ կը դառնայ ճշմարիտ այն ճամբորդներու նման, որոնք իրենց շուրջի մարդոց 

կը նային կարեկցանքով, իրենց կեանքը վտանգի տակ դնելով եւ օգտակար 

մարտահրաւէրներ ընդունելով: Հակառակ բոլոր խոչընդոտներուն ան կը ջանայ հասնիլ իր 

նպատակին՝ օգնել կարիքաւորներուն: Փրակա վերադառնալէ ետք, Կարէլ Հանսա իր 

կեանքը կը վերակազմակերպէ եւ իբրեւ գրական գործ այս յուշերը պարունակող գիրք մը 

լոյս կ՛ընծայէ: Աւելի ուշ, ան Հայոց Ցեղասպանութենէն վերապրողներու մասին ուրիշ գիրք 

մըն ալ կը հրատարակէ՝ «Դեգերումներ Արեւելքով Եւ Հարէմները Ճշմարտութեան Լոյսին 

Ներքոյ» խորագրով: Անոր գրական գործերու թիւը վեցի կը հասնի: 

 

Հեղինակը գիրքին ներածականին մէջ կը խօսի հայ ազգի ողբերգութեան մասին. 

«Ժողովուրդ, որ գոյատեւել է ութ հարիւր տարուց աւել, սակայն այսօր բնաջնջւում է 

թուրքական կառավարութեան բռնաճնշումների եւ բարբարոսութեան արդիւնքում: 

Եւրոպական պետութիւնների կողմից անօգնութեան մատնուած, «փոքր ժողովուրդների 

պաշտպան» լինելու իրենց անունով պարծեցող զարգացած պետութիւնների 

աջակցութիւնից զրկուած, լիովին սպառազէն խաւարամիտ ազգի կողմից կրօնական 

մոլեռանդութեամբ ոտնակոխ մարդ հրէշների սուր զէնքերով կոտորուած կամ վայրի 

կենդանիների պէս քշուած ժողովուրդը բարեգթութեան կոչ է յղում…» (էջ 4): 

Գիրքին Առաջին գլուխին մէջ ընթերցողներուն կը ներկայացուին Հայաստանի եւ հայ ազգի 

պատմութեան մասին տեղեկութիւններ, իսկ երկրորդ գլուխը յատկացուած է հայոց 

զանգուածային բռնագաղթերու, կոտորածներու եւ բռնի իսլամացման: Այս 

ներկայացումները բարեբաստիկ շարժառիթներ են չեխերէն բնագիրին ծանօթացողներուն 

վերաբերեալ, որով չեխ քաղաքացին վերահասու կը դառնայ Հայոց Ցեղասպանութեան եւ 

հայ ազգի պատմութեան: 

 

Երրորդ գլուխը Կարէլ Հանսայի յուշերն են մանաւանդ Հալէպի եւ Լիբանանի մէջ: Ըստ 

հեղինակին տեղեկագրութեան, միայն Հալէպի մէջ 1922-ին կային 46 հազարէ աւելի հայ 

գաղթականներ, որոնք Փոքր Ասիոյ եւ Կիլիկիոյ զանազան քաղաքներէն ու գիւղերէն 

բռնագաղթուած էին թուրքերու կողմէ: Դամասկոսի մէջ նոյն տարին կային 15 հազարէ 

աւելի հայ գաղթականներ, իսկ Երուսաղէմ՝ 10 հազար: Հազարաւոր հայ տեղահանուածներ 

կ՛ապրէին Լեռնալիբանանի մէջ ցրուած զանազան գիւղերու մէջ, որոնք լքուած ու 

կիսաքանդ խրճիթներէն ապաստանարան առած էին: Հայ բռնագաղթուածներէն շատեր 

կ՛ապրէին Հիւսիսային Սուրիոյ անապատային օվասիսներուն մէջ, արաբ պետեւիներուն 

ծառայելով: 

Թրքական բարբարոսութիւններու վայրենութիւնը լաւ ըմբռնած Կարէլ Հանսա, 

քաղաքական անցուդարձերէն լաւատեղեակ գաղթական հայոց որոշ հատուածի մը 

նկատմամբ իր մտավախութիւնը կը յայտնէ՝ հետեւեալը ըսելով. «Սիրիան հայ 

գաղթականներուն ապաստանն է, նրանց փրկութեան երկիրը, որը գոնէ սոսկ գոյութիւնը 

փրկելու հնարաւորութիւն է ընձեռել: Որքա՞ն ժամանակով: Վա՜յ նրանց, եթէ ճիշդ է, որ մինչ 

այսօր Ֆրանսիայի վերահսկողութեան տակ գտնուող ամբողջ հիւսիսային Սիրիան՝ 

ընդհուպ մինչեւ պաղտատեան երկաթուղու Ռայաք կայարանը, Ֆրանսացիները յետ են 

յանձնելու թուրքերին: Ո՞վ այնժամ կը կանգնեցնի այս հազարաւոր մինչ ի մահ 

հիւծուածների սարսափահար փախուստը, որոնց հետապնդելու է ժամանած թուրքական 

բանակը: Ի՞նչ ուժ կը կասեցնի այդ անմեղ զոհերի նոր կոտորածը: Այսպէս եօթ տարուց 

աւելի է, տեղից տեղ են անցնում այդ մարդկանց խմբերը՝ տնազուրկ եւ հայրենազուրկ, 

կանանց ու երեխաների խմբերը, որ կքել են մահուան երթի ծանրութեան տակ: Այսպիսին 

են դեգերումները՝ մահուան երթ չափահասների ու մանկահասակ երեխաների համար» (էջ 

191-192): 

 

Կարէլ Հանսա սկիզբը Հալէպի մէջ իր անձնական շրջապտոյտները կը կատարէ: Ատեն մը 

ետք, ան կարիքը կը զգայ աշխատելու, ուստի Հալէպի մէջ Մերձաւոր Արեւելքի 

Նպաստամատոյց Ընկերութեան գրասենեակը կը դիմէ եւ գործի կ՛ընդունուի: Այս պաշտօնը 

անոր առիթ կու տայ մօտէն ծանօթանալու հայ որբերուն եւ այրիներուն ցաւերուն եւ 

տառապանքներուն: 

 

Յատկանշական են ականատես վկայ Կարէլ Հանսայի նկատողութիւնները՝ Կիլիկիան 

հայերէն խլելով թուրքերուն յանձնելու Ֆրանսայի արարքին շուրջ. «Բռնագաղթուած հայոց 

համար Կիլիկիան եղել է ու մնում է մտատիպար ու երազանք: Սակայն նրանք սոսկալիօրէն 

պատրանաթափ եղան, երբ Ֆրանսան թուրքերի եւ Անգարայի կառավարութեան հետ 1921 

թուականին հաշտութեան պայմանագիր ստորագրեց, որով Կիլիկիան յանձնուեց 

թուրքերին, ինչը պատճառ դարձաւ, որ այստեղի հայերն ու յոյները փախուստի դիմեն: Ի 

հեճուկս սրան, շատերը դեռ երկար ժամանակ յոյս ունէին, որ թուրքերի նկատմամբ յոյների 

հաւանական յաղթանակը հնարաւորութիւն կու տայ բզկտուած Թուրքիայից պահանջել 

Կիլիկիան: Սակայն այդ յոյսերն անցեալ տարուան Սեպտեմբերին լիովին ոչնչացրեց 

Զմիւռնիայի ափերին յոյների կրած ջախջախիչ, աղետալի պարտութիւնը թուրքերի 

ազգային հերոս Քեմալ փաշայի զօրքից» (էջ 197-198): 

 

Պէյրութ գտնուած միջոցին, Կարէլ Հանսա երբեմն կ՛ացելէ Անթիլիասի հայոց որբանոցը: 

Հոն հազարաւոր որբեր եւ որբուհիներ ապաստան գտած էին մայրիներու եւ նոճիներու 

շուքին տակ լարուած վրաններու մէջ: Քիչ մը անդին լեռներու ստորոտը փայտէ խեղճուկ 

տնակներու մէջ եւս կ՛ապրէին հայ որբեր եւ որբուհիներ: Կարէլ Հանսա կ՛այցելէ նաեւ Զուք 

Միքայէլի կամ Այնթուրայի որբանոցը՝ Պէյրութէն 27 քլմ հիւսիս: Այդ որբանոցին 

տնօրէնուհին Մարիա Ճեքոպսըն անունով դանիացի նուիրեալ անձնաւորութիւն մըն է, որ 

իր հոգածութեան տակ առած էր երեք հազարէ աւելի հայ որբեր ու որբուհիներ: 

 

Կարէլ Հանսա հաւաքած է նաեւ օրուան մամուլի տեղեկատուութիւնը հայ, յոյն եւ այլ 

քրիստոնեայ գաղթականներու եւ որբերու մասին: Սակայն եւ այնպէս, ան իր շօշափած 

տեղեկագրութիւնը մամուլին մէջ անբաւարար նկատելով հետեւեալը կ՛ըսէ. «Այս կցկտուր 

տեղեկութիւնները յստակ պատկերացում չեն տալիս ո՛չ Փոքր Ասիայում քրիստոնեայ 

բնակչութեան աղէտալի վիճակի մասին եւ ո՛չ էլ Մերձաւոր Արեւելքի երկրներում ժողովրդի 

բարեկեցութեամբ շահագրգիռ մարդասիրական տարբեր կազմակերպութիւնների ջանքերի 

եւ այդ շրջաններում տնտեսական ու սոցիալական խնդիրների լուծմանն ուղղուած 

վերջիններիս ճիգերի մասին» (էջ 283): 

 

Կարէլ Հանսայի արեւելքի մէջ հայոց յետեղեռնեան իրավիճակին մասին այս 

փաստագրական վկայութիւնը, արեւելեան Եւրոպայի հազուագիւտ աղբիւրներէն է, որուն 

հայերէնով ներկայացման շնորհակալ գործը իսկապէս ողջունելի է։ 

Աղբիւր՝  ՊԱՅՔԱՐ 

 

ՏԵՍԱԿԷՏ 

ՊԱՐՏՈՒԹԻՒՆ  ԵՒ  ԻՇԽԱՆԱՓՈԽՈՒԹԻՒՆ 

 ԱՒՕ ՊՕՂՈՍԵԱՆ 

Բոլոր պատերազմներէն ետք պարտուած 

երկիրներուն մէջ միշտ ալ իշխանափոխութիւնը 

հանրային սուր պահանջի ձեւ կը ստանայ՝ երկիրին 

կրած հողային եւ մարդկային կորուստներուն 

պատճառով, հոգեկան ընկճուածութեան եւ 

տկարութեան ցաւոտ զգացումին զուգահեռ: Այդ 

պահանջը սկիզբ կ՛առնէ հանրութեան մէջ, բայց ոչ միայն. դժբախտաբար այդ 

տրամաբանական պահանջը շատ յաճախ կ՛օգտագործուի իշխանութեան հակադրուած եւ 

անոր ձգտող ներքին խմբաւորումներու՝ խորհրդարանական կամ 

արտախորհրդարանական, եւ արտաքին ուժերու կողմէ, զանազան քաղաքական կամ 

աշխարհաքաղաքական դրդապատճառներէ մղուած։ Նոյնիսկ այդ իշխանափոխութիւնները 

յաջողելու պարագային, միշտ չէ որ անոնք հեզասահ եւ անցնցում կ՛իրականանան: Աւելի 

յաճախ անոնք պատճառած են անդառնալի բացասական հետեւանքներ, որոնք 

տասնամեակներ եւ թերեւս դարեր իրենց հետքը ձգած են տուեալ երկիրի բնականոն 

զարգացման եւ երբեմն ճակատագիրին վրայ: Բազմաթիւ են օրինակները այդպիսի 

երկիրներու, որոնցմէ մի քանին յիշատակելու համար՝ թուենք միայն Իրաքը, Իրանը, 

Քոնկոն, Լիպիան եւ Սուրիան: Շարքը կարելի է երկարել ամբողջ ափրիկեան եւ միւս բոլոր 

ցամաքամասերուն վրայ:  

Վերադառնալով մեր հայրենիքին, տակաւին մօտիկ անցեալին՝ դար մը առաջ, մենք 

ապրեցանք այդպիսի փորձառութիւն մը, երբ անցեալ դարու սկզբին, անկախ Հայաստանի 

առաջին Հանրապետութիւնը փլուզուեցաւ այդ օրերուն բոլշեւիկ՝ թէկուզ փոքրաթիւ 

խումբերու, ցոյցերուն եւ խափանարարական գործողութիւններուն յաջորդած կարմիր 

բանակին ներխուժման պատճառով: Այդ խումբերուն շահերը կը համընկնէին այդ օրերու 

Խորհրդային Միութեան աշխարհաքաղաքական շահերուն, որոնց արդիւնքով այդ խմբակը 

հասաւ Հայաստանի մէջ Դաշնակցական իշխանութեան տապալման եւ փոխարինեց զայն, 

Սովետական Կարմիր բանակին՝ Հայաստան ներխուժումէն ետք:  

Այդ Խորհրդային իշխանութեան ազդեցութիւնը մեր բնականոն ընթացքին վրայ ծանօթ է, 

ըլլա՛յ այդ դրական կամ բացասական ազդեցութիւններ. յիշենք անոնցմէ երկուքը. 

 – Եօթանասուն տարիներու  խաղաղութիւնը եւ Հայկական տարածքներէն Նախիջեւանի եւ 

Արցախի՝ Ատրպէյճանի Հանրապետութեան կցումը։ 

 – 1991ին, Հայաստանի անկախութենէն ետք, տեղի ունեցած պատմութիւնը այլեւս ծանօթ է 

բոլորին, մինչեւ Արցախի 44օրեայ պատերազմը եւ աղէտը: Իսկ այս ամսուան 19ին տեղի 

ունեցած Արցախի եւ Ստեփանակերտի դէմ մղուած երկօրեայ պատերազմը ուղղակի 

ճակատագրական էր: Արցախի վերջին ամրութիւնները փուլ եկան եւ հայկական երկրորդ 

հանրապետութիւնը փաստօրէն անձնատուր եղաւ: Արցախի կորուստով, Հայաստանի 

Հանրապետութիւնը անհամեմատ աւելի մեծ մարտահրաւէրներ դիմակայելու 

պարտադրանքին առջեւ կը գտնուի եւ կը դիմագրաւէ նոյնիսկ պետականութեան եւ 

հայրենիքի վերջնական կորուստին վտանգը:  

Այս իրողութիւնը նկատի ունենալով, հայրենի ժողովուրդէն մաս մը արդարօրէն դժգոհ է 

իշխանութիւններէն. արդարօրէն, որովհետեւ ցաւը մեծ է եւ այս իշխանութեան օրով է որ 

այս աղէտը պատահեցաւ: Սակայն, ինչպէս բոլոր նման պարագաներուն, ոչ բոլոր 

ժողովուրդն է որ կրնայ գիտակցիլ պահուան եւ այդ դժգոհութիւնը օգտագործող ու 

իշխանութեան տիրանալու կամ վերատիրանալու՝ կարգ մը կողմերու թաքուն նպատակին:  

Բոլոր ժողովուրդը չէ որ կրնայ գիտակցիլ, թէ աղէտը մէկ կամ երկու տարիներու 

որոշումներու կամ այդ միջոցին առնուած գործընթացներու հետեւանքը չի կրնար ըլլալ, այլ՝ 

բազմաթիւ գործօններու եւ երկար ժամանակ կուտակուած թերութիւններու ու յանցաւոր 

բացթողումներու: Արդարամիտ մտաւորականութեան դերը պէտք է ըլլայ ժողովուրդին 

անընդհատ լուսաբանել եւ բացատրել այդ աղէտին իրական պատճառները, միւս կողմէ 

նաեւ բացատրել եւ տեղեկացնել որ պատերազմի մէջ գտնուող ու բազմաթիւ 

դժուարութիւններ դիմագրաւող երկիրի մը մէջ, իշխանափոխութիւն իրականացնելը յղի է 

շատ վտանգաւոր հետեւանքներով:  

Բարեբախտութիւն է որ մեր երկիրի պարագային, փողոցային կոշտ քայլերը, երթերը, 

անկարգութիւնները եւ բիրտ ուժի գործածութիւնը կը կատարուին առաւելաբար 

խորհրդարանական ընդդիմութեան կողմէ, որովհետեւ այդ ուժերը բարոյազրկուած են յաչս 

ժողովուրդին: Հետեւաբար, մեծաթիւ զանգուածներ փողոց հանելու կարողութիւնը չունին: 

Անշուշտ ասիկա չի նշանակեր, որ մնացեալ ժողովուրդը իշխանութեան բոլոր քայլերուն 

հետ համամիտ է, սակայն կը գիտակցի, որ այս հանգրուանին, պետականութեան 

պահպանումը կարմիր գիծ է. իսկ իշխանափոխութիւնը ուղղակի սպառնալիք է 

պետականութեան գոյութեան, որովհետեւ սահմանին թշնամին պատրաստ է ներխուժման 

եւ երկիրին մէջ անկայունութիւնը ի նպաստ իրեն է:  

Ժողովուրդը նաեւ տեսած եւ հասկցած է, որ Արցախի աղէտը, առնուազն միայն ներկայ 

իշխանութեան վրայ բարդելը անբարոյականութիւն է, նաեւ գիտակցած է, որ այդ 

պատերազմը երկար տարիներէ ի վեր ծրագրուած էր եւ կը սպասէր միայն պատեհ առիթին: 

Այդ առիթը ռուս-ուքրանական պատերազմն էր եւ, անշուշտ, Ատրպէյճանի՝ ռազմականօրէն 

կազմ ու պատրաստ ըլլալը, իսկ հետեւանքները ձեռնտու են մասնաւորաբար 

Ատրպէյճանին, Թուրքիոյ եւ Ռուսիոյ:  

Հայաստան աշխարհը այսօր թերեւս իր պատմութեան ամէնէն ճակատագրական օրերէն 

մէկը կ՛ապրի եւ ամէն ժամանակներէ աւելի միասնութեան կարիքը ունի: Ժողովուրդը պէտք 

է բոլորուի միայն պետականութեան շուրջ, իսկ պետականութեան պահապանը այս 

օրերուն միայն պետական հաստատութիւններն են: Իշխանութեան նկատմամբ 

դժգոհութիւնները կրնանք ուղղել միայն յաջորդ ընտրութիւններուն ժողովրդավարական 

հիմքերով:  

Ճգնաժամերու ընթացքին, միասնականութիւնը նաեւ կ՛ենթադրէ արտախորհրդարանական 

ընդդիմադիր եւ ոչ-ընդդիմադիր ուժերու աջակցութիւնը երկիրի կառավարման բոլոր 

ոլորտներուն մէջ: Իշխանութիւնը պարտի հրաւիրել այդ ուժերը իրենց խորհրդատուական 

եւ այլ միջոցներու ներդրումը ունենալու, սակայն այդ ուժերուն մէջ խորհրդարանական 

ընդդիմութեան աջակցութիւնը պիտի բացառուի՝ այս օրերուն իրենց հակապետական 

գործունէութեան պատճառով:  

Տրամաբանական չէ այդ  կողմին ընդգրկումը հայցել, երբ անոնք միայն 

իշխանափոխութեան նպատակաուղղուածութիւնը ունին՝ առանց ներկայացնելու որեւէ 

շինիչ առաջարկ, եւ աւելին՝ անոնք չեն ուզեր տեսնել ռուսական բացայայտ թրքամէտ 

քաղաքականութիւնը: 

Հայաստան պէտք է ապրի. եկէք պահպանենք պետականութիւնը, որ մեր վերջին ու միակ 

հարստութիւնն է:  

Սեպտեմբեր 25,2023 

ՌՈՒՍԱՍՏԱՆ ԱՐՑԱԽԸ ԶԻՋԵԼՈՎ՝ ԴՈՒՌ ԲԱՑԱՒ ԱՄՆ-ՈՒ ԵՒ 

ԵՒՐՈՊԱՅԻ ՀԱՅԱՍՏԱՆ ՄՈՒՏՔԻՆ  

Սեպտեմբեր 2020-ի 44-օրեայ պատերազմին յաջող 

միջնորդութեամբ եւ Թուրքիոյ հետ գործակցելով, 

Ռուսաստան կրցաւ յաջողցնել Լաւրովեան ծրագիրը, 

որու գլխաւոր նպատակն էր Արեւմուտքը, 

յատկապէս ԱՄՆ-ն ու Ֆրանսան՝ ԵԱՀԿ-ի Մինսքի 

խումբի երկու համանախագահները Արցախեան 

հակամարտութեան կարգաւորումի գործընթացէն 

դուրս ձգել։ 

Հրադադարի եռակողմ յայտարարութեան ստորագրումով, յաղթական Ազերպայճան, 

Հայերուն ի նպաստ չմիջամտելուն համար Ռուսաստանը հատուցեց եւ իբրեւ երախտիք թոյլ 

տուաւ որ ան խաղաղապահ զօրքեր մտցնէ Արցախ եւ Բերձորի միջանցքին երաշխաւորը 

դառնայ։  

Չբաւարարուելով այսքանով, Ազերպայճան Բերձորի միջանցքին դիմաց Հայաստանէն 

պահանջեց Սիւնիքի միջանցքը, որպէսզի կապ հաստատէ Նախիջեւանի հետ։ Մերժեց 

ճանչնալ Հայաստանի հողային ամբողջականութիւնը, անդադար յարձակումի ենթարկեց, 

գրաւեց ինքնիշխան Հայաստանի տարածքներ, միշտ Ռուսաստանի մեղսակցութեամբ։ 

Դաշնակից Ռուսաստանին եւ ՀԱՊԿ-ին ուղղուած՝ Հայաստանի ռազմական օգնութեան 

բոլոր դիմումները մնացին անպատասխան։  

Այս պայմաններուն մէջ, Հայաստանի համար կարեւոր էր ռազմավարական գետնի վրայ 

գտնել նոր դաշնակիցներ եւ իր բանակը վերակազմելու, զինելու, զինամթերք գնելու նոր 

աղբիւրներ, որովհետեւ Ռուսաստան դրժեց նոյնիսկ Հայաստանի զինամթերք 

մատակարարելու համաձայնութիւնը։  

Պատերազմէն ետք Ազերպայճան-Ռուսաստան-Թուրքիա թաքուն դաշինք մը գործեց եւ դեռ 

կը գործէ ի վնաս Հայաստանի եւ Արցախի, որ յանգեցուց Արցախի իննամսեայ 

ամբողջական պաշարումին եւ անկէ ետք Սեպտեմբեր 19-ի լայնածաւալ յարձակումին, 

Արցախի ժողովուրդը ստիպելով վախի ու մահուան սպառնալիքի տակ լքելու իր 

բնակավայրն ու փախչելու Հայաստան։ 

 Ուքրաինայի պատերազմը Հարաւային Կովկասի մէջ ուժային յարաբերութիւնները 

բոլորովին փոխեց։ Զօրացուց Ազերպայճանն ու Թուրքիան ի հեճուկս Ռուսաստանի, որ 

երթալով աւելի ու աւելի ենթարկուեցաւ Ազերպայճանի քմահաճոյքին, այն աստիճան որ 

չկրցաւ Բերձորի միջանցքին ազատ երթեւեկութիւնը ապահովել։ Չկրցաւ Ազերպայճանի 

յարձակումները զսպել Հայաստանի ու Արցախի դէմ։ Բայց կայ աւելի ծանր 

ամբաստանութիւն Ռուսաստանի դէմ, որ բազմաթիւ դաւադրական հնարքներ գործածեց 

Հայաստանին պարտադրելու Սիւնիքի միջանցքին զիջումը Ազերպայճանին՝ Բերձորի 

միջանցքի վերաբացման դիմաց, որ իբրեւ թէ պիտի վերահսկուէր ռուս խաղաղապահ 

զօրախումբին կողմէ։ Այս պայմաններուն մէջ է, որ Եւրոպական Միութիւնն ու ԱՄՆ-ն, ի 

տես Ռուսաստանի թերացումներուն՝ քաղաքական բազմաթիւ հանդիպումներ 

կազմակերպեցին Ազերպայճանի նախագահին ու Հայաստանի վարչապետին միջեւ 

Ուաշինկթընի եւ Պրիւսէլի մէջ։ Արցախի կորուստը աւելի եւս շեշտեց ԱՄՆու եւ Ֆրանսայի 

զօրակցութիւնը Հայաստանին։ Առիթ դարձաւ, որ Սամանթա Փաուըր՝ ԱՄՆ-ու Միջազգային 

զարգացման գործակալութեան (USAID) ղեկավարը եւ ԱՄՆ-ու Արտաքին գործոց 

նախարարութեան՝ Եւրոպայի եւ Եւրասիոյ հարցերու օգնականի պաշտօնակատար Եուրի 

Քիմ Սեպտեմբեր 25-ին ժամանեն Հայաստան՝ հաստատելու ԱՄՆ-ու աջակցութիւնը 

Հայաստանի ինքնիշխանութեան, անկախութեան, հողային ամբողջականութեան, 

ժողովրդավարութեան, ինչպէս նաեւ քայլերու ձեռնարկելու Արցախի մէջ տեղի ունեցած 

վերջին բռնութիւններէն բխող մարդասիրական կարիքներու բաւարարման ուղղութեամբ։ 

Ֆրանսա նոյնպէս, իր Արտաքին գործոց նախարարուհիին՝ Քաթրին Գոլոնայի բերնով 

յայտարարեց, որ հիւպատոսարան պիտի բանայ Սիւնիքի մէջ։  

Իսկ Հայաստանի մէջ Ռուսաստանի դէմ ժողովրդային ցասումը երթալով թափ ստանալու 

վրայ է, որքան ալ խորհրդարանական ընդդիմութիւնը փորձէ ծածկել զայն եւ մեղքը բարդել 

գործող իշխանութեան վրայ։ 

ԺԻՐԱՅՐ ՉՈԼԱՔԵԱՆ 

ՆՈՐ ՅԱՌԱՋ 

28/9/2023 

ՀԱՅԱՍՏԱՆԸ  ԾՈՒՆԿԻ  ՊԻՏԻ  ՉԳԱ՛Յ 

Լիւսի Տէօքմէճեան, Երեւան, 2 Հոկտեմբեր 2023 

ԳԵՂԱՐԴ 

«Թւով գրեթէ ամենափոքրն է, տառապանքով՝ ամենամեծը, ժամանակով ամենահինն է, 
վիճակով՝ ամէնից անփոփոխը: Ամէնից աննպաստը իր երկրի դիրքն է, ինքը ամէնից յամառ 
կառչեց նրան: Որքա՜ն անյոյս է թւում իր ապագան, բայց եւ որքա՜ն յուսացող է նա: Ասենք՝ 
իր կեանքում երկու բան բնաւ չտեսաւ. մէկ՝ բախտ, մէկ էլ՝ յուսահատութիւն»: 

Դերենիկ Դեմիրճեանի նկարագրութեամբ 

«ամենահին, թիւով ամենափոքր ու տառապանքով 

ամենամեծ» հայը 600 տարուան ստրկութեան 

ընթացքին երազեց պետականութիւն, դրօշ, բանակ ու 

զինանշան ունենալ, զանոնք տեսնելու ցանկութեամբ 

մաքառեցաւ, իր ամենասուղը զոհեց, երգեր ու 

բանաստեղծութիւններ գրեց, որոնք ամէն օր 

երգուեցան ու արտասանուեցան: Տարիներն ու 

դարերը թաւալեցան եւ բացուեցաւ անկախութեան 

արշալոյսը, ու դարձեալ ոտքի կանգնեցաւ 

յաւերժական Հայաստանը: 

Երկա՜ր երկունքէ ետք լոյս աշխարհ եկած Հայաստանի Հանրապետութիւնը «երկրի 

աննպաստ դիրքով» ներկայիս կանգնած է իր պատմութեան դժուարագոյն ու լրջագոյն 

մարտահրաւէրներուն դիմաց: Կան հայութիւնը պետականութենէ զրկելու արտաքին 

նկրտումներ: Հայաստանի Հանրապետության անկախութիւնն ու ինքնիշխանութիւնը 

դրուած են զոհասեղանին: 

Նպատակս երբեք իրավիճակին քաղաքական գնահատական տալը չէ, այլ կ’ուզեմ լոյս 

սփռել այլ հանգամանքի վրայ. իւրաքանչիւր հայ անհատի համար, Մայր Հայաստանը եղած 

է փառահեղ ու վաղեմի գոյութիւն, հին՝ բայց երբեք չհինցող, նոր՝ բայց մշտապէս նորոգուող: 

Որքան ալ անյոյս թուացած է անոր ապագան, հայը միշտ կառչած է իր հայրենիքին ու չէ 

տեսած յուսահատութիւն: Այսօր եւս մենք փարած ենք անոր, կը մերժենք վտանգի տակ դնել 

անոր ապագան, անոր անկախ ու ինքնիշխան գոյութիւնը: 

2023 թուականի Սեպտեմբերը արտասովոր էր իր բոլոր ժխտական իմաստներով: 

Հրթիռակոծում, հողերու կորուստ, զոհեր ու հայաթափուած Արցախ, անկախութեան եւ 

ինքնիշխանութեան կորուստի սպառնալիքներ դիմագրաւող Հայաստան, սգաւոր ու տխուր, 

սիրտը արիւն լացող, զայրացած ու ըմբոստացած հայ ժողովուրդ: Ճիշդ է, բոլորս ալ յոգնած 

ենք կեանքեր, հողեր ու իրաւունքներ կորսնցնելէն, աշխարհաքաղաքական խաղերու եւ 

դաւերու զոհ դառնալէն, բայց նաեւ բոլորս ալ պատուախնդրօրէն տէր ենք Հայաստանի 

պետականութեան ու կը մերժենք զայն կասկածի կամ սակարկութիւններու առարկայ 

դարձնել: 

Հայաստանը իր դարաւոր պատմութեան ընթացքին ունեցած է բազմաթիւ օրհասական 

պահեր: Հայ ժողովուրդը ունեցած է շա՜տ գողգոթաներ. փորձած են արմատախիլ ընել զինք, 

փորձած են միանգամընդմիշտ վերացնել զինք աշխարհի երեսէն, բայց հայը մերժած է 

կոտրուիլ, մերժած է խառնուիլ անցեալի փոշիին, եւ մահացու հարուածներուն տակէն 

յարութիւն առած է փիւնիկի նման: Ինծի կը թուի, թէ ներկան ալ այդ 

ժամանակաշրջաններէն մէկն է, ու ճիշդ հիմա է, որ մեր երիտասարդ՝ 32 տարեկան անկախ 

պետութիւնը պէտք ունի զգալու եւ ապացուցելու, որ իր զաւակները, Հայաստանի եւ 

Սփիւռքի մէջ, միախմբուած են իր շուրջ: Անոր հանդէպ սէրը անսակարկելի է եւ 

չ’ենթարկուիր եղանակի, ժամանակներու եւ իշխանաւորներու պարագայականութեան: 

Մենք չենք կրնար մեր հայրենիքը օր մը սիրել ու օր մը չսիրել (մեղա՜յ Աստուծոյ): 

Հայաստանը մեզմով բաբախող հայի սիրտն է: Մենք չենք կրնար եւ իրաւունք չունինք մեր 

անգործութեամբ այդ սիրտն արիւնաքամ ընելու: 

Հայաստանը մեզմով հպարտացող հայ ոգին է: Մենք չենք կրնար եւ իրաւունք չունինք մեր 

անփութութեամբ զայն յուսախաբ ընելու: 

Հայաստանը մեզմով ջերմացող հայ օճախն է: Մենք չենք կրնար եւ իրաւունք չունինք մեր 

սառնասրտութեամբ այդ ջերմութենէն թէկուզ չնչին չափով պակսեցնելու: 

Հայաստանը մեզմով շէնացող մեր երկիրն է: Մենք չենք կրնար եւ իրաւունք չունինք մեր 

անտարբերութեամբ զայն աւերելու: 

Հայաստանը մեզմով հզօրացող մեր տունն է: Մենք չենք կրնար եւ իրաւունք չունինք մեր 

անմիաբանութեամբ անոր ամրասիւները ներսէն տկարացնելու: 

Գուցէ Հայաստանը աշխարհի ամենալաւ, ամենագեղեցիկ, ամենաապահով, ամենահզօր 

երկիրը չէ: Թէ՛ իր աշխարհագրական դիրքով, թէ՛ իր կառավարման ձեւով, թէ՛ իր 

զարգացման մակարդակով խոցելի է եւ թերութիւններ ունի, ԲԱՅՑ ի՛մս է, քո՛ւկդ է, մե՛րն է: 

Գուցէ չունինք եւ երբեւէ չենք ալ ունեցած կատարեալ պետութիւն, ԲԱՅՑ ունինք հայրենիք, 

որ պահելու եւ անկախ ու ինքնիշխան դարձնելու համար դարեր շարունակ ու մինչեւ օրս 

շատեր իրենց կեանքը զոհաբերած են: Հայրենիք, որ ծնած է ու դեռ կը ծնի հերոսներ: 

Հայրենիք, որ աշխարհին տուած է ու դեռ կու տայ մեծութիւններ: 

Մենք չենք կրնար եւ իրաւունք չունինք ուրանալու, որ իւրաքանչիւրս Հայաստանի մէկ 

մասնիկն ենք, թէկուզեւ ծնած ըլլանք օտար երկինքներու տակ: Եւ մենք այսօր, նոյնիսկ ցաւի 

ու արցունքներու մէջ խեղդուած, ամուր պիտի գրկենք մեր մեծ հայրենիքէն մեզի մնացած 

այս վերջին կտորը, «յամառ կառչած» մնանք անոր, եւ հաւատանք, որ այս ցաւն ալ պիտի 

անցնի, եւ պիտի բռունցքուինք՝ այս փորձութիւնն ալ յաղթահարելու: 

Բանաստեղծներու իշխան Վահան Թէքէեան կ’ըսէ՝ «Օդի, ջուրի, հացի նման` մենք պէտք 

ունինք հպարտութեան»: Թոյլ չտանք, որ մեր կրած պարտութիւնները ընդմիշտ խլեն «հ» 

տառը եւ զրկուինք մեր ազգային հպարտութենէն: Այդ հպարտութիւնն է, որ մեզ պիտի մղէ 

պայքարելու Հայաստանի Հանրապետութեան յարատեւութեան համար, իւրաքանչիւրս` իր 

կարելիութեան ձեւով ու չափով: Բայց ամենակարեւորը՝ Հայաստանի Հանրապետութիւնը 

չսեւցնելով, անոր պատկերը չմրոտելով ու ամէն բանէ վեր դասելով Հայրենիքը, որ մեր 

սնուցող ու կենսատու երակն է, մեր լոյսի փարոսը, մեր սկզբնակէտն ու վերջնակէտը, մեր 

«անուշ Հայաստան»ը: 

«ՔԱ՛Ւ ԼԻՑԻ, ՈՐ ԵՒ ԻՄ ՄՈԼՈՐՈՒԱԾ ՈՉԽԱՐԸ ՄԱՏՆԵՄ ԳԱՅԼԵՐԻՆ» 

Սբ. Սահակ Պարթեւ կաթողիկոս 

Յարութ Տէր Դաւիթեան, Մասիս շաբաթաթերթ, թիւ 43, էջ 11, 30 Սեպտեմբեր 2023 

Խորագրի բառերը, ըստ պատմահայր 

Խորենացիի,  արտասանուած են Սբ. Սահակ Պարթեւ 

կաթողիկոսին կողմէ, ուղղուած պարսկասէր հայ 

նախարարներուն, որոնք կը դաւադրէին Արտաշէս 

Գ  թագաւորը գահընկեց ընել պարսիկ շահին 

միջոցաւ: 428 թուին արտասանուած այս 

սկզբունքային խօսքը նոյնքան այժմէական կը հնչէ, 

որքան այսօր, երբ վտանգուած է մեր 

պետականութիւնը: 

Խօսքը տանք պատմաբան Լէօին: 

«Արարատեան երկրում ծայր էր տալիս պարսկական մեծ ինտրիգը (սադրանքը-ՅՏԴ): 

Նախարարական բացարձակ դաւադրութիւն կազմակերպուեց Արտաշէս Գ-ին գահընկեց 

անելու համար: Դեռ երբեք պարսկական կուսակցութիւնն այնքան վտանգաւոր խաղ չէր 

սարքել իր հայրենիքին դէմ: Երիտասարդ թագաւորի հետ պիտի կործանուէր եւ հայկական 

դարաւոր անկախութեան վերջին փշուրը: 

Այս գործի մէջ առաջնակարգ ծանր դերը յատկացւում էր Սահակ կաթողիկոսին, որ պիտի 

գործէր դաւադիրների հետ միասին: Ծրագիրը, նախօրօք, ի հարկէ, պարսից 

թագաւորութիւնից թելադրուած, այսպէս էր. նախարարները զզուած են Արտաշէս 

թագաւորի անառակութիւններից, այլեւս չեն կարող տանել նրա վատ արարքները, ուստի 

կաթողիկոսի հետ միասին խնդրում են Վռամին՝ (պարսիկ շահին-ՅՏԴ) գահից հեռացնել 

Արտաշէսին: 

http://www.azadkhosk.com/
http://massisweekly.com/Vol43/massis36.pdf


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (139) Հոկտեմբեր 2023 

 

31/55 

Սահակը շատ լաւ էր հասկանում դաւադրութեան ամբողջ էութիւնը, նրա աստառը: Խնդիրը 

երիտասարդ թագաւորը չէր, վտանգուած էր ամբողջ հայ թագաւորութեան գոյութիւնը: 

Այսպիսի մի յանցաւոր գործի մէջ, ի հարկէ, չէր կարող լինել Գրիգոր Լուսաւորչի վերջին 

ներկայացուցիչը: Ամբաստանութիւնը նոյնիսկ նորութիւն էլ չէր կազմում հայոց աշխարհի 

մէջ: Նրան դիմեց պարսկասէր կուսակցութիւնը Արշակ Բ-ի ժամանակ. նրանով էր օգտւում 

յունական կուսակցութիւնը Պապին կորցնելու համար: 

Վռամն անմիջապէս հարց ու փորձի կանչեց թագաւորին եւ կաթողիկոսին: Տիզբոնում 

բացուեց, դատաստան անուան տակ, մի խղճուկ կատակերգութիւն: Պարսից արքունիքը 

ջանքեր գործ դրեց Սահակին կաշառելու համար: Անհուն հարստութիւններ- ոսկի, արծաթ, 

կալուածներ խոստացուեցին նրան: Խոստացան մինչեւ իսկ նրա թոռան՝ Վարդան 

Մամիկոնեանին թագաւորավայել դիրք տալ Հայաստանում: Բայց մեծ Պարթեւն անդրդուելի 

մնաց: Նա արդէն պարզ տեսնում էր ամէն ինչ: Գիտէր, որ ամէն ինչ նախավճռուած 

վերջացած է նոյնիսկ եւ իր վերաբերմամբ եւ բացէիբաց հրաժարուեց մասնակցել 

ամբաստանութեան, թէեւ առանձնապէս չէր էլ պաշտպանում թագաւորին: 

Ամբաստանողների թեւ ու թիկունք էր Սուրմակ երեցը, որ ամէն տեսակ աղտեղի 

ցուցմունքներ տուեց արքայից արքայի առջեւ: Նախարարների վերջնական 

յայտարարութիւնը պարզեց դաւադրութեան ամբողջ պատկերը: Նրանք ասացին Վռամին, 

թէ իրենք այլեւս ոչ մի թագաւոր չեն ուզում: «Բնաւ թագաւոր պէտք էլ չէ. պարսիկ մի իշխան 

կու գայ եւ մեզ վերակացու կը լինի»: Նրանց այլեւս հարկաւոր չէր եւ Լուսաւորչի տոհմը ու 

խնդրում էին, որ Սահակն էլ հեռացուի կաթողիկոսութիւնից, իսկ նրա տեղ նշանակուի 

իրենց քսու վկան՝ Սուրմակ երեցը: Պարսկական քաղաքականութեան ամենամեծ 

յաղթանակն էր երկու հարիւր տարուայ մրցութիւններից եւ անյաջողութիւններից յետոյ: 

Աւատական կարգը, որ Հայաստանի ազգային ինքնամփոփ կուլտուրայի (մշակոյթի-ՅՏԴ) 

հիմքն էր կազմում, իր զարգացման եւ ուժեղացման արդիւնքն էր բերում- պետական 

կործանում: 

Վռամը կատարեց նախարարների երկու խնդիրն էլ (428): Արտաշէսը գահընկեց եղաւ, 

Արշակունեաց թագաւորութիւնը ջնջուած հռչակուեց եւ նրա բոլոր հարստութիւնը 

պարսիկները յարքունիս գրաւեցին: Հայերին այլեւս երբեք չպիտի յաջողուէր մի 

համազգային պետութիւն ստեղծել»: 

Արժանի գտանք այս երկար մէջբերումը կատարել, թարմացնելու համար մեր 

ընթերցողներու յիշողութիւնը, յուսալով, որ աւելի զգաստութեամբ կը մեկնաբանեն 

Հայաստանէն ներս ընթացող զարգացումները: Ինչպէս որ 1600 տարիներ առաջ 

նախարարներու հատուածական շահերուն զոհ գնաց մեր պետականութիւնը, այսօր ալ կը 

գտնուինք նոյն սպառնալիքին ներքոյ, Ռոպերթ Քոչարեանի-Սերժ Սարգսեանի-ՀՅԴ Բիւրոյի 

օտարին գործիք դառնալով  իրենց շահերը ազգային շահէն աւելիով գերադասելուն 

պատճառաւ: 

Ցաւոք սրտի չունինք Սահակ հայրապետի նման կաթողիկոս մը, որ ըլլար սկզբունքային, ու 

գէթ զգաստութեան կոչերով հանդէս գար: 

http://www.azadkhosk.com/

Ցաւոք սրտի չունինք Խորենացիի «Ողբ»ը կարդացած ու ընկալած առաջնորդներ եւ 

հասարակութիւն: 

Ցաւոք սրտի չունինք Ռաֆֆիի «ինքնաճանաչութեան» յորդորներուն ու Թումանեանի «մենք 

ներսից ենք փչացած» ախտաճանաչումներուն անսացող առաջնորդներ եւ 

հասարակութիւն: 

Ուրեմն զարմանալի պէտք չէ ըլլայ օտարին գործիք դառնալով սեպհական ազգին վնաս 

հասցնող  պատեհապաշտներու գործունէութիւնը: 

Ուրեմն զարմանալի պէտք չէ ըլլայ օտարին լծի տակ մտնելով «միութենական պետութեան» 

մաս կազմելու գերադասումը, քան՝ անկախ պետականութեան: 

Ուրեմն զարմանալի պէտք չէ ըլլայ սեփական դղեակներու կառուցումը եւ 

բանակաշինութեան անտեսումը: 

Ուրեմն զարմանալի պէտք չէ ըլլայ, որ վերեւի երրեակը հրաժարեցնեն Արցախի ընտրեալ 

նախագահը գործարքի մը համար, որ իրենց նշանակեալը պիտի ընէր տասը օր ետք ահռելի 

հետեւանքներով: 

Ուրեմն զարմանալի պէտք չէ ըլլայ մարդոց փոխադրութիւնը Ստեփանակերտի անգործ 

օդակայանը, Հայաստան ուղարկելու խոստումով ու ապա ամբաստանելու Հայաստանի 

իշխանութիւնները, որ չեն ընդունիր զանոնք: 

Ուրեմն զարմանալի պէտք չէ ըլլայ, որ Հոկտեմբեր 27-ով մեր պետականութիւնը 

գլխատողները տակաւին հետեւորդներ ունին Հայաստանի մէջ, որոնք չունենալով 

ժողովրդավար միջոցներով իշխանութեան հասնելու որեւէ յոյս, դարձեալ կը ձգտին 

յեղաշրջմամբ հասնիլ իրենց նպատակին: 

Բայց մինչեւ ե՞րբ ազգովին պիտի հանդուրժենք այսպիսիներու սանձարձակութիւնները, 

որոնք մեզ հասցուցած են անդունդի եզրին: 

Արդեօ՞ք կը գիտակցինք, որ մեր այս նոր պետականութեան կորուստը ինչպիսի՜ աղիտաբեր 

հետեւանքներ կրնայ ունենայ ոչ միայն հայրենի ժողովուրդի, այլ հայութեան այն 

մեծամասնութեան վրայ, որ աշխարհացրիւ սփռուած է: 

Արշակունեաց թագաւորութեան անկումէն մօտաւորապէս հինգ դար ետք միայն մեզի 

յաջողուեցաւ մեր պատմական հողերու մէկ մասին վրայ կերտել Բագրատունեաց 

թագաւորութիւնը: 

http://www.azadkhosk.com/

Չենք ուզէր նոյնիսկ երեւակայել, որ ուր կրնայ յանգիլ Հայաստանի Գ հանրապետութեան 

անկումը: 

ԻՆՔՆԱՃԱՆԱՉՈՒՄԸ  ԼԱՒ  ԲԱՆ  Է 

Անցուդարձերուն հետ կապուած եւ օրուան 

իրավիճակը բնորոշող լուրերուն հետ, յաճախ 

թերխաշ վերլուծումներ կը կարդանք, որոնք գրուած 

կ՛ըլլան այնպիսի ոճով, որ կ՛ըսես՝ կայ-չկայ ա՛յս է 

իրականութիւնը, եթէ անշուշտ դիւրահաւատ մէկն ես. 

իսկ եթէ պրպտող միտք ունիս եւ գիտես 

իրականութիւնը, նոյնիսկ եթէ տեսակէտդ չյայտնես, 

նուազագոյնը՝ դիմացինիդ կը յորդորես, որ իր 

տեսակէտը սկսի «Ըստ իս, իմ կարծիքով, կը կարծեմ 

թէ»  եւ նման մեղմացուցիչ արտայայտութիւններով, երբ հրապարակուած տեսակէտը շատ 

ջուր վերցնող խմոր մըն է: 

Պարզաբանեմ: Երբ յաջողութիւններու կը հասնինք, մեր ազգին հասցէին այնպիսի 

գովասանական արտայայտութիւններ կ՛ըլլան, որ մարդ, վայրկեան մը  կը տարուի 

հաւատալու, որ իսկապէս մենք իւրայատուկ ազգ ենք, խելացի, աշխատասէր, ստեղծագործ, 

շինարար, բարի, անբասիր նկարագրով, խաղաղասէր… Կրնաք շարունակել, 

ածականներու պակաս չկայ: Եթէ ծանօթ գրող մը, կամ մտաւորական մը գոված է մեզ եւ մեր 

բարեմասնութիւնները, անմիջապէս կ՛որդեգրենք ու ֆէյսպուք կ իջեցնենք՝ առանց 

մտածելու, որ աշխարհի մէջ չկա՞ն նոյնքան իւրայատուկ նկարագրով ժողովուրդներ, որ  կը 

չափազանցենք մենք զմեզ գովելով: 

Հակառակն ալ` երբ ձախողութիւններու մատնուինք, «Մեր ազգէն աւելի անպէտք ազգ չկայ» 

ըսելու չափ մենք զմեզ կը քննադատենք, կը նսեմացնենք, կը ստորնացնենք ու յաճախ ալ 

մեծ մարդոց քննադատական խոսքերը ընդօրինակելով ֆէյսպուք կ՛իջեցնենք ու կը սկսինք 

խաչակրութեան, որ մեր ազգէն աւելի անհամերաշխ, անմիաբան, մատնիչ, թշնամիին 

ծառայող… ալ ինչ կ՛ուզես դիր ասոնց կողքին: 

Ժողովո՛ւրդ, մենք որեւէ ազգի պէս ազգ ենք, շատ տարբեր չենք, մեր մէջ ալ կան լաւ 

յատկութիւններ, կան նաեւ յոռի յատկութիւններ, ինչպէս որեւէ ժողովուրդի մէջ: Որոշ 

մարզերու մէջ հաւանաբար բացառիկ ենք, բայց գիտութեամբ կրնա՞նք չափուիլ ամերիկացի 

եւ եւրոպացի գիւտարարներուն հետ, նոյնիսկ եթէ ունեցանք նոպէլեան հայ մրցանակակիր 

մը, կամ MRI-ի գիւտարարը. իսկ ուրիշ ազգեր քանի՞ հատ ունեցան, մտածա՞ծ ենք. 

Պենճամին Ֆրանքլին, Կրահամ Պէլ, Մարի Քիւրի…: Գրականութեան մէջ եթէ ունեցած 

ենք  Խորենացի ու Գրիգոր Նարեկացի, երաժշտութեան մէջ Արամ Խաչատուրեան մը եւ 

նկարչութեան մէջ  Սարեան մը, միւս ազգերը գիտէ՞ք քանի հատ նոյնանման 

արուեստագէտներ տուած են: Մենք կրնա՞նք չնկատել յոյներու  Հոմերոսը, 

գերմանացիներու Պէթհովէնը, կամ աւստրիացի Մոցարտը, ռուսերու Չայքովսկին, 

իտալացիներու Լէոնարտօ Տա Վինչին եւ Միքելանճելոն… Ի՞նչ շարունակեմ, աշխարհը 

լեցուն է մեծագործ մարդոցմով: Մենք, որպէս փոքր ազգ, անոնց կից մեծ մը ունենալով՝ 

անշուշտ կը հպարտանանք, բայց միայն այդքան, անդադար մերինները թմբկահարելով 

պէտք չէ զբաղինք: 

Գիտնանք մեր չափը, շատ կարեւոր է ինքնաճանաչումը: «Հայուն չափը չափազանցութիւնն 

է» ըսուածը գովասանք չկարծենք, ըլլանք աւելի խոհեմ, աւելի գործնական եւ իրատես, ոչ 

ռոմանթիք ու երեւակայող: 

Հիմա ըսողներ պիտի ըլլան, թէ ինչպէ՞ս կարելի է մեզ հաւասարեցնել թուրքերուն, կամ 

ազերիներուն հետ: Չեմ հաւասարացներ, սակայն անոնք ալ իրենց չափանիշերուն յենելու 

տարրեր ունին, երկուքն ալ ոչինչէն պետութիւն հիմնեցին, իսկ մենք՝ մեր ունեցածն ալ 

պահել չգիտցանք: Անոնցն ալ տարբեր բարեմասնութիւն մըն է, որ այս օրերուն աւելի 

կ՛արժեւորուի, քան մեր բազմերես բարոյական, հոգեմտաւոր արժէքները: Ճի՞շդ եմ, թէ՞ չէ: 

Կա՞յ համաշխարհային կշռաչափ մը, որ մեր ունեցած բարեմասնութիւնները աւելի բարձր 

դասէ, քան անոնցը: 

Մէկ բան յստակ ըլլալու է. մեր նկարագրային դրական գիծերը հարստութիւններ են 

անկասկած, սակայն զանոնք պահել պէտք է ու պահելու համար ալ ոյժ պէտք է: 

Մենք առաջին քրիստոնեայ պետութիւնը ըլլալնիս դրօշակի վերածեցինք ու քրիստոնեայ 

աշխարհէն գնահատանք ու զօրակցութիւն ակնկալեցինք, ո՞վ կարեւորութիւն տուաւ: Մենք 

քսաներորդ դարու առաջին ցեղասպանուած ազգն ենք  ըսինք, ո՞վ մեր դատը պաշտպանեց, 

ոչ ոք, նոյնիսկ եթէ քանիներ ճանչցան ցեղասպանութիւնը, քանի՞ «փարա» արժեց այդ 

ճանաչումը: Հիմա ծունկ ծեծելու ժամանակը չէ, ոչ ալ մեղքը ասոր-անոր վիզին փաթթելու 

ժամանակը: Արցախը քանիցս կորսնցուցած ենք ու վերատիրացած, դարձեալ կը տիրենք 

անոր, անկասկած: Նայինք որ Հայաստանը նոյն ճակատագրին չենթարկուի. կերտած, 

կառուցած  ենք ու պիտի պահենք ի գին ամէն զոհողութեանց: 

ՅԱԿՈԲ ՄԻՔԱՅԷԼԵԱՆ 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ԲԱՆԱՍՏԵՂԾՈՒԹԻՒՆՆԵՐ՝  ԵՐԱՆ ԳՈՒՅՈՒՄՃԵԱՆԷՆ 

 

 
 

ԴԵՌ ՆԱՇԽՈՒՆ Է 

 

Աշո՛ւն է, ո՛ւշ է, բայց դեռ նաշխուն է, 

Վերջալոյսի պէս հրակէզ բոց է, 

Դեռ հորիզոնին, ինչպէս բնութեան 

Ճաճանչագեղ հո՛ւր է ծիրանավառ: 

 

Հոգիս թռիչք կ'առնէ բոց հորիզոնին, 

Ճախրանքով վերջին կը գրկէ համայնն, 

Կ'ուզէ աշխարհը սեղմել իր կրծքին, 

Բաժանման թախ'ծով մը սիրավարար... 

 

Հիմա իր սրտին սէրը կը յորդի 

Ինչպէս հրաժեշտի պահուն անձկալի, 

Սիրայորդ սիրտով ինչպէ՞ս բաժնուիլ, 

Առանց բաշխելու զայն ամբողջովին... 

 

Ու կը յամենայ աշնան պէս գունեղ, 

Տերե՛ւ առ տերե՛ւ կը հուրհրատէ 

Բոցե՛ր, կրակնե՛ր, ոսկէ տեսիլնե՛ր... 

18/9/2021 

............... 

 

ՍԷՐԸ 

Սէրը երբեք պոռպռան չէ, 

Սէրը երբեք բարձրախօս չէ, 

Լռութեան մէջ հոգիներու, 

Ան ծիածան է բիւր գոյներու... 

 

Սէրը բնաւ չի բացատրուիր, 

Սէրը բառի կարիք չունի, 

Հոգիները լուռ ճաշակեն 

Հաղորդութեան հաց մը որպէս... 

 

Սէրը երբեք չես պատուիրեր, 

Սէրը երբեք չես սակարկեր, 

Ան ինքնահոս բխում կ'առնէ 

Սրտի խորունկ ակնաղբիւրէն... 

 

Սէրն ազատ է, չի կաշկանդուիր, 

Հոսանքն անոր չարգելակուիր, 

Սիրտ-երակէն ան կը հոսի, 

Էութեանդ մէջ կը տարածուի... 

 

Թէ կաշկանդես ելք կը փնտռէ, 

Ճաղերն բոլոր կը խորտակէ, 

Կեանքին նման լոյս կը սփռէ, 

Կեանքին նման առեղծուած է: 

8/6/2019 

............. 

ՇԻԹ Մ'ԱՐՑՈՒՆՔԻ ՄԷՋ 

Որքան յոյզեր անխօ՛ս, անբա՛ռ 

Շիթ մ'արցունքի մէջ խտանան, 

Կուտա՛կ-կուտա՛կ կը թանձրանան, 

Աղի համին մէջ կրակ դառնան... 

 

Ո՞վ կը տեսնէ ակնաղբիւրը 

Այս զեղումին յորդ ու վարար, 

Ո՞վ կը զգայ այս բռնկումը 

Խորհրդաւոր ու խորազգած... 

 

Երջանկութեա՞ն թէ՞ խոր ցաւի 

Լաւան է որ դուրս կը յորդի, 

Որ չպայթի սիրտը լեցուն 

Հրաբուխէն թաքնաթաքուր... 

 

Եւ մինչ հոսի ան այտերէն, 

Ծիածան կապէ աչքերուն մէջ, 

Զերթ երփներանգ ծիածանը վեհ, 

Որ կամարուի անձրեւէն ետք... 

12/7/2017 

................... 

ԻՆՉՊԷ՞Ս 

Ինչպէ՞ս կրնաս ուրախանալ, 

Երբ սուգ է սեւ, համատարած, 

Չկարեկցիլ, չմղկտալ, 

Ես-իդ տապին հլու դառնալ, 

Զուարճանալ, դեռ յղփանալ 

Խնճոյքի մէջ անասնական, 

Երբ հողն ի՛նքը կը մորմոքի 

Զաւակներուն ցաւէն աղի: 

Ինչպէ՞ս կրնաս թքել վիշտի 

Սուրբ խորանին հայրենիքիդ, 

Չզգալ անոր տառապանքը, 

Արտասուախեղդ աղաղակը, 

Որ խոր լռութեան մէջ անգամ 

Կը մռնչէ ու կը գոռայ, 

Կը հրաբխի ու կը պայթի 

Չորցած խղճիդ աւերակին: 

22/7/2021 

............... 

ՓԱՌՔ ՀԵՐՈՍՆԵՐՈՒՆ 

Դուք անհաւասար սուրբ մարտի ելաք սեւ ոյժերուն դէմ, 

Վահագնեան կամքով, Հայկ նահապետի ոգիով հուրէ, 

Ձեր դէմ՝ չարի՛քն էր, սատանա՛ն դժխեմ եւ սարսափազդու, 

Գեհենն էր խաւար՝ երախը բացած ձեզ յօշոտելու... 

 

Բայց դուք անվեհեր Սասնայ ծուռ Դաւիթ ու Սասնայ Մհեր, 

Արեգակնափայլ ոգիով արի որ բո՛ց ելանէր, 

Եւ ի բոցոյն այդ վազեցիք անահ թշնամւոյն ընդդէմ,  

Բարիին լոյսով զըրահապատած, լոյսով հրեղէն... 

 

Ձեր ոգիով քաջ պիտի սնանին սերունդներ բազում, 

Թուրն ու սուրն իրենց պիտի թաթախեն ձեր աղբիւրին մէջ, 

Որ յորդ հոսեցաւ մեր սէգ լեռներէն մշտակարկաչուն 

Ու ձեզ մկրտեց կամքով քաջարի ու սիրահեղեղ... 

 

Դուք խրոխտ նայեցաք մահուան աչքերուն գեհենատեսիլ, 

Չկարկամեցաք պայքարիլ ձեր մերկ ձեռքերով նոյնիսկ, 

Ոգին հայրենեաց, սէրը անսակարկ ոյժ տուաւ ձեզի 

Ընդունիլ նոյնիսկ մահը իմացեալ քան կեանք դասալիք: 

 

Բիւր երանի՛ ձեզ, վսեմ հսկանե՛ր Ոգիին Հայկեան, 

Որ դար ու դարեր գծեր է ուղին հայուն անսայթաք, 

Դուք նոր թափ տուիք Ոգի՛ին անեղծ ու անպարտելի 

Ու պիտի ապրիք որպէս յաւերժի ճամբորդը Լոյսի՛: 

22/9/21 

.............. 

ԵՍ ԻՆՁ ՀԵՏ 

Միտքդ պահէ պայծառատես, մէգ-մշուշով զայն մի՛ պատեր, 

Շիտակ նայէ՛ կեանքի ճակտին եւ շաքարով զայն մի՛ պատեր... 

 

Հոգիդ պահէ մաքուր ու ջինջ, թէկուզ ցեխին մէջ ան իյնայ, 

Խօսի՛ր հետը, մի՛ լքեր զայն, ան ընկերդ է անդաւաճան... 

 

Ականջ դի՛ր միշտ սրտիդ խորունկ տրոփիւնին մեղմաթրթիռ, 

Յուշարարն է ան ճշմար' տին, Աստ'ծոյ ձայնն է քու ներսիդիդ... 

 

Թէ հողմերը, փոթորիկը քեզ հո՛ս ու հո՛ն տարուբերեն, 

Կառչի՛ր կամքիդ հզօր կայմին, քալէ՛ ճամբէդ միշտ անվեհեր... 

 

Ու թէ խղճիդ լոյս ցոլանքը պահես զուլալ ու անարատ, 

Երանութեան ափ կը հասնիս, կ'ըմպես լոյսը արեւավառ... 

 

Երջանկութիւնդ ա՛յս է միայն, մի՛ փնտռեր զայն ուրիշ տեղեր, 

Լոկ դուն կրնաս զայն կառուցել բեկո՛ր-բեկո՛ր ու հե՛ւք առ հե՛ւք... 

 

Յայնժամ ո՛չ ոք, ո՛չ ոք կրնայ զայն կողոպտել կամ խլել զայն, 

Մշտահմայ էութի՛ւն է, ներքին ես-դ որ պիտ' ցոլայ: 

2/9/2023 

ԵՐԱՆ  ԳՈՒՅՈՒՄՃԵԱՆ 

ՀՈԿՏԵՄԲԵՐ՝ ՄՇԱԿՈՅԹԻ  ԱՄԻՍ.- ՄՏՈՐՈՒՄՆԵՐ 

Գէորգ Պետիկեան 

Չեմ յիշեր ո՞ր տարին էր, երբ քաղաքական եւ 

զանազան հարցերու կողքին, այդ օրերու իր երկրին 

նախագահին գլխաւորութեամբ կազմակերպուած 

ֆրանսախօս երկիրներու համագումարը, իբրեւ մեծ 

մտահոգութիւն եւ ահազանգ, օրակարգի գլխաւոր 

նիւթը դարձուցած էր երկրէն ներս ֆրանսերէն 

լեզուի նուազ գործածութեան հարցը: Լեզուին 

ՆԱՀԱՆՋԸ: 

Ապա, իբրեւ լուրջ եւ նոյնքան ալ մտահոգիչ եւ տագնապալի հարց, օրուան 

կառավարութիւնը պատկերասփիւռի եւ ձայնասփիւռի կայաններէն, նաեւ երկրի 

լայնածաւալ մամուլի էջերէն, այս մտահոգութիւնը իր ժողովուրդին եւ համայն աշխարհին 

օրին զգալի, լսելի  եւ տեսանելի դարձուցած էր: 

Մտահոգութենէ աւելի մտատանջութիւն.- որովհետեւ, ֆրանսացի լեզուագէտներու եւ 

լեզուաբաններու ուսումնասիրութիւններուն համաձայն, ֆրանսերէնը սկսած էր ապրիլ իր 

կեանքի ամէն տագնապալի օրերը: Որովհետեւ, մինչեւ 19-րդ դարու վերջերը, համայն 

աշխարհը հիացնող, զմայլեցնող այս լեզուն, նահանջի մէջ էր: 

Այսպէս, օտար բառեր սկսած էին մուտք գործել մայրենի լեզուէն ներս ու այս ձեւով ըստ 

մասնագէտմներու, ֆրանսերէնը իր հմայքը ո՛չ միայն փոխած էր, այլեւ նոյնիսկ 

կորսնցուցած: Ու նոյն այդ համաժողովին ներկայացուած տուեալներուն համաձայն, 

ֆրանսերէնը աշխարհի խօսուած լեզուներուն շարքին մէջ, կորսնցուցած էր իր պատուաւոր 

առաջնակարգ դիրքն ու շարքը: 

Ահա մեծ մտահոգութիւն մը, Ֆրանսայի նման մեծ ու պատմական երկրին: 

-Եթէ այս ընթացքը շարունակուի, ո՛չ ոք մեզ մտիկ պիտի ընէ,- այսպէ՛ս…այդ ժողովի 

տեղակագիրը արձանագրած էր եւ աւելցուցած,-որովհետեւ, ֆրանսերէն լեզուն սկսած էր 

խօսուիլ օտար բառերու միջամտութեամբ: 

Տեղակագիրը նաեւ յստակօրէն մատնաշումներ կատարած էր այդ օրերու ֆրանսախօս 

երկիրներէն Սենեկալի, Ալճերիոյ, Գանատայի, Պելճիքայի եւ ուրիշներու օրինակները: 

Այսօր, Ֆրանսան կը հաւատայ, որ իր լեզուն, արդի գիտութեան եւ մանաւանդ շատ 

յառաջացած ու զարգացած ճարտարարուեստի պատճառներով, իր ենթահողը սկսած էր 

կորսնցնել եւ տեղի տալ միւսին՝ անգլերէնին եւ ուրիշներուն: 

Այս բոլորը կրկին ու կրկին անգամներ կարդալէ, եւ լսելէ ետք իբրեւ գիտակից անհատներ 

յանկարծ մեր մտքին մէջ հարցում մը կը ծագի.- 

Հապա մե՞նք… 

Մե՛նք, հայրենի հողին վրայ կամ հո՛ն սփիւռք կոչուած թափառական մեր կեանքին մէջ, մեր 

քանի՞ տոկոսը կը խօսի մեր լեզուն (արեւելահայերէն կամ արեւմտահայերէն) կամ 

քանի՞տարիներ ետք տակաւին այս ընթացքով պիտի խօսի կամ պիտի շարունակէ խօսուիլ, 

մանաւանդ  մաքուր, սահուն եւ առանց օտար բառերու միջամտութեան: Առանց 

աղաւաղումի: Այսինքն՝ առանց թրքերէնի, անգլերէնի, ֆրանսերէնի, ռուսերէնի, արաբերէնի 

կամ սպաներէնի միջամտութեան: 

Եւ ո՞վ պիտի կարողանայ այս մեծ ու սարսափելի եւ մանաւանդ ժամանակակից 

մտահոգութիւնը ժողովրդականացնել: Ահազանգել: Համազգային մտահովութեան վերածել 

եւ անշուշտ առաջքը առնել տալ: Ի՞նչ միջոցներով…որո՞ւ օգնութեամբ…ե՞րբ…: 

Ըսէ՛ք, ո՞վ…: Անձնապէս տեղեակ չեմ: 

Այսօր, Ֆրանսան աւելի քան 66 միլիոն իր բնակչութեամբ, իր հսկայութեամբ եւ 

հզօրութեամբ, իր փառաւոր անցեալով, աշխարհի քաղաքակրթութեան վրայ իր յատուկ 

ներկայութեամբ, եւ ներկայի աշխարհի պատմութեան մէջ վերցուցած իր մեծ դերով, 

մտահոգ է իր զաւակներուն խօսած լեզուով, իր գալիք նոր սերունդի խօսած մայրենիով, 

անոր մաքրութեան եւ սահունութեան որակով: 

Այսօ՛ր, Ֆրանսան մտահոգ է…իսկ մե՞նք…: 

Անգամ մը նայեցէ՛ք, այս աշխարհի վրայ բացուած այն պատուհանէն, ուրկէ կարելի է 

տեսնել կամայ թէ ակամայ ստեղծուած հայ սփիւռքները: Մենք զմեզ չխաբենք: 

Միւս կողմէ սակայն, չենք կրնար մոռնալ, ջուրը թափել, կամ ուրանալ աշխարհի 

տարածքին մեր միութիւններու, կազմակերպութիւններու, դպրոցներու եւ հոգեւոր կամ այլ 

հաստատութիւններու գերագոյն այն ճիգերը, որոնցմով կը փորձուի ներկայ 

մտահոգութիւնները թեթեւցնել: Չենք կրնար անտեսել անոնց, մեր նոր սերունդը փրկելու 

ճիգերը: Անոնց մտքով եւ նոյնքան ալ հոգիով հա՛յ պահելու աշխատանքները:  Բայց այնպէս 

կ’երեւի թէ այս «բոլորը» բաւարար չեն: Տեսանելի է, մեր դէմ վազող հսկայ հոսանքն ու անոր 

ահռելի ուժգնութիւնը: Խօսքս բացառութիւններու մասին չէ: 

Նաեւ պէտք է լաւ գիտնալ, որ բացառութիւններով կարելի չէ ազգ մը պահել: Սակայն նաեւ 

տեսնուած իրողութիւն է, որ մեր զաւակը, իր կեանքի առաջին չորս-հինգ տարիներուն երբ 

մեր շրջապատին մէջն է, մենք հպարտ ենք իրմով, իր սորված եւ արտայայտուած կամ 

խօսած հայերէնով, իր արտասանած «հայ եմ ես… քաջ Վարդանի թոռն եմ ես» ով: Բայց, 

անկէ ետք, երբ կամաց-կամաց տարիքի եւ պայմաններու բերումով, դպրոց, փողոց, 

տեսակաւոր օտար ընկերներ եւ շրջանակ, հեռատեսիլ, «էլէկտրոնային խաղեր», «այ ֆօն» եւ 

«այ բատ» կը մտնեն իր կեանքէն ներս, արդէն իսկ իր մայրենի լեզուն ինքնաբերաբար 

ճզմուած կը տեսնենք: Նախկին սահունութիւնը կորսնցուցած: Ոտնակոխուած: Մոռցուած: 

Գրեթէ անտեսուած: 

Յիշենք…Ֆրանսան մտահոգ է եւ կը փորձէ պայքարիլ ու կասեցնել իր մայրենի լեզուին 

աղաւաղումը, իր նոր սերունդի բերնին մէջ: Իսկ մեր պատկերը, տխուր է…որովհետեւ ցաւ ի 

սիրտ, մեզմէ շատ- շատեր տակաւին չեն կրցած ըմբռնել ստեղծուած աղէտ-վտանգին 

մեծութիւնը: 

Արդեօք ժամանակը հասած չէ՞ որ մեր կարգին մենք ալ հայախօսութիւնը, իբրեւ ազգային 

արժանապատուութիւն համարենք: 

Դո՛ւք եւ ձեր խիղճը… 

 Երեւան 10/2023 

ԱՐՑԱԽԻ ԱՆԿՈՒՄԸ ԵՒ... ՀԱԼԷՊԻ ՀԱՅԱԳԻՏԱԿԱՆ ՀԻՄՆԱՐԿԻՆ 

ՎԵՐԱՄՈՒՏԸ 

Մեր դպրոցներուն այս տարուան վերամուտը իր հետ կը բերէր արդէն ազգային ու 

հայրենական շատ լուրջ մտահոգութիւններու երկա՜ր շղթայ մը, որ իրեն առանցք ունէր 

Արցախը։ 

Ամիսներէ իվեր փախցուցեր էինք մեր քունը։ Շատ 

յստակօրէն կը տեսնէինք, կը զգայինք թէ 

պատմական մեր հայրենիքին այդ սրբազան 

հողաբեկորը շաբաթէ֊շաբաթ կը տարուէր դէպի 

վտանգաւոր ու մահացու ուղղութիւն մը, որ կրնար 

ունենալ միայն մէ'կ արդիւնք` ամբողջական 

փլուզում։ Անէացում։ 

Ու պատահեցաւ ակնկալիքներուն կամ 

ենթադրութեանց յոռեգոյնը։ Սովահար ու 

արիւնաքամ Արցախը, զոհ` շրջանային մեծապետական լկտի հաշիւներու, այս անգամ 

լքեալ նա'եւ իր ստնտու մօրմէն` Հայաստանի Հանրապետութենէն, լուծարքի ենթարկեց իր 

պետական ու զինուորական 30֊ամեայ բոլոր կառոյցները ու 3֊4 օրուան ընթացքին 

կատարելապէս հայաթափուեցաւ...։ Ազատ Արցախի եռագոյն դրօշները ձողերէն վա'ր 

առնուեցան ու անոնց փոխարէն կապոյտ երկնքին մէջ սկսան ծածանիլ ազերիական 

մահիկաւոր դրօշները...։ Կորսնցուցինք Լիբանանի կէս տարածքին չափ ՀՈՂ` այդ հողին 

վրայ ու տակը գտնուող այլաբնոյթ հարստութեանց անհաշուելի պաշարներով...։ 

Ազգովին տապալեցանք։ Ազգովին ամօթահար մնացինք։ Ազգովին ըմպեցինք թոյներուն 

ամէնէն լեղին։ Հայաստան, Մեծ Եղեռնէն աւելի քան հարիւր տարի ետք, կրկին դարձաւ 

"ողբի ու որբի հայրենիք"...։  

Ահա այսպիսի տանջալից պարագաներու ականատես` հիմա ,֊ իբրեւ թէ,֊ պիտի 

վերադառնանք մեր "բնականոն" առօրեային։ 

Վերամուտ է։ Ամէնօրեայ դպրոցները արդէն սկսած են դասաւանդութեանց։ Հայ 

ուսուցիչներուն ու հայ աշակերտներու միջեւ կ`արծարծուի՞ Արցախի անփառունակ 

կորուստին (յանձնումի'ն) հարցը, պոռթկումներ կ`ըլլա՞ն ոմանց կողմէ` այս առնչութեամբ, 

չեմ գիտեր։ 

Վերամուտ յայտարարեց նաեւ Համազգայինի Հալէպի Հայագիտական Հիմնարկը։ 

Դասաւանդութիւնները պիտի սկսին Հոկտեմբեր 9֊ին, վերահաստատելով դիմորդներու 

մասնակցութեան նախկին աւանդական բոլոր պատեհութիւնները, առանց արուեստական 

կաշկանդիչ պատնէշներու։ Այլ խօսքով` Հիմնարկը իր դռները պիտի բանայ լա՜յն, անշուշտ 

արձանագրելով նոր ուսանողներ, բայց նաեւ հրաւիրելով նախկին թերաւարտ ուսանողները 

ամբողջ` շարունակելու ուսումնական իրենց երթը...։ Ըստ յարմարութեան` հեռաւոր 

քաղաքներու համար պիտի կիրարկուի նաեւ դասաւանդումի առցանց դրութիւն։  

Շուտով պիտի մէկտեղուինք ուրեմն մեզի այնքա՜ն սիրելի հայագիտական առարկաներու 

անմար "օճախ"֊ին շուրջ ու մեր ափերն ու սիրտը ջերմացնենք քիչ մը արեւմտահայերէնի 

քերականութեամբ կամ ուղղագրութեամբ, քիչ մը հայ հին ու նոր գրականութեամբ, քիչ մը 

հայոց պատմութեամբ եւ մասամբ նորին։ 

Արցախի աղէտը ընկճած է մեզ` բոլորս, գիտե'մ։ Հայերէնի կամ հայոց պատմութեան 

ուսուցիչին գործը, այս աղիտալի փուլէն ետք, քառապատի'կ դժուարացած է, գիտե'մ։ Մենք 

մեծ չափով ա'լ կորսնցուցած ենք կիրքով ու խանդավառութեամբ դասաւանդելու մեր 

բնազդն ու ունակութիւնը...։ ՊԱՐՏԵԱԼԻ ՏԱՐՕՐԻՆԱԿ ՀՈԳԵՎԻՃԱԿ ՄԸ ԸՆԿԼՈՒԶԱԾ Է 

ՄԵԶ ԱԿԱՄԱՅ...։ 

Բայց, ո'չ։ Հաւաքե'նք մենք զմեզ։ Եթէ ՀՈՂԸ կորսուեցաւ, ուրեմն ՏԱՍՆԱՊԱՏԻԿ անգամ 

աւելի' պատճառներ ունինք այսուհետեւ` փարելու մեր գիրին, գրականութեան եւ 

մշակոյթին, որ ԱՆԿՈՂՈՊՏԵԼԻ Է։ Թշնամիին քանդիչ ձեռքը չի հասնիր ատոր։ Այլ խօսքով, 

յափշտակուած հողեղէն Արցախին փոխարէն` գո'նէ ապրեցնենք հոգեղէն Արցախը...։ 

Հալէպի Հայագիտական Հիմնարկին 28֊րդ վերամուտը, այս իմաստով, իսկական 

մարտահրաւէրի մը բնոյթը կը կրէ։ 

Որքան ալ նօսրացած ըլլայ հալէպահայութեան թիւը ու հետզհետէ կծկուած ըլլայ 

հիմնարկիս դասախօսական կազմը, դեռ "բաւական ալիւր կայ տոպրակին մէջ", 

բազմութիւնները լիովին կերակրելու չափ...։ 

Լեւոն Շառոյեան (Հալէպ) 

ՀԱՅՔԻՆ ՏԵՂԸ ՀԻՆ ԱՇԽԱՐՀԻՆ ՄԷՋ 

 

ԱՐԱՄ ԱՃԷՄԵԱՆ 

 

Տասնեակ տարիներ առաջ նորանկախ Հայաստանէն 

փախստական ընտանիքներ ժամանեցին Շուէտ։ 

Անոնց մէջ կային դպրոցական տարիքի 

աշակերտներ, որոնք սկսան յաճախել իմ 

պաշտօնավարած դպրոցներուս մէջ։ Այդ 

աշակերտները կը զարմանային, թէ ինչու իրենց 

շրջապատը ոչինչ գիտէր Հայաստանի մասին։ Ես 

նախապէս ունեցած էի տարբեր տարիքի 

հայորդիներ, սակայն նորայայտ հայաստանցիները 

եզակի երեւոյթ մըն էին Սթոքհոլմի մէջ։ Իրենց 

տարեկից դասընկերները առաջին անգամ կը լսէին, 

թէ «Արմէնիա» անունով երկիր մը գոյութիւն ունի, 

բայց քարտէսին վրայ չէին կրնար ցոյց տալ անոր 

տեղը։ Բարձրագոյն դասարանցիները կ՚ուսումնասիրէին Անթիք աշխարհի 

քաղաքակրթութիւնները՝ Եգիպտոս, Միջագետք, Պարսկաստան, Յունաստան եւ Հռոմ և 

այլն։ Մեր հայաստանցի աշակերտները հիասթափուած էին, թէ յիշուածներու կողքին չկար 

Հայաստանի անունը։ 

Այն ատեն ես Սթոքհոլմի դպրոցներէն ներս մայրենի լեզու կը դասաւանդէի ծագումով հայ 

պատանիներուն, որոնք քիչ թէ շատ հայերէն գիտէին։ Ուշագրաւ էին Թուրքիայէն եկած 

քրտախօս հայերը, որոնք մօտս կը ջանային հայերէն սորվիլ և վերադառնալ իրենց 

արմատներուն։ Նոր ժամանած աշակերտներուս համար յաւելեալ ժամեր կը պահանջէի, 

որպէսզի հնարաւորինս արագ անոնք կարենային ընտելանալ շուէտական ուսման 

ծրագրին։ Նորեկներէն ոմանք այնքան թափթփած էին, որ կարեւորութիւն անգամ չէին տար 

դպրոցին և միայն խաղով կը տարուէին։ Ես գիտէի, թէ իրենց ծնողները տարուած էին 

հազար ու մի հարցերով և դեռ չէին ստացած իրենց կեցութեան իրաւունքը։ Յամենայն դէպս 

իրենց դերը ստանձնելով կարելիս կ՚ընէի, որ աշակերտներս ապահով զգային իմ 

ներկայութեան և ուսումնական յառաջընթաց արձանագրէին։ Թէ ինչքանով կը յաջողէի 

առաքելութեանս մէջ՝ միայն Աստուած գիտէ։  

Հայաստանցի աշակերտներս, օգտուելով տիրող ազատ մթնոլորտէն, տուած 

յանձնարարութիւններս չէին կատարեր եւ կը սիրէին մայրենի լեզուով հաղորդակցիլ հետս՝ 

զրուցելով իրենց հետաքրքրող անյայտ հարցերու շուրջ՝ ինձմէ ակնկալելով կարճ ու յստակ 

պատասխաններ։ Աւանդական ուսուցիչ-աշակերտ յարաբերութիւնը վերացած էր մեր 

միջեւ։ Ես ծով համբերութեամբ ընդառաջ կ՚երթայի իրենց հետաքրքրասիրութեան, մինչեւ որ 

օր մը խելքի գային։ Դաւիթաշէնի մէջ հասակ առած աշակերտներէս մէկը ցանկացաւ իր 

համադասարանցիներուն ապացուցել, թէ հայերն ալ հին քաղաքակրթութեան տէր ազգ մըն 

են, յոյներուն և հռոմայեցիներուն պէս, եւ ունին բարձր մշակոյթ։ Գաղափարը գէշ չէր. բայց 

առանց բաւարար բառապաշար ունենալու ինչպէ՞ս գլուխ պիտի հանէր այդ ահռելի 

աշխատանքը։ Շատ չանցած պարզ դարձաւ, թէ ան ընդամէնը կը ջանար խոյս տալ տուած 

պարտականութիւններէս՝ մոռնալով թէ իմ ներկայութիւնս իրեն ուղեցոյց հանդիսանալն էր։ 

Յետոյ սկսաւ հարցնել, թէ ինչ պէտք է ընէր՝ ռազմական օդաչու դառնալու համար։ Ես 

անշուշտ տեղի չտուի իր ժամավաճառութեան և ամէն ջանք գործադրեցի, որպէսզի 

դասընկերներէն ետ չմնար։ Շաբաթներ ետք միայն հասկցաւ, թէ իր նպատակին հասնեու 

համար ստիպուած էր քիչ խօսիլ և շատ գործել։ Ամէն ինչի հիմքը երկրի լեզուն էր, և 

պիտանի գիտելիքներու ձեռքբերումը։ Վերջապէս ան յարմարեցաւ ողջամիտ 

հրահանգներուս և իմ օգնութեամբս սկսաւ հետեւիլ ուսման ծրագրին։ Քանի որ արդէն 

հայերէնին կը տիրապետէր՝ սկսաւ ուսումնասիրել հայոց պատմութիւնը։ Ան 

հետաքրքրական գտաւ Վենետիկի Մխիթարեան աբբահայրերու դասագիրքերը և 

նախընտրեց զանոնք սերտել։ Արեւմտահայերէնը բնաւ արգելք չէր, որպէսզի զարգացնէր իր 

գիտելիքները մեր նախնիներու մասին։ 

Հայկական բարձրաւանդակի առաջին հզօր պետութիւնը եղած է Ուրարտուն, իր Բիայնա 

մայրաքաղաքով, որ հիմնուած է Քրիստոսէ 800 տարի առաջ։ Բիայնան Պատմական 

Հայաստանի Վան քաղաքն է, որ այսօր կը գտնուի Թուրքիոյ մէջ։ Հին Աքքատները զայն 

կ՚անուանէին Արատտա, իսկ ամենակարող Ասորեստանը մեր երկրի անունը դրած էր 

Նահարինա (Նայիրի), որ կը նշանակէ գետերու երկիր։ Ուրարտուն կը սնուէր բիւրակնեայ 

աղբիւրներէն բխող գետերով, լիճերով, սարերով ու ձորերով՝ իսկական երկիր-

դրախտավայր։ Ոմանք զայն կը համեմատեն Աստուածաշունչի Եդեմի հետ (the garden of 

Eden)։ Ուրարտացիները ունէին իրենց յատուկ լեզուն, որ մեզի հասած է շնորհիւ սեպագիր 

արձանագրութիւններու։ Աստիճանաբար, Վանի թագաւորութեան խօսակցական լեզուն կը 

դառնայ հնդեւրոպական հայերէնը, երբ Արմէնները Պալքանեան թերակղզիէն մուտք կը 

գործեն՝ խառնուելով տեղի Հայասայի և այլ ցեղախումբերու հետ։  

Աքամենեան Պարսկաստանի արքայից արքա Դարեհ Բ (Darius the Great) Պեհիստունեան 

ժայռերուն վրայ արձանագրութիւն մը փորագրել տուած է, որուն մէջ ան կը պատմէ իր 

կատարած պատերազմական արշաւանքներուն մասին՝ պանծացնելով իր յաղթանակները։ 

Այդ ժայռերը կը գտնուին Միջագետքէն դէպի Համատան առաջնորդող ճամբուն վրայ։ 

Անոնց վրայ նշուած է «Արմինա» անունով երկու վարչական միաւոր, որոնք մաս կազմեցին 

իր կայսրութեան սատրապութիւններուն։ Այս երկու «Արմինա»-ները մեր Պատմական 

Հայաստանի Մեծ Հայքն ու Փոքր Հայքն էին, իրարմէ բաժնուած Եփրատ գետով։ Ք. ա. 

հինգերորդ դարուն, Մեծն Հայքին վրայ կը սկսի իշխել հայ Երուանդունիներու արքայական 

տոհմը՝ Մուսասիր կրօնամշակութային կեդրոնով։ Հին հայերը հեթանոս էին և կը պաշտէին 

բնութիւնը, արեւը, սօսեաց անտառները և հին աստուածները (Արամազդ, Անահիտ, Արեգ, 

Տիր, Ահեկան, Վահագն, Աստղիկ և այլն)։  

Յոյն պատմաբան՝ Քսենոֆոն, որ յունական բանակին մէջ կը ծառայէր որպէս վարձկան 

զինուոր, իր «Նահանջ բիւրեան» (Anabasis) գիրքին մէջ մանրամասնօրէն կը նկարագրէ 

ինչպէս պարսիկներէն հալածուող յունական զօրագունդը կը նահանջէ Հայաստանի միջով 

եւ կ՚ուղղուի դէպի Սեւ ծով՝ այնտեղէն դէպի ծննդավայր նաւարկելու համար։ Յոյները կը 

պահուըտին հայկական կիրճերուն մէջ եւ կ՚անցնին անանցանելի բարձունքներէ։ Այս 

գիրքէն կարելի է պիտանի ու շահեկան գիտելիքներ քաղել Երուանդունիներու Հայաստանի 

մասին։ Ըստ Քսենոֆոնի՝ հայերը շատ հիւրասէր եւ բարեացակամ էին յոյն վարձկաններուն 

հանդէպ։ Անոնք հայերէնի կողքին պարսկերէն ալ կը խօսէին, որուն շնորհիւ անոնք կրցան 

հաղորդակցիլ իրարու հետ։ 

Ք.ա. 189 թուին մեծ շրջադարձ մը տեղի կ՚ունենայ, երբ Արտաշէս թագաւոր իր անպարտելի 

զօրքերով իրար կը միացնէ Փոքր Հայքի, Ծոփքի և Մեծ Հայքի նահանգները։ Ան կը հիմնէ 

նոր մայրաքաղաք մը՝ Արտաշատ անունով (Քարթակոյի Հայաստան ապաստանած 

Հաննիպալի տուած ցուցմունքներուն վրայ)։ Արտաշիսեան հարստութիւնը հետեւեալ երկու 

դարերուն տէրն ու տիրականը կը դառնայ ընդարձակ՝ 300,000 քառակուսի քիլոմեդր 

տարածութիւն պարունակող Հայաստանին։ Արտաշիսեան տոհմի աշխարհահռչակ 

թագաւորը եղած է Մեծն Տիգրան արքայից արքան։ Ան կ՚ասպատակէ Հայաստանի շուրջ 

գտնուող փոքրիկ թագաւորութիւնները, որոնց պետերը իր ձիերուն առջեւ կը վազէին։ Ան 

կ՚ընդարձակէ իր երկրի սահմանները՝ հասնելով Կասպից և Միջերկրական ծովերը։ Ան կը 

դաշնակցի Պոնտոսի Միհրդատ Եւպատոր թագաւորին հետ և կնութեան կ՚առնէ իր 

դուստրը՝ Կղէոպատրա։ Մեծն Տիգրանի օրով, մենք ունէինք ծովէ ծով Հայաստան։ (Ծովէ ծով 

Հայաստանը կը տեւէ ընդամէնը եօթը տարի, սակայն չես գիտեր ինչու մեր հայերը կը 

նախընտրեն լռել ատոր մասին)։ Միհրդատի պատճառով Մեծն Տիգրան կը թշնամանայ 

հռոմէացւոց հետ։ Անոնց զօրավարը՝ Լուկուլլոս կ՚արշաւէ Տիգրանակերտի վրայ՝ 

պահանջելով Միհրդատի գլուխը։ Սակայն չարաչար կը պարտուի հայկական ու 

պոնտական միացեալ բանակներէն։ Այն ատեն հռոմէացիները կը ղրկեն իրենց Պոմպէոս 

զօրավարը։ Միհրդատ անձնասպան կ՚ըլլայ, իսկ Տիգրան Մեծ ստիպուած կ՚ըլլայ դաշնակցիլ 

հռոմայեցիներուն հետ՝ իրենց զիջելով ահռելի հողատարածքներ։ 

Արտաշիսեան հարստութեան անկումէն ետք, Արշակունեաց Հայաստանը (Ք. Ե. 50-387) կը 

դաշնակցի Պարթեւներուն հետ և պահպանէ իր անկախութիւնը։ Թէեւ Հռոմի 

Յուստինիանոս կայսրը կարճ ժամանակ կը գրաւէ Հայաստանը, սակայն հայերը իրենց 

սերտ կապերը կը պահպանեն Պարթեւաստանի Արշակունիներուն հետ, մինչեւ որ 

Սասանեան պարսիկները կը զաւթեն երկրի գահը։ Հայաստանը կը դառնայ պարսիկներու 

եւ հռոմէացիներու կռուախնձորը 387 թուականէն սկսեալ, եւ մեր երկիրը կը բաժնուի 

Արեւելեան և Արեւմտեան Հայաստանի։ Սասանեան պարսիկները կը նուաճեն պատմական 

Հայաստանի մեծ մասը։ Փառասէր նախարարական տուները կը դառնան կա՛մ հռոմէամէտ 

կա՛մ պարսկամէտ։ Սակայն անոնք այլեւս չեն կրնար վերականգնել Պատմական 

Հայաստանի անկախութիւնը։  

Կ՚արժէ նշել, թէ 301 թուին Հայաստանը պաշտօնապէս ընդունեց քրիստոնէութիւնը որպէս 

պետական կրօնք։ Տրդատ Գ, նոր վերադարձեր էր Հռոմի աքսորէն՝ ստանձնելու համար 

Հայաստանի գահը, երբ իրեն դիմաւորելու կուգայ դաւաճան Անակ Պարթեւի որդին՝ 

Գրիգոր։ Գրիգոր հաւատացեալ քրիստոնեայ մըն էր՝ Եդեսիոյ մէջ եպիսկոպոս 

ձեռնադրուած։ Ան դէմ էր բոլոր հեթանոսական ծէսերուն։ Երբ Տրդատ տեղեկացաւ թէ 

Գրիգորի հայրը սադրանքով սպաննած էր իր հօր՝ Մեծն Խոսրովին, սաստիկ զայրացաւ և 

Գրիգորին նետեց Խոր Վիրապին մէջ, որպէսզի հոն փտելով մեռնի։ Առասպելը կը պատմէ, 

թէ այն ատեն Գրիգորը Տրդատին կը կախարդէ՝ վայրի այծի վերածելով։ Ան կը սկսի 

անտառներուն մէջ չորեքթաթ վազել, պոռալ, կանչել՝ մինչեւ որ Խոսրովիթուխտ 

իշխանուհին կը տեսնէ իր կրկնուող երազը։ Անիկա կը գուշակէ, թէ Գրիգոր դեռ ողջ էր և 

միայն ան կրնար բուժել իր հոգեկան հիւանդ եղբօր։ Գրիգոր Լուսաւորիչ կը հանուի Խոր 

Վիրապէն և Տրդատ կը բուժուի իր հիւանդութենէն և կը ճանչնայ ճշմարիտ Քրիստոսը։ 

Գրիգոր Լուսաւորիչ կը դառնայ քրիստոնէացած Հայաստանի առաջին կաթողիկոսը և 

Վաղարշապատ մայրաքաղաքի կրակապաշտական ատրուշանին փլատակներուն վրայ կը 

բարձրացնէ Էջմիածինի մայր տաճարը։ 

Յաջորդ կարեւոր քայլը տեղի կ՚ունենայ 402-407 թուականներուն, Վռամշապուհ թագաւորի 

օրով, երբ Մեսրոպ Մաշտոց արքունի լեզուագէտ քարտուղարը կը հնարէ ՀԱՅՈՑ 

ԱՅԲՈՒԲԵՆԸ, որով եւ կը փրկէ հայ ազգը ոչնչացումէ։ Հինգերորդ դարուն մենք կ՚ապրինք 

մեր ՈՍԿԵԴԱՐԸ։ Աստուածաշունչը կը թարգմանուի հայերէնի և մագաղաթներու վրայ կը 

գրուին առաջին ձեռագիր մատեանները։ Չնայած հայոց հոգեւոր վերածնունդին՝ 

Հայաստանի երբեմնի փայլը սկսած էր խամրիլ եւ հայերը ստիպուած կ՚ըլլան արիւնալի 

պայքարներ մղել պարսիկներուն դէմ՝ մեր քրիստոնեայ հաւատքը պաշտպանելու և 

պահպանելու համար։ Ազգային պետականութեան բացակայութեան, մեր բոլոր 

յաղթանակները կը դառնան բարոյական։ (Սարդարապատի յաղթանակը բացառութիւն կը 

կազմէ)։ Այդպէս եղած է հայոց ճակատագիրը դարերու ընթացքին։ Սակայն հայ ազգը, իր 

աննկուն նկարագրի շնորհիւ, յաջողած է տոկալ բոլոր արհաւիրքներուն՝ թանկ վճարելով իր 

ինքնութեան համար։ 

Եկան Արաբները 7-րդ դարուն եւ Պարսկաստանը իսլամացաւ։ Արաբները հայերուն թոյլ 

տուին, որ Հայաստանի գահին բարձրանայ Աշոտ Ա Բագրատունին, որ հիմնեց հայոց 

բագրատունեաց հարստութիւնը։ Կրօնական վէճերու պատճառաւ Բիւզանդիոնը 

թշնամացաւ հայերուն հետ, որոնց Գագիկ Բ թագաւորը դաւադրաբար սպաննուեցաւ 

Կոստանդնուպոլիս մայրաքաղաքին մէջ։ Չարաբաստիկ Սելճուկները, 1048-ի 

Մանազկերտի ճակատամարտին, յաղթանակ տանելով Ռոմանոս կայսրին վրայ՝ գրաւեցին 

մեր Անի մայրաքաղաքը եւ աստիճանաբար յառաջանալով դէպի արեւմուտք, 1453-ին 

գրաւեցին Կոստանդնուպոլիսը։ Այս շրջանին հայերը յաջողեցան վերականգնել իրենց 

թագաւորութիւնը Կիլիկիոյ մէջ, Միջերկրական ծովու հիւսիս-արեւելեան ափերուն։ 

Սակայն Խաչակրաց արշաւանքներու դադրեցումէն ետք, Եգիպտոսի Մեմլուքները վերջ 

դրին Կիլիկիոյ թագաւորութեան 1375-ին՝ գերեվարելով անոր վերջին թագաւորը՝ Լեւոն Ե 

Լուսինեան։  

Վենետիկցի ճանապարհորդ՝ Մարքօ Փօլօ, անցնելով 13-րդ դարու Կիլիկիայէն, 

բացասականօրէն կ՚անդրադառնայ հայ տղամարդկանց մասին։ «Անոնք ծոյլ են, կ՚ըսէ ան, եւ 

ցոփ կեանքով կ՚ապրին. գիշեր ու զօր անոնք զբաղուած են ուտել-խմելով»։ 

Պետականութեան բացակայութեան, Հայաստանեաց առաքելական եկեղեցին եղեր է 

տնօրինողը մեր ազգապահպանման եւ հոգեւոր կարիքներուն։ Ան է որ հերոսացուցած ու 

սրբացուցած է Քաջն Վարդան Մամիկոնեանին, որ 451-ի Աւարայրի ճակատամարտին 

ինկաւ վասն հայրենեաց եւ վասն հաւատքի։ Նոյն այդ եկեղեցին «դաւաճան» հռչակած է 

Վասակ Սիւնին, որ յանուն իր փառքին ձգտեր էր դառնալ Հայաստանի նոր թագաւորը՝ 

գործակցելով կրակապաշտ Պարսկաստանին հետ…։  

20-րդ դարու 1991 թուականէն ի վեր Հայաստանը կրկին անկախացած է։ Մինչեւ այսօր ան 

կը մաքառի իրեն արժանի տեղը գտնելու անկայուն, յարափոփոխ նոր աշխարհի մը մէջ։ Այս 

անգամ անպայման պէտք է յաջողի յարատեւել որպէս ազատ եւ անկախ պետութիւն։ 

ԱՐԱՄ ԱՃԵՄԵԱՆ 

(Իր դիմատետրի էջէն) 

 

ՎԻԿՏՈՐ ՀԱՄԲԱՐՁՈՒՄԵԱՆ (1908-1996) 

 

Աշխարհահռչակ աստղագէտը, որ ազգային իր 

արմատներուն կառչած՝ Հայ Դատի պահանջատէր 

մնաց մինչեւ վերջին շունչը: 

Ն. ՊԷՐՊԷՐԵԱՆ 

 

«Առանց երեւակայութեան հոգին նոյնն է, ինչ 

աստղադիտարանը առանց հեռադիտակի»։ 

Հայու Հոգին եւ գիտական իմացութիւնը այսպիսի՛ 

խորութեամբ եւ իբրեւ մէկ անբաժանելի 

ամբողջութիւն ընկալած, անսանձ թռիչքի վերածած ՀԱՅը եղաւ ՎԻԿՏՈՐ 

ՀԱՄԲԱՐՁՈՒՄԵԱՆ, որուն ծննդեան տարեդարձը մեր ժողովուրդը կը նշէ ամէն 

Սեպտեմբեր 18ի օրը։ 

Տիեզերքի ճանաչողութեան ու արդի աստղագիտութեան անվիճելի հսկաներէն եղաւ հայ 

ժողովուրդի բացառիկ այս ծնունդը, որ լոյս աշխարհ եկաւ 115 տարի առաջ, Թիֆլիսի մէջ, 

Համազասպ Համբարձումեանի յարկին տակ։ 

Վիկտոր Համբարձումեան երիտասարդ տարիքէն աշխարհով մէկ հռչակուեցաւ իբրեւ բոլոր 

ժամանակներու մեծագոյն աստղագէտներէն մէկը։ 

- Ուսանողական տարիներէն իսկ իր անունին կապեց համաշխարհային տարողութեամբ 

գիտական յայտնագործումներ։ 

- Եղաւ հիմնադիրն ու ղեկավարը, 1934ին, Խորհրդային Միութեան առաջին 

Աստղաբնագիտութեան ամպիոնին։ 

- Մինչեւ 1941 թուականը արժանաւորապէս վարեց տնօրէնութիւնը Լենինկրատի 

պետական համալսարանի աստղադիտարանին։ 

- Իսկ 1961-1964ին նախագահ ընտրուեցաւ Միջազգային Աստղագիտական Միութեան, 

ինչպէս նաեւ՝ երկու շրջան, 1968էն 1972, ստանձնեց նախագահութիւնը Գիտական 

Միութիւններու Միջազգային Խորհուրդին։ 

* 

* * 

Վ. Համբարձումեան գիտականօրէն կազմաւորուեցաւ Լենինկրատի մէջ եւ դարձաւ 

խորհրդային երիտասարդ գիտնականներու փաղանգին յառաջապահ ջահակիրներէն մէկը, 

որուն սիրտը այդուհանդերձ միշտ կապուած մնաց հայրենի լեռներուն՝ Հայաստան 

Աշխարհին եւ հայ ժողովուրդին։ 

Այդպէ՛ս, Երկրորդ Աշխարհամարտի ամէնէն բուռն մէկ փուլին, 1943ին, երբ Խորհրդային 

Հայաստանը արտօնութիւն ստացաւ հիմնելու Գիտութիւններու իր Ակադմիան, Վիկտոր 

Համբարձումեան փութաց Երեւան։ 

Նորաստեղծ Ակադեմիայի առաջին նախագահ ընտրուեցաւ մեծանուն հայ գիտնական 

Յովսէփ Օրբելին, իսկ Վ. Համբարձումեանի վստահուեցաւ փոխ-նախագահութիւնը։ 

1947ին Վ. Համբարձումեան ընտրուեցաւ Գիտութիւններու Ակադեմիայի նախագահ եւ այդ 

պաշտօնին վրայ վերընտրուեցաւ շարունակ, մինչեւ 1993 թուականը, երբ հռչակուեցաւ 

Հայաստանի Գիտութիւններու Ակադեմիայի պատուոյ նախագահը։ 

Վիկտոր Համբարձումեանի մեծագոյն նուաճումը եղաւ հիմնադրութիւնը Բիւրականի 

Աստղադիտարանին, որուն անփոփոխ տնօրէնը մնաց մինչեւ 1988 թուականը՝ 

համաշխարհային արժէքով գիտական կարեւորագոյն կեդրոնի մը վերածելով զայն եւ 

գիտնականներու ամբողջ սերունդ մը հասցնելով։ 

Իբրեւ այդպիսին, իր կենդանութեան արդէն, Վիկտոր Համբարձումեան ազգային 

հպարտութեան առասպելական խորհրդանիշ մը դարձաւ մեր սերունդներուն համար։ 

Տարբեր ալ չէր կրնար ըլլալ, որովհետեւ որքան հանճարեղ էր ան իբրեւ գիտնական, այնքան 

մեծ էր իբրեւ Պահանջատէր Հայ, որ բազմաչարչար իր ժողովուրդին անժամանցելի դատը 

միշտ աշխարհին յիշեցնելու եւ արդարութիւն պահանջելու յանձնառութեամբ ապրեցաւ։ 

* 

* * 

Թերեւս պայմաններու բերմամբ օտարի հետ իր կնքած ամուսնութիւնը պատճառ մըն էր, 

թերեւս նաեւ պարզապէս աստղերու եւ տիեզերքի հետ հարազատօրէն հաղորդակցելու 

մղումին արդիւնք էր, որ Վիկտոր Համբարձումեան գերագոյն սրբութեան պէս պաշտեց իր 

մայրենի լեզուն։ Եւ բնաւ պատահական չէ, որ աշխարհահռչակ աստղագէտը 

սերունդներուն կտակեց Հաւատաւոր Հայու իր հետեւեալ պատգամը՝ 

«Ինձ յաջորդող սերունդներին, թոռներիս, ծոռներիս կտակում եմ տիրապետել հայոց 

լեզուին: Ամէն մէկը պէտք է իր պարտքը համարի ուսումնասիրել հայոց լեզուն, գրագէտ 

լինի հայերէնից, անկախ այն բանից, թէ քանի տոկոս է նրա մէջ հայկական արիւնը: Այդ 

տոկոսը ոչինչ չի նշանակում: 

«Մենք փոխանցում ենք սերունդներին ոչ թէ արիւն, այլ գաղափարներ եւ գաղափարների 

մէջ ինձ համար ամենաթանկը հայոց լեզուն է: 

http://www.azadkhosk.com/

«Այդ կապակցութեամբ իւրաքանչիւր սերունդ պարտաւոր է սովորեցնել յաջորդին հայոց 

լեզու: 

«Գիտցէ՛ք, որ իմ կեանքի ամենամեծ երջանկութիւնը եղել է ու կը մնայ - քանի ապրում եմ -, 

հայոց լեզուին տիրապետելը»: 

* 

* * 

Մեծանուն հայը 80 տարեկան էր 1988ին, երբ հայ ժողովուրդը Արցախի միացման 

պահանջով ոտքի ելաւ եւ պատմութեան անկումային ընթացքը շրջող՝ սրբագրող իր 

ազգային-ազատագրական պայքարի նորագոյն պոռթկումը շղթայազերծեց։ 

Վիկտոր Համբարձումեան ոչ միայն համաժողովրդային շարժման առաջնորդ Աւագներու 

Խորհուրդին ոգեշնչող ուժը դարձաւ, այլեւ իբրեւ Խորհրդային Միութեան 

համամիութենական խորհրդարանի պատգամաւոր՝ Սիլվա Կապուտիկեանի եւ Զօրի 

Բալայեանի հետ անձնապէս դիմեց հացադուլի, բողոքելու համար ատրպէյճանեան 

իշխանութեանց գործադրած հակահայ սպանդին, ինչպէս նաեւ Կորպաչովներու վարած 

երկդիմի քաղաքականութեան դէմ։ 

Արձանագրուած փաստ է, որ հացադուլին առիթով, Խ. Միութեան այդ օրերու թիւ 1 

իշխանաւորը՝ Միխայիլ Կորպաչով յատուկ բանագնաց ուղարկեց մեծանուն հայ 

գիտնականին մօտ, նախ Վ. Համբարձումեանի ծննդեան ութսունամեակը շնորհաւորելու, 

բայց նաեւ յորդորելու ութսունամեայ Հայ Պահանջատէրին, որ խնայէ իր առողջութեան եւ 

վերջ տայ հացադուլին... 

Աշխարհահռչակ աստղագէտին պատասխանը եղաւ պարզ ու կտրուկ.- 

«Խնդրում եմ Միխայիլ Սերգէեւիչին փոխանցել, որ եթէ ինքը խնդրում է դադարեցնել 

քաղաքական ձեռնարկումը, ապա կարող էր նշել նաեւ հացադուլ յայտարարած իմ 

ընկերների անունները: Թէ չէ, մի տեսակ լաւ չի ստացւում: Նրան նաեւ փոխանցէք, որ մենք 

կը գնանք մինչեւ վերջ եւ որ անձամբ ես երբեք չէի դիմի նման ծայրայեղ միջոցի, եթէ վստահ 

չլինէի իմ իրաւացիութեանը»: 

Մեծանուն Հայը տեսաւ Արցախի իրողական ազատագրումը, ինչպէս նաեւ Հայաստանի 

վերանկախացումը։ 

* 

* * 

Վիկտոր Համբարձումեան վախճանեցաւ 12 Օգոստոս 1996ին, 88 տարեկան հասակին եւ 

յաւերժական իր հանդիստը գտաւ իր ձեռակերտը հանդիսացող Բիւրականի 

Աստղադիտարանին մերձակայքը, Աստղադիտարանի գերեզմանատան մէջ՝ մարդկութեան 

աւանդ յանձնելով գիտական իմացութեան անդուլ զարգացման, վերանայման ու նորովի 

հաստատագրման Համբարձումեանական պատգամը.- 

«Քսաներորդ դարի աստղագիտութեան մէջ տեղի է ունենում ահռելի յեղափոխութիւն, 

միգուցէ իր կարեւորութեամբ համեմատելի` կոպեռնիկոսեան յեղափոխութեան հետ: Դա 

պայմանաւորուած է Տիեզերքում որակապէս նոր տեսակի գոյացութիւնների` 

գալակտիկաների գործուն միջուկների (որոնց մէջ տեղի են ունենում ահռելի պայթիւններ), 

քվազիաստղային ռադիոաղբիւրների (քվազարների) եւն յայտնաբերմամբ: Պարզուեց, որ 

այդ տիեզերական մարմիններում ընթացող երեւոյթները ամբողջովին անսովոր են, եւ 

դրանք անհրաժեշտութիւն առաջացրին՝ արմատապէս վերանայել բազմաթիւ 

աստղաֆիզիկական, տիեզերածնական, տիեզերաբանական պատկերացումներ եւ 

տեսութիւններ` կասկածի տակ դնելով նաեւ ներկայումս յայտնի ֆիզիկայի հիմնարար 

օրէնքների համընդհանուր բնոյթը: Չի բացառւում, որ Տիեզերքի հետազօտութիւնը արդէն 

ոչ-հեռու ապագայում կը յանգեցնի ֆիզիկական իմացութեան ամբողջ համակարգի նոր 

յեղափոխութեան»: 

http://www.azadkhosk.com/

Հայ Դատի պահանջատիրութեան իր ոճով զինուորագրուած աշխարհահռչակ 

մեծատաղանդ աստղագէտին ծննդեան 115ամեակին նուիրուած վկայութեանց այս էջը 

կ՛արժէ եզրափակել քսաներորդ դարու մեծարժէք երեք հայերու՝ Ուիլեըմ Սարոյեանի, 

Վազգէն Ա. Վեհափառի եւ Վիկտոր Համբարձումեանի օրինակելի «երրորդութեան» 

նուիրուած (2008ին, «Ազգ» թերթի մէջ) Զորի Բալայեանի հետեւեալ վկայութեամբ.- 

«Ես յաճախ վերյիշում եմ … եւ ամէն անգամ զուգահեռ եմ անցկացնում այժմ արդէն 

100ամեայ իմաստուններ Վիլեամ Սարոյեանի, Վիկտոր Համբարձումեանի եւ Վազգէն Ա.ի 

երրորդութեան հետ: Նրանց միաւորում էր ոչ միայն ժամանակը, այլեւ այն, որ իրենք 

մշտապէս հաշտ էին Բնութեան եւ Խղճի հետ: Նրանք իրարից անկախ, բայց ասես փոխ-

համաձայնութեամբ գտնում էին, որ հացից յետոյ ժողովրդի եւ իր ապագայի, երկրի եւ իր 

ապագայի համար ամենագլխաւորը եւ ամենակարեւորը դպրո՛ցն է: Դա հոգիների եւ 

սրտերի լուսաւորչութիւնն է»: 

ՆԱԶԱՐԷԹ ՊԷՐՊԷՐԵԱՆԻ ԷՋԷՆ 

ԱԿՆԹԱՐԹՆԵՐ 

ԽՕՍՔԸ պիտի բխի մարդ էակի սիրտէն ու միտքէն, 

ըլլա՛յ հարազատ արտայայտութիւնը անոր 

մտածումներուն, ապրումներուն, խռովքներուն...Ի 

ՍԿԶԲԱՆԷ ԷՐ ԲԱՆՆ...Բանը ամէն ինչի սկզբնակէտն 

է, հետեւաբար սուրբ է ան...Ներկայ աշխարհին մէջ, 

ցաւ ի սիրտ, որքա՛ն կ'եղծուի ու կ'եղծանուի ան, 

որչա՛փ կը դառնայ ան սուտի ու կեղծիքի գործիք, 

զրպարտութեան ու ցեխարձակումի միջոց եւ կը 

վարկաբեկուի ան տեւաբար, 

շարունակաբար...ԽՕՍՔԸ, ԲԱՆԸ, որով ասուն մարդը 

կը տարանջատուի անասունէն:  Ինչպիսին է խօսքը, նոյնպիսին է մարդուն ներաշխարհը: 

................ 

«ԱԶԱՏՈՒԹԻՒՆ» բառը գուցէ ամէնէն շատ հոլովուած բառն է, որ կայ:  Երբեւէ հարց կու 

տա՞նք, սակայն, թէ մարդ կրնա՞յ ԱԶԱՏ ըլլալ իրօք, եթէ իր ուշքն ու միտքը՝ հարստութիւն 

դիզելն ու բարեկեցիկ ապրիլն է...,եթէ շարունակաբար եւ մտասեւեռաբար հետամուտ է ան՝ 

շահոյթ եւ գերշահոյթ ապահովելու, աւելին ու աւելի ունենալու նպատակին, յընթացս 

կորսնցնելով իր հոգին, իր ինքնութիւնը..:  Իսկ առանց  հոգիի, ի՞նչ ազատութիւն, քանզի 

հոգի առաւել է քան զմարմին, ինչպէս հաստատագրուած է մեծագոյն մատեանին մէջ եւ ի՞նչ 

կ'արժէ կեանքը, եթէ ունենաս աշխարհի հարստութիւնը, բայց կորսնցուցած ըլլաս հոգիդ: 

........... 

 Տեղեկատուութեամբ յատկանշուող մեր ժամանակներուն, մարդ-անհատին կը թուի թէ ինք 

գտած է ԻՄԱՍՏՆՈՒԹԵԱՆ ճամբան:  Մինչդեռ՝ տեղեկատուութեանց խառնիճաղանճին 

մէջ, այնքան դժուար է զատորոշել ճիշդը՝ սխալէն ու կեղծիքէն, ճիշդ դիրքորոշուիլ, հասու 

դառնալ ճշմարտութեան...: Աւելին՝ ճշմարտութեան ձայնը յաճախ կը խեղդուի 

լրատուութեանց աղմուկին ու թոհուբոհին մէջ: Ճշմարտութեան ուղեցոյցը, ըստ իս, պէտք է 

փնտռել մեր ներքին ձայնին մէջ, մեր ենթագիտակցութեան խորունկ շերտերուն ներքոյ, մեր 

կուտակած փորձառութեանց շտեմարանին մէջ, դարէ-դար մեզի փոխանցուած 

գիտակցութեան գանձարանին մէջ...: Իսկ առանց ԻՄԱՍՏՆՈՒԹԵԱՆ, գիտելիքը առանձին 

չի կրնար իրա՛ւ զարգացման առաջնորդել անհատն ու ժողովուրդը: 

................. 

«Ճանաչել զիմաստութիւն եւ զխրատ, իմանալ զբանս հանճարոյ»...Սա առաջին հայերէնի 

թարգմանուած նախադասութիւնն է, որ բազմիմաստ եւ բազմախորհուրդ է: Ան դարձած է 

հայ լինելութեան գրաւականը, ԻՆՔՆԱՃԱՆԱՉՄԱՆ փիլիսոփայութիւն: Բայց ամէն 

ԻՆՔՆԱՃԱՆԱՉՈՒՄ կը սկսի սեփական ինքնութիւնը, սեփական պատմութիւնն ու 

մշակոյթը, սեփական լեզուն ու գրականութիւնը լիարժէքօրէն ճանչնալէն: Հայ աշակերտը 

պարտի առաջին հերթին լաւ ճանչնալ իր ՀԱՅԵՑԻ ԻՆՔՆՈՒԹԵԱՆ բաղադրատարրերը՝ 

մայրենի լեզու եւ պատմութիւն, հայ գրականութիւն եւ մշակոյթ..., հաղորդ դառնալ 

մասնաւորաբար մեր ՄԵԾԵՐՈՒՆ ստեղծած գիր-գրականութեան եւ մշակութային 

արժէքներուն, որպէսզի յետոյ կարենայ կարդալ եւ ուսումնասիրել օտար գրականութիւնն 

ու մշակոյթը...ԱՌԱՆՑ ԻՆՔՆԱՃԱՆԱՉՄԱՆ, ան պիտի խարխափէ տարբեր մշակոյթներու 

խառնիճաղանճին մէջ, պիտի դառնայ ԱՆԴԷՄ, ԱՆԴԻՄԱԳԻԾ, ներկայ համաշխարհային 

կրթութեան պատրաստած ՀԱՄԱՇԽԱՐՀԱՅԻՆ մարդը, եւ ոչ՝ ՀԱՅԵՑԻ 

ԴԱՍՏԻԱՐԱԿՈՒԹԵԱՄԲ թրծուած, իր սեփական տեղն ու դերը լաւապէս իմացող եւ 

միաժամանակ աշխարհի հորիզոններուն վրայ բացուած ՀԱՅ ՄԱՐԴԸ: 

..............  

Ապրելով կը սորվիս վստահիլ լոկ սեփական ոյժերուդ, չապաւինիլ ծանօթ-բարեկամի 

զօրավիգին:  Ապրելով կը պնդանաս, կը զօրանաս, կաղնիին նման հաստարմատ, որ չի 

տատանուիր փչող քամիներէն: Ապրելով կը սորվիս արժեւորել դէմքերն ու դէպքերը, որպէս 

անցողիկ ակնթարթներ՝ ժամանակի լայնահուն տարածութեան մէջ, կը դառնաս աւելի 

հանդուրժող, համբերատար, լայնախոհ կեանքի երեւոյթներուն նկատմամբ, որոնք քամիին 

նման կու գան ու կ'երթան անհետ:  Կը սորվիս տեսնել ու ընկալել ամէն ինչ, որպէս հիւլէներ 

տիեզերական անսահմանութեան մէջ...: Այս բոլորը էական մասն են այն 

ԻՄԱՍՏՆՈՒԹԵԱՆ, որ կու գայ ժամանակին հետ, եւ զոր կարելի չէ սորվիլ միայն գիրքերէն, 

կամ գրասեղաննեու վրայ, եւ որուն համար կը վճարես յաճախ գուցէ շատ աւելի, քան 

ուսման բարձր վկայականի մը ձեռքբերման: 

............ 

Աշխարհն իր շաւիղէն դուրս է սայթաքեր: Սուտն ու կեղծիքը դարձեր են բնական, ճիշդն ու 

սխալը՝ խառնուեր իրար:  Չկայ յարգանքը մեծին, տարեցին:  Տկարին, անկարին օգնելու 

խիղճը դարձեր է քարսիրտ: Ուղղախօսին կ'որակեն միամիտ, նենգ խորամանկին կը կոչեն 

ճարպիկ: Ո՞ւր պիտի երթայ մեր աշխարհն այսպէս, կը հարցնեմ շփոթած, երբ ամէն ինչ 

ԱՐՏՕՆՈՒԱԾ կը թուի ըլլալ...: Վերին օրէնքն է շաւիղը կեանքին, որ կը սահմանէ վարք, 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (139) Հոկտեմբեր 2023 

 

52/55 

բարք ու արարք...Իսկ թէ մոլորուիս, հաստատ կը գլորիս՝ անդունդն ի վար մեղքին 

ախտագին... 

..................... 

Արեւմտահայերէն ամէն բառ ու տող յաղթանակ մըն է նենգ ոսոխին դէմ: 

Արեւմտահայերէն ամէն գիր ու խօսք մեր սուրբ վրէժն է թշնամիին դէմ: 

Արեւմտահայերէն լեզուն թանկագին ոգին ու շունչն է պանդուխտ մեր հողին: 

Արեւմտահայերէն լեզուի կարկաչը արդար պահանջն է մեր գրաւեալ հողին եւ խոստում, 

երդում՝ նոր վերադարձի: 

Պիտի երդնունք զայն պահել-պահպանել, զայն խօսիլ, գրել կենսունակ, զայն փոխանցել 

որդուոց-որդի եւ սերունդէ-սերունդ: 

................... 

Եթէ մենք չկարենանք իրարու հետ խօսիլ քաղաքակիրթ լեզուով, քննարկել ու բանավիճիլ, 

մանաւանդ հրապարակային հարթակներուն վրայ, Ազգային Ժողովի դահլիճին մէջ, առանց 

հայհոյախօսութեան, անարգական խօսքի, ցեխարձակման եւ լուտանքի, յայնժամ մենք չենք 

կրնար լուծել մեր անվտանգութեան եւ ազգային պետական կարեւորագոյն հարցերը եւ կը 

դառնանք ծիծաղելի ու արհամարհանքի արժանի յաչս օտարին եւ հայ հանրութեան: 

Աւելին, մենք չենք կրնար դառնալ լիարժէք ՊԵՏԱԿԱՆ ԱԶԳ: 

..................... 

Կեանքի ճանապարհին, իւրաքանչիւր սխալագործութիւն կը մղէ անհատն ու 

հաւաքականութիւնը դասեր քաղելու իր սխալներէն եւ իմաստնանալու:  Իւրաքանչիւր փուշ 

ու մացառ կը պնդացնէ եւ տոկունութիւն կը պարգեւէ:  Իւրաքանչիւր յուսախաբութիւն 

պատճառ կ'ըլլայ որ ապաւինի ան լոկ սեփական ուժերուն վրայ:  Իւրաքանչիւր ցաւ 

մարդասիրութիւն կը ներշնչէ՝ զգալու այլոց ցաւերը եւ կարեկցելու անոնց...Յիրաւի, ամէն 

չարիքէ կարելի է բարիք ստեղծել, ժխտականը դրականի վերածել...եւ քայլ առ քայլ 

բարձրանալ մարդկայնութեան անհատնում աստիճաններէն վեր: 

....................... 

Համաշխարհայնացած դրամատիրութեան դրուածքին համար՝ ամէն ինչ վաճառելի 

ապրանք է. մարդը, պատմութիւնը, մշակոյթը, հայրենիքները, նոյնիսկ բնութիւնն ու անոր 

պաշարները եւ՝ ազգերը, որոնք ներկայիս զանգուածաբար կ'արտագաղթեն մարդուժ 

հայթայթելու այլ պետութեանց, յընթացս կորսնցնելով իրենց ազգային դիմագիծը....Անդէմ, 

անդիմագիծ եւ անազգ բազմութիւնները տակաւ կը շատնան եւ կը դառնան շրջուն 

խլեակներ:  Սա քաղաքակրթութեան ՃԳՆԱԺԱՄՆ Է: 

ԵՐԱՆ  ԳՈՒՅՈՒՄՃԵԱՆ 

ՔԱՌԵԱԿՆԵՐ 

 

 
 

Նոյն ցեղասպանն է արեան ծարաւի, ժանիքը խըրած սրտաչափ հողիս, 

Մեր շնչերակին, վերջին բջիջին, որ զայն յօշոտէ կիրքով մոլեգին: 

Մենք նոյն երեխան, մաքո՛ւր, միամի՛տ, որ դեռ հաւատայ այն լոյս հեքիաթի՛ն, 

Ուր բարի՛ն յաղթէ չարին ու նենգին, արդարութի՛ւնը հաստատէ ինքզինք: 

 

**** 

Եւ պահեր կան՝ քեզի հետ են, 

Միաձուլուած քու սրտիդ հետ, 

Քեզ հետ կ'ապրին ու կը շնչեն, 

Կարծես սրտիդ զարկերակն են... 

 

**** 

Ոսկի հորթին հետ միատեղ, 

Ինչպէ՞ս գիրը պիտի պաշտես, 

Առաջինը նիւթեղէնն է, 

Միւսը հոգւոյն աղաղակն է: 

 

**** 

Ժպտէ՛ կեանքին, ի՛նչ ալ ըլլայ 

Քանի կ'ապրիս, քանի դեռ կաս, 

Կեանքի խորհուրդն զգա՛ միշտ ալ, 

Ան հազուագիւտ նուէր է թանկ: 

 

**** 

Մենք չլսեցինք պատմութեան ձայնը, 

Եւ յայտնուեցանք դարձեալ նոյն տեղը, 

Ուր միայն ՈՅԺԸ ծնի իրաւունք, 

Շրթանց մարզանք է «մարդկանց իրաւունք»: 

 

**** 

Մի՛ պղծէք դուք հողը հայոց 

Յանուն շահի կոյր մոլուցքին, 

Ան պարգեւն է յաւերժախօս 

Սերունդներուն անցեալ, գալիք... 

 

**** 

Խիղճս միշտ ալ հետս մնաց, որպէս ընկեր անդաւաճան, 

Մերթ սաստեց զիս, մերթ ալ գովեց, խօսակիցս մնաց յաւէտ: 

Անով կայծը աստուածային բռնկեցաւ հոգիիս մէջ, 

Մերթ արեգակ դարձաւ հրեղէն եւ միշտ փարոս մը լուսեղէն: 

 

**** 

Թեթեւ ձեռքով կը մրոտեն 

Գիրդ, տաղդ, արարումդ, 

Կեղծ նժարով կ'արժեւորեն 

Սիրտէդ կաթող արտասուքդ: 

 

**** 

Կրնա՞ք չափել խոր անդունդը 

Հայ հոգիին խորհրդաւոր, 

Ծանծաղ միտքով ու նժարով՝ 

Մի՛ պղծէք իր խոր խորհուրդը... 

**** 

Մի՛ թողուր որ բարի՛ն, սէ՛րը լքեն սիրտդ ու հեռանան, 

Քանզի յայնժամ չարը դաժան կը խուժէ ներս սիրտէդ զուլալ, 

Մի՛ թողուր որ լուսո՛յ ճաճանչն լքէ սիրտդ ու հեռանայ, 

Քանզի յայնժամ խաւարը մութ կը խուժէ ներս սիրտէդ պայծառ: 

**** 

Կեանքի հրաշքը մենք կ'ըմբռնենք, 

Երբ օրն արդէն կ'իրիկնանայ, 

Մայրամուտը մեզ կը յուշէ 

Անցնող օրը անվերադարձ... 

**** 

Ծառս աշնան հրավառեցաւ 

Բորբ յոյզերով, խոկումներով, 

Ուզեց բաշխել զանոնք մարդկանց, 

Որպէս միրգեր արեւաթով... 

ԵՐԱՆ  ԳՈՒՅՈՒՄՃԵԱՆ 

